
Кемеңгер Қонаевтың 100 жылдығы

Асанбай АСҚАРОВ,
Социалистік Еңбек Ері.

ҰЛТТЫҢ РУХАНИ ҰСТАЗЫ ЕДІ

Ұлы Тұран перзенті Дінмұхамед Ахметұлы Қонаев Алма-
ты қаласында туған. Орта мектепті бітірген соң Мәскеудегі 
түсті металл және алтын институтына түседі. 1936 жылы 
институтты бітіріп, тау-кен инженері мамандығын алған соң 
Балқаш мыс корыту комбинатының Қоңырат кеніне жұмысқа 
жіберіледі. Онда бұрғылау станогы машинисінен бастап, 
цех бастығы, кеніштің бас инженері және оның директоры 
болып істеді.

Одан соңғы еңбек баспалдағы – Алтай полиметалл 
комбинаты бас инженерінің орынбасары, техникалық 
бөлімінің бастығы. Риддер кенішінің және КСРО ірі 
қорғасын-мырыш кәсіпорындарының бірі – Лениногор кен 
басқармасының директоры қызметтерін атқарады.

1942 жылы орда бұзған отыз жасында республика 
Министрлер Кеңесі Төрағасының орынбасары болып 
тағайындалады. Бұл жауапты міндетті он жыл мінсіз 
атқарады. Соғыс кезінде ол майдан қажетін қамтамасыз 
ететін жылу және басқа өнеркәсіп салалары жөніндегі 
мәселелермен айналысты.

1952 жылы Қазақ КСР Ғылым Академиясының 
Президенті болып сайланды. 1955 жылы Қазақ КСР 
Министрлер Кеңесінің төрағалығына тағайындалды. 
1960 жылғы қаңтардан бастап Қазақстан Компартиясы 
Орталық Комитетінің бірінші хатшысы болды. 1962 жылы 
желтоқсанда ол жоғары лауазымды қызметтен алынып, 
қайтадан Республика Министрлер Кеңесінің төрағалығына 
тағайындалды. Сол кезде ондай жағдайларға таңдануға 
болмайтын. Өйткені басшы кадрларды Мәскеу өз қолына 
алған еді. Орталық барлық кадрларды өзі алып, өзі қойып 
отыратын. Ғажап қой, бірақ анық жайт. 1964 жылы 
Орталықта жағдайлар өзгерді де, Қонаев қайтадан Қазақстан 
Компартиясы Орталық Комитетінің бірінші хатшысы болып 
сайланды.

Ол сан дүркін КСРО және республика Жоғарғы Кеңесінің 
депутаты, КСРО Жоғарғы Кеңесі Президиумының мүшесі, 32 
жыл бойы СОКП ОК-ның мүшесі болды. 1966 жылы СОКП 
ОК Саяси Бюроның мүшелігіне кандидат, Партияның төрт 
съезінде, яғни XXIV пен XXVII съезд аралығыңда Орталық 
Комитет Саяси Бюросының мүшесі болып сайланды.

Ұзақ жылдар бойы Қонаев елдің жоғарғы билік тізгінін 
ұстағандардың бірі болды. ОК Саяси Бюросының мүшесі 
ретінде мемлекеттің ішкі және сыртқы саясатының 
мәселелерін шешуге қатысты.

Д.А.Қонаев партияның аса көрнекті қайраткері ғана 
емес, ол ғылыми қызметпен де қажырлылықпен айналысты. 
Техника ғылымдарының докторы, Қазақ КСР Ғылым 
Академиясының академигі.

Ол қазба байлықтарының арқасында республиканың 
деңгейі биікке көтерілетінін жақсы білді. «Республикамыз 
қарыштап, даму асқарынан асып, тағы да бір биік белеске 
көтеріледі» деп әлденеше рет айтқан болатын. Америкадан 
шығатын журналдардың бірінде атақты ағылшын 

саясаттанушысы өзінің «Орыстар мен қазақтар» деген 
мақаласында Қазақстанның 1917 жылғы төңкеріске дейінгі 
(патшалық тәртіп кезінде) және социализм құрылысы 
кезеңіндегі дамуын салыстырған талдау келтіреді. Зерттеу 
барысында байқалғанындай, Қазақстанның өрлеу мен 
гүлденудің ең жоғарғы дәрежесіне жеткен кезеңі Қонаев 
билік басына келген жылдар екен.

Қонаев өте сауатты басшы бола білді. Кез келген 
мәселені шешуде батылдық пен көрегендік танытты. Біздің 
ғасырымыздың 60-80 жылдары аралығында Қазақстанның 
әлеуметтік-экономикалық жағдайы толығымен өзгерді. 
Соғысқа дейін экономика өзінің жаңа қадамын бастады, 
сосын соғыс, ал соғыстан кейін барлық ресурстар КСРО-
ның Батыс және Солтүстік батыс бөлігіндегі кираған қалалар 
мен өнеркәсіп орындарын қалпына келтіруге жұмсалды. 
Қазақстан мен Орта Азия республикалары сол бәз-баяғы 
қалпында қалды.

60-80 жылдар аралығындағы Қазақстанның әлеуметтік-
экономикалық дамуы деңгейіне мына дәлелдер куә. Осы 
кезеңдер ішінде республиканың ауыр өнеркәсібі саласындағы 
ірі өнеркәсіп орындары жедел қарқынмен өсті: Қарағанды-
Теміртау, Павлодар-Екібастұз, Жамбыл-Қаратау және 
Шымкент-Кентау көмір-металлургия кешендері кұрылды. 
Қазақстан елімізге орасан зор мөлшерде болат, шойын, мыс, 
вольфрам, марганец, молибден, корғасын, мырыш, алтын, 
т.б. қазба байлықтарын тапсырды. Қазақстанның үлесіне 
69% мыс қорыту, 70% корғасын, 90% марганец, 87% жай 
фосфор өндіру тиді. Көмір қазу 220 миллион тоннаға жетті. 
Электр қуаты 78 миллиард киловат-сағатқа өсті. Екібастұздан 
Орталыққа жоғарғы кернеулі электр жүйесі тартылды. 
Ауыр өндірістің шапшаң қарқынымен бірге жеңіл және 
тамақ өнеркәсібін одан әрі дамытуды жеделдету мүмкіндігі 
туды. Мыналарды айтсақ та жеткілікті: 70-жылдардың аяғы 

мен 80-жылдардың басында республикада 37 млн. пар аяқ 
киім, миллион метр мақта-мата бұйымдары шығарылды. 
Республикада 8 қант зауыты, екі былғары комбинаты жұмыс 
істеді. Теміржол, әуе және автомобиль көліктері көбейді. 
80-жылдардың аяғында теміржолдың ұзын-ырғасы 15 мың 
шақырымнан асып кетті.

Барлық аудан орталықтары мен шеткі шалғай ауыл-село 
мекендері, көптеген ауыл шаруашылығы кәсіпорындары 
автомобиль жолдарымен ұштастырылды. Астық өнімі 29-
30 миллион тоннаға, кой саны 35 миллионға, жылқы 1 
миллион 100 мыңға, ірі қара 7 миллионға жеткізілді. Тың 
жерлер астық, ет, сүт өндірісінің орталығына айналды. Басқа 
облыстар да олардан қалып қойған жоқ. Мәселен, Шымкент 
облысының бір өзі ауыл шаруашылығының 14 түрінен өнім 
өндірді.

Жаңа қалалар бой көтеріп, көшелер асфальтталып, 
ауыл-село көріктендіріліп, сәнді де салтанатты мәдениет 
сарайлары, оқу орындары салынып, ғылым, денсаулық сақтау 
мекемелері жаңа техникалық жабдықтармен жарақталды.

Сөз жоқ, бұл зор жетістіктің бәрі бір кісінің ғана 
сіңірген еңбегі емес. Әйткенмен, осы бастамалардың 
бәрінің ұйымдастырушысы әрі басшысы Қонаев болғанын 
ұмытпауымыз керек. Жалпы, қайбір тың істе басқадан 
дара тұлғаның рөлі ерекше болатынын есте сақтаған жөн. 
Тарихта оған келтірер мысалдар көп. Әйтеуір бір кісі 
өзгеріс, жаңалықтың бастамашысы әрі көш басшысы болып, 
оның соңынан ізін басып, ісін жалғастырушылар да ереді. 
Мәселен, араб ұлтының қалыптасуында Мұхаммед ғ.с. 
еңбегі ұлан-ғайыр,

АҚШ-тың қалыптасуына Джордж Вашингтон ересен 
үлес қосса,  Рим империясы – Юлий Цезарға, Еуропа – ұлы 
Карл алдында көп қарыздар.

1993 жылы күзде Қазақстан халқы өзінің ұлы перзенті 
Д.А.Қонаевпен қоштасты. Аса ірі саяси мемлекет қайраткері 
дүниеден өтті. Телегей теңіз, терең ақыл мен аса білімдарлық, 
көреген зерделілік – бұл биік тұлғаның парасатты бейнесі 
еді. Димаш Ахметұлы тек саяси көсем ғана емес, ол ұлттың 
рухани ұстазы болды. Кіршіксіз кісілігі мол, баршаға 
қамқор – ол күнделікті жай тірлікте жан-жүрегімен қуанып, 
қиянатты да сабырмен жеңіп, қайғы-мұңды да ақыл-оймен 
көтере білетін.

Қонаев республика үшін игілікті мол істер мен жоралғылы 
ізгі жақсылықтар жасады. Қазақстан өзге республикалардан 
көш ілгері озып, лайықты орынға ие болды. Сол кезеңдерде 
республиканың ғылыми күш-қуаты күрт өсті. Ғылыми-
зерттеулердің жаңа бағыттары көрініс тауып, республиканың 
өндіргіш күштерін өркендетуге тікелей атсалысатын талапты 
да талантты ғылыми кадрлар тобы нығайды.

Оның осынау жемісті еңбектерін Отаны әділ әрі лайықты 
бағалап, үш мәрте Социалистік Еңбек Ері атағын берді. Оған 
қоса 8 Ленин, Октябрь Революциясы ордендерімен және 
көптеген медальдармен марапатталды.

Д.А.Қонаев жарқын өмірдің салтанат құруы ісіне шын 
берілген табанды қайраткер болды. Ол өзінің асқақ мұратты 
парызын адал орындады.

(Мақала «Елу жыл ел ағасы» кітабынан алынды. 
Алматы., «Санат» баспасы, 2002. 11-13-беттер.)

  

    



8

                                     Жанғара ДӘДЕБАЕВ,
Қазақстан Жазушылар одағының 

мүшесі, Қазақстан 
Республикасы Жоғары 

мектеп ұлттық ғылыми 
академиясының, Қазақ 

Білім академиясының және 
Халықаралық Айтматов

 академиясының толық мүшесі
 (академигі), филология

 ғылымдарының докторы, 
профессор, ғалым-жазушы.

ДІНМҰХАМЕД  ДАНАЛЫҒЫ
Дінмұхамед Ахметұлы Қонаев Қазақстан Коммунистік 

партиясы Орталық Комитетінің бірінші хатшысы болып 
алғаш сайланғаннан кейінгі екі жыл (1960-1961) ішінде 
Одақ басшылығының Қазақстанның аумақтық тұтастығын 
бұзуға бағытталған бірнеше әрекеті болды. Оның бірі 
Маңғыстаудың мұнайлы аудандарын Түркменстанға қосу 
туралы [1, 246-247]. Дінмұхамед Ахметұлы бұл мәселені 
Қазақстанның мемлекеттік мүддесі, Қазақстан халқының 
ғасырлар бойы сыналып, саф алтындай жарқыраған тарихи 
танымы, патриоттық сезімі, ұлттық бірлігі мен ынтымағы 
тұрғысынан сараптады. Халқының намысына тиетін, 
халқының, өсер өркенінің алдында өзінің бетіне шіркеу 
болатын, арына дақ түсіретін өктем өкімге қарсы шықты. 
Қазақстан халқы алдында Одақтың мұндай ұсыныстарымен 
келісуге де, оларды бағыныштылықпен қабыл алуға да 
бара алмайтынын, халықтың өмірлік мәні зор құндылығын 
бұзуға сол халықтың өкілі ретінде адамдық-азаматтық құқы 
жоқтығын азуын айға білеген Одақтың бірінші басшысының 
өзіне бетпе-бет, батыл айту қандай тереңдікті, қандай 
кеңдікті, қандай қайратты қажет еткендігін тарихтың өзі 

көрсетіп отыр.
Азаматтық парыз, халық мүддесі туралы биік сөздермен 

Одақ басшысын алған бетінен қайтару мүмкін емес-ті. 
Мұндай жағдайда қарсы жақты ақыл асырып қана тоқтату 
мүмкін еді. Дінмұхамед Ахметұлы дәл солай жасады: әр сөзін, 
әр ойын ғылыми тұрғыда барынша негіздеп, тұжырымын 
ешкім бұзып немесе бұрып кете алмастай дәлелді, дәйекті етіп 
түйіндеді. Оның үстіне өз тұжырымдарының Қазақстанның 
ғана емес, бүкіл КСРО мемлекетінің экономикалық қуатының 
өсіп-өркендеуі үшін маңызды екеніне мемлекеттің саяси 
билігіндегі жайсаңдардың көзін жеткізеді. Түркменстан 
мен Қазақстанның мұнай өндіру ісі мен геологиялық-
барлау жұмыстарына ғылыми сараптама бере отырып, 
бұл бағыттағы жұмыстардың барлық салалары бойынша 
Қазақстанның басқалардан көш ілгері екендігін, сондықтан   
да Маңғыстаудың мұнайлы аудандарын Түркменстанға 
қосуда ешқандай экономикалық тиімділіктің жоқтығын 
жеткізе дәлелдейді. Ол заманда да ақылдың сөзін тыңдай 
білетіндер болған ғой. Орынды, жүйелі, негізді тұжырымға 
иланбасқа, ақиқат алдында басын имеске мәселені шешуге 
қатысып отырғандардың мүмкіндігі қалмайды. Димаш 
Ахметұлының нақты, ресми мәліметтерге, тиісті жолмен 
сараптан өтіп, бекітілген сандық және сапалық көрсеткіштерге 
негізделген ойларын, стратегиялық маңызы зор қағидалары 
мен тұжырымдарын алдымен Геология министрі қолдап 
сөйлейді. Д.А.Қонаевтың тұжырымдарының негізділігі, 
дәлелділігі, оны КСРО геология министрінің мойындауы 
және қолдауы Одақ басшысын өз ұсынысын кері қайтарып 
алуға мәжбүр етті. Кеңестік дәуір тарихында Одақтың 
бірінші басшысы өз ұсынысын кері қайтарып алмаған, Одақ 
басшысының ұсынысы орындалған. Д.А.Қонаевтың кемел 
ақыл-ойы, саясаткерлігі, қайраткерлігі, азаматтығы Одақтың 
жақсылары мен жайсаңдарын алған беттерінен қайтарды, 

әділетсіздік жасауға жібермеді. Бұл КСРО тарихында бұрын-
соңды болмаған саяси ерлікке пара-пар оқиға еді.

Д.А.Қонаев ел экономикасын көтеру және оны басқаруды 
жақсарту мақсатында Республикада Торғай облысын 
ашу туралы ұсыныс жасағанда, Орталық бұл ұсынысты 
басқаша шешуге ұйғарды. Ұйғарым бойынша, Қазақстан 
Коммунистік партиясының астықты аймақтар бойынша 
арнайы бюросы құрылып, оның төрағалығына Республика 
хатшыларының бірі тағайындалады. Көп уақыт өтпей, Одақ 
жетекшісі Қазақстан басшысына өзінің жаңа шешімі туралы 
хабарлайды. Онда аталған Бюро жойылып, құрамына бес 
астықты аймақ кіретін Тың өлкесін құру көзделген-ді. Оның 
үстіне Тың өлкесі құрамына Қарағанды облысы қосылып, 
Москва мен Алматыға тең дәрежеде бағынышты болуға 
тиісті еді. Республика басшысы Одақтың мұнысына да үзілді-
кесілді қарсылық білдіреді [1, 243-245]. Кейін бұл әңгіме 
Москвада Н.С.Хрущевтің кабинетінде қайта жалғасады. 
Әңгімеге Микоян, Козлов, Брежнев, Косыгин, Первухин және 
басқа саяси тұлғалар қатысады. Д.А.Қонаев Н.С.Хрущевтің 
ұсынысымен келісе алмайтынын айтып, өз пікірін дәлелдейді. 
Н.С.Хрущев ешнәрсені тыңдағысы келмей, Д.А.Қонаевтан 
өз пікірін қайтып алуды талап етеді. Республика басшысы өз 
ұстанымынан таймайды. Пікір таласы барысында Қазақстан 
басшысының ойы дәлелді, ұстанымдары тегеурінді, терең 
екендігіне көзі жеткен Микоян Н.С.Хрущевтің ұсынысын 
қолдамайтынын білдіреді, Д.А.Қонаевтың пікірі негізді және 
экономикалық тұрғыда тиімді екенін мойындайды. Димаш 
Ахметұлының саяси-экономикалық көрегендігі, батылдығы, 
ойының негізділігі, пікірінің ғылыми жағынан дәлелділігі 
нәтижесінде Қазақстанның аумақтық тұтастығы екінші 
жолы тағы да сақталып қалды. Одақ басшысы өз ұсынысын 
тағы да қайтып алуға мәжбүр болды. Совет Одағы секілді 
алып мемлекеттің бірінші басшысының бетін бұлайша 

батыл қайтару, оны өз ұсыныстарын екі рет кері қайтарып 
алуға мәжбүр ету – тарихта тек Д.А.Қонаевтың ғана қолынан 
келді.

Н.С.Хрущевтің Қазақстанның аумақтық тұтастығын 
бұзуға бағытталған ендігі бір ұсынысы – Қазақстанның мақта 
өсіретін оңтүстік аудандарын Өзбекстан Республикасының 
құрамына беру туралы [1, 248-249]. Тарихи деректерде 
бұл ойды Н.С.Хрущевке сол тұста Оңтүстік Қазақстан 
облысын басқарып отырған И.Юсуповтың ұсынғаны туралы 
айтылады. Бұл ұсыныс Н.С.Хрущевтің Қазақстан жерін 
бөліске салуға бағытталған ішкі есебіне барынша сәйкес 
келді. Қазақстанның мақта өсіретін оңтүстік аудандарын 
Өзбекстанға қосу туралы Н.С.Хрущевтің бұл ұсынысына да 
Д.А.Қонаев батыл қарсылық білдіреді.

Мемлекеттік биік деңгейде ой ойлап, іс қылуға қабілетті 
мемлекет қайраткері мемлекеттің (территориялық) аумақтық 
тұтастығын сақтауды қандай кез, қандай жағдайда да өзінің 
басты парызы тұтқан. Өйткені мемлекеттің аумақтық 
тұтастығының, мемлекет құрып отырған халықтың, елдің 
атамекен-жерінің тағдыр-талайын мемлекеттік өресі 
қалыптасқан басшы жеке-дара шешуге тиіс емес. Мемлекет-
тің, қоғамның әр мүшесі де туған жерін, атамекенінің әр 
сүйемін жат жұрттан, бөтен елдің астамшылығынан қаны 
мен терін төгіп қорғауға бар да, оны бөгде біреудің шылауына 
байлап жіберуге жоқ. Сан ғасырлар бойы қалыптасқан 
осындай тарихи таным, Отан туралы қасиетті ұғым ұлттық 
тұрғыға, халықтың қалыптасқан өмірлік көзқарасына 
айналғандықтан, мұндай тұрғы мен мұндай көзқарасқа 
қайшы әрекет жасау Отанға, халыққа, ұлтқа жасалған 
қиянатқа ұштасары анық еді. Н.С.Хрущев бұл секілді 
құндылықтар жайлы ойлайтындай жағдайда емес-ті. Өйткені 
оның саяси мақсаты Қазақстанның аумақтық тұтастығына 
іріткі салу, одақтас республикалардың шекарасын біртіндеп 

жою болатын. Д.А.Қонаев өз пікірін Оңтүстік Қазақстанның 
жергілікті ұлт өкілдерінің өте жиі қоныстанған аймақ 
екендігімен, оның аудандарын басқа республика құрамына 
беру екі республика халықтары арасындағы қатынастың 
ширығуына алып келетіндігімен тиянақтай түскенмен, Одақ 
жетекшісі селт етпейді. Мойынын бауырына алып, алған 
бетінен қайтпайды. Қазақстанның мақта өсіретін оңтүстік 
аудандарын Өзбекстанға қосу туралы әділетсіз шешімін іс 
жүзіне асыру жолында бет бақтырмай, бетпақтық көрсетеді. 
Москвада өткен осы әңгіме үстінде Микоян сөз бастап, 
бұл жолы ол Н.С.Хрушевті қолдайды. Соған қарамастан 
Д.А.Қонаев бұл ұсыныспен өзінің келіспейтінін, оған қарсы 
екендігін тағы да ашық айтады. Бұл 1962 жылғы желтоқсан 
айының ортасында Мәскеуде болған әңгіме еді. Елге қайтар 
алдында Димекең Кремльден тапсырма алады. Тапсырма 
желтоқсанның аяғына қарай Республика Компартиясы 
Орталық Комитетінің пленумын өткізу туралы еді.

Пленум алдында Қазақстанға Н.С.Хрущевтің 
тапсырмасымен келген КОКП ОК хатшысы Козлов 
жергілікті басшылықты істің жайымен таныстырады 
[1, 250-251]. Жоғарыдан қабылданған шешім бойынша, 
Д.А.Қонаев Республика Министрлер Советінің Председателі 
болып тағайындалып, Республика Компартиясы Орталық 
Комитетінің бірінші хатшылығына И.Юсупов сайлануға 
тиісті еді. Әңгіме үстінде Д.А.Қонаев өзін Ғылым 
Академиясының Тау-кен ісі институтына жіберуді сұрайды. 
Бірақ бұған Орталық келіспейді. Пленум өтті. Орталықтың 
шешімі қабылданды. И.Юсупов Қазақстан Компартиясы 
Орталық Комитетінің бірінші хатшысы болып сайланды. 
Одақ басшысы Қазақстанның оңтүстік аудандарын Өзбекстан 
құрамына беру туралы шешімін осылай жүзеге асырады. 
1963 жылы Өзбекстан құрамына осылайша енгізілген 
аудандар (Мақтарал, Ильичовка, Киров) Д.А.Қонаевтың 
табандылығы, саяси мәмілегерлігі, қажырлы еңбегі 

арқасында 1971 жылы Қазақ Республикасының құрамына 
қайтарылды [1, 250].

Александр Македонский ұстазы Аристотельден: 
«Мемлекет билеушісі үшін батыл болған жақсы ма, әділетті 
болған жақсы ма?»- деп сұраған екен дейді. Сонда Аристотель 
былай деп айтқанға ұқсайды: «Ең жақсысы - мемлекет 
билеушісінің бойындағы әділеттіліктің батылдыққа мұқтаж 
болмағаны». Мұндай даналық сөзді дүниенің тұтқасын 
ұстаған патшаға Бірінші ұстаз – Аристотель ғана айта алды. 
Данышпан ұстаздың даналық ақылын дүниенің тұтқасын 
ұстаған Александр Македонский ғана тыңдай алды. 
Н.С.Хрущевтің қолында шексіз билік болғанмен, даналық 
сөздің дәнін таныр білік болмады. Ол Қазақстанның 
аумақтық тұтастығын бұзуға бағытталған істерінде өзінің 
өресіздігін танытты, батылдығы мен басбұзарлығының арасы 
ашылмады, ұсынысымен де, шешімімен де қазақ халқының 
мемлекеттік бірлігі мен тұтастығына қарсы бағытталған 
зорлыққа, содырдың сомсынғанындай астамшылыққа барды. 
Сомсынғанға құдай барын, сом темірге балға барын есіне 
алмады. Қазақтың ілгерідегі ақсақалдары ханның ашушаң, 
байдың сараң, кедейдің ашкөз болғаны жаман деген даналық 
ой баққан екен. Н.С.Хрущев тіршілік философиясынан туған 
мұндай биік ойдың деңгейіне көтерілмеді. Қазақтың елі мен 
жері дегенде ашушаң да болды, сараң да болды, ашкөз де 
болды. Бұл бүкіл бір іргелі мемлекеттің басында отырған 
адамның бойына лайықсыз, келеңсіз, кесірлі, кесапатты 
мінез еді. Мұндай мінезбен, мұндай таныммен ол одақтас 
республикалардың одағын басқаруға лайықты бола алмады.

Елдің, ұлттың болашағын дамыған ғылым мен білім, 
өскен өнер, өркен жайған өркениет қамтамасыз етеді. 
Ғылым мен білімнің, өнер мен өркениеттің дарынды 
өкілдерінің тағдыр-талайына Димаш Ахметұлы зор 
жауапкершілікпен, әділеттілікпен және құрметпен қарады. 
Ол Республиканың мемлекеттік негізін құрайтын жерді, 
атамекеннің, Отанның аумақтық тұтастығы мен бірлігін 

қалай аялап, қандай батылдықпен, қандай қуатпен қорғаса, 
ұлттық ғылым мен білім, әдебиет пен өнер, мәдениет 
саласындағы қайраткерлерді де аса ардақ тұтты, олардың 
өнері мен өнегесіне, шығармашылық қызметіне зор ілтипат 
білдіріп, жанашыр, қамқор болып отырды. Қазақстан 
Халық комиссарлары Кеңесі Төрағасының орынбасары 
болып еңбек еткен он жыл (1942-1952) ішінде Ғылым 
Академиясының Ұлттық Ғылым Орталығы ретінде 
құрылуы мен қалыптасуына, дамуына үлкен еңбек сіңірді. 
1951-1952 жылдары қазақ ғалымдарының қызметіне, 
шығармашылық ізденістеріне идеологиялық тұрғыдан саяси 
баға беріле бастағанда да Димаш Ахметұлы өз тұрғысынан, 
халықтық мүдде биігінен төмендемейді, әділеттіліктен 
таймайды. Ғылым Академиясының Президенті қызметіне 
барып, тиісті қайта құрулар, өзгертулер жасау туралы 
Республика басшылығының ұсынысын Димекең 1951 жылы 
қабылдамағанмен, 1952 жылы оған келісім беруге мәжбүр 
болады. Қ.И.Сәтбаев Академия Президенттігінен босайды. 
Академияның жаңа Президентін сайлау туралы мәселе 
қойылғанда, Қ.И.Сәтбаев бұл қызметке Д.А.Қонаевты 
ұсынады [1, 155].

Республика Ғылым Академиясының Президенті 
қызметінде Д.А.Қонаев экономикалық, әлеуметтік мәні 
аса үлкен істер атқарды. Жаңа ғылыми зерттеу бағыттары 
ашылды. Ғылыми зерттеу нәтижелері өндіріске еңгізілді. 
Жаңа ғылыми зерттеу институттары құрылды. Ғалым 
мамандар легі қалыптасты. Жас ғалымдар даярлау ісі 
жолға қойылды. Академияның ғылыми-техникалық негізі 
жаңғырды. Қ.И.Сәтбаев академия құрамындағы ірі құрылым 
– геология ғылымдары институтының директоры бола 
жүріп, Республиканың тау-кен өндірісі үшін аса бағалы 
жаңалықтарға қол жеткізді. Академия Президенті бұл 
саладағы ізденістерге ерекше мән беріп, Қ.И.Сәтбаевқа 
үнемі құрмет, көмек көрсетіп отырды.

1952 жылы Республика Компартиясы Орталық Комитеті 

Ғылым Академиясының Президенті алдына М.О.Әуезовті 
академиктер қатарынан шығару туралы талап қояды 
[1,140-142]. Ұлттық Ғылым Академиясының мүшелеріне, 
ұлттың көрнекті ғылым және қоғам қайраткерлеріне ұлт 
игілігі, мемлекет мүддесі тұрғысынан қарауды өзінің 
басты азаматтық парызы тұтқан Дінмұхамед Ахметұлы 
республикалық партия басшыларының талабын қабылда-
май, М.Әуезовті өз қамқорлығына алып, қорғайды, қажет 
жерінде Одақ Ғылым Академиясының басшыларынан, 
белгілі қоғам, ғылым қайраткерлерінен М.Әуезовті қолдауды, 
қорғауды тікелей сұранады, КОКП Орталық Комитетінің 
ғылым бөлімі алдына М.Әуезов жайын арнайы мәселе етіп 
қойып, ұлы жазушыға қорған болады. Соның нәтижесінде 
М.Әуезов уақыт диірменінің екі тасының арасына түсіп, 
жойылып кету қаупінен аман қалады.

1955 жылы Қазақстан Министрлер Советінің 
Председателі болып тағайындалғанда, Д.А.Қонаев 
Республика Ғылым Академиясының Президенттігіне 
Қ.И.Сәтбаевты қайта  сайлау туралы ұсыныс жасайды. 
Қазақстан Компартиясы Орталық Комитетінің екінші 
хатшысы Л.И.Брежнев бұл қызметке басқа бір ғалымды 
лайықты көрген еді. Екі қайраткер екі түрлі ұсыныс 
жасаған осы күрделі жағдайда Д.А.Қонаев мәселені нәзік 
мәмілегерлік жолмен Қ.И.Сәтбаевтың пайдасына шешу 
туралы ортақ тұжырымның қабылдануына қол жеткізеді [1, 
154-155]. Бұл жерде де Димаш Ахметұлының еліне, елінің 
елеулі ерлеріне, ғылым қайраткерлеріне деген шынайы 
құрметі, биік азаматтық ұстанымы, мемлекет қайраткері 
ретіндегі көрнекті үлгісі ерекше көз тартады.

Димаш Ахметұлының туған елінің ерен ұландарын шын 
жүректен сүйген қасиетті жаратылысы Олжас Сүлейменовті 
Орталықтың кейбір «патриоттарының» жапқан жаласынан 
қорғау барысында тағы жарқырап көрінді [1,398-400]. 
Жалақорлық, бәлеқорлық, сұмдық, сұмпайылық... – 
ортасында неше алуан абзал, дана тұлғалары бар  адамзат 

қоғамында осындай құлыққа орын жоқ сияқты. Жұрттың бәрі 
жақсылық жолында, елдің өркенін өсіру, көсегесін көгерту 
мақсатында жұмыла еңбек етіп жатқанда, мұндай келеңсіз, 
кесепатты құлықтың өсіп-өнетін топырағы да әлдеқашан 
тозып біткен сияқты көрінетіні рас. Алайда адамзат 
қоғамының жетілуінің, кемелденуінің заңдылығы өзінше 
билеп төстейді. Жақсылық барда жамандық та қалмайды. 
«Бөрі қайда деме - бөрік астында, жау қайда деме - жар 
астында»,- деген халық даналығында үлкен шындық барына 
осындайда көз жеткендей болады. О.Сүлейменовтің «Аз и 
Я» кітабын Қазақстан жұртшылығы жақсы қабылдағанына 
қарамастан, Орталықтың «патриоттары» өрекпіп, оған 
қарсы өре түрегелді. Беделді, бетті деген ірі басылымдар «Аз 
и Я» кітабына сын да айтты, мін де тақты. Кітаптың ұлтшыл 
сарындағы еңбек екендігі, оның авторының ұлтшылдығы 
жайында айыптау қорытындыларын жариялады. Саяси 
Бюро мүшесі, әдебиет пен өнерді, мәдениетті, қоғамдық 
ғылым мен бұқаралық ақпарат құралдарын ашса – 
алақанында, жұмса – жұдырығында ұстаған М.А.Суслов 
О.Сүлейменовтің кітабы туралы ашық айтылған пікірлер 
мен жабық жазылған қорытындыларды, сараптамаларды, 
Орталық Комитеттің анықтамасын жинап алып, саяси баға 
беруге бет алады. Кітап туралы, кітаптың авторы туралы 
Д.А.Қонаевтың ақ сөзіне қонақ бермейді, алған бетінен 
қайтпайды. М.А.Сусловтың бет бақтырмаған қалпынан 
көңілі суыған соң, Димекең Л.И.Брежневке кіреді де, 
оған О.Сүлейменовтің кітабын оқып шығуға, содан кейін 
пікірін білдіруге ұсынады. М.А.Суслов та қарап жатпай, 
О.Сүлейменовтің кітабын Орталық Комитеттің үш бірдей 
бөлімінің бірлескен мәжілісінде талқылау туралы шешім 
шығарады. Осы хабарды естіген Димекең Л.И.Брежневке 
телефон соғып, О.Сүлейменовтің кітабы туралы өз 
өтінішінің жайын сұрайды. Осы арада Л.И.Брежнев кітаптан 
алған әсерінің өте жақсы екенін айтып, одан «иненің 
жасуындай да ұлтшылдықты көрмегенін, тіпті, оның иісін де 

сезбегенін» білдіреді. Орталықта шиеленісіп қалған мәселені 
Республикада Д,А.Қонаевтың өзінің шешуіне ерік береді. 
Осылайша О.Сүлейменовтің басына үйірілген бұлт тарап, 
автор да, кітап та аман қалады. Ұлт мәдениетінің шынардай 
шығармашылық тұлғасына, тамаша талантына деген мұндай 
құрмет білдіру, оны уақыттың, қолына билік бишігін ұстаған 
өзімшіл, өркөкірек топтың жаласынан, қиянатынан қорғап 
қалу – Димаш Ахметұлы секілді халқын, халқының дарынды 
ұлдарын, елінің болашағын шексіз сүйген ұлы қайраткердің 
ғана қолынан келді.  

Димаш Ахметұлы мемлекеттік басқару үдерісін білікті 
маман кадрлармен қамтамасыз ету, оларды тәрбиелеу, сақтау, 
кемеліне келтіру секілді істерге де ерекше маңыз берді. 
Осы кезеңде Димекеңнің тұсында Қазақстан Компартиясы 
Орталық Комитетінің екінші хатшысы болып қызмет 
атқарған В.Месяцтің естелігінде баяндалған мына бір шағын 
оқиғаға көңіл бөлген жөн секілді. В.Месяц республикадағы 
кадр саясаты мәселелері бойынша КОКП ОК алдында 
тікелей жауапты тұлға болды. Дінмұхамед Ахметұлы оны 
шақырып алып, одан сол тұста басшы кадрлары ауысып 
жатқан Қарағанды облысы жайлы, Қарағандыда қашан 
болғаны, Теміртау металлургия комбинатында болған-
болмағаны туралы сұрайды. Әңгіменің аяғына қарай 
Димекең В.Месяцке Қарағанды облысына баруға, Теміртау 
металлургия зауытын міндетті түрде көруге кеңес береді. 
Екінші хатшы Қарағандыға келіп, облыс басшыларымен 
кездеседі, Теміртауға барады. Теміртауда В.Месяцті 
зауыт партия комитетінің хатшысы Нұрсұлтан Әбішұлы 
Назарбаев қарсы алып, өндіріс цехтарының жұмыстарымен 
таныстырады. Осы жолы В.Месяц облыс басшыларымен 
бірге зауыт партия комитетінің мәжілісіне қатысып, 
Н.Ә.Назарбаевтың баяндамасын тыңдайды. В.Месяц 
завод партия комитеті хатшысының істің мәнін жете біліп 
баяндаған алғырлығына, тереңдігі мен жігерлілігіне көңілі 
толып, дән риза болады. Жұмыс күнін осындай жағымды 

әсермен аяқтап, кешкісін өзі тоқтаған қонақ үйге келіп, 
жайғаса бергенде бөлмедегі телефон шырылдап қоя береді... 
Телефоннан Дінмұхамед Ахметұлының үні естіледі:

- Зауытта болдың ба? Әсерің қандай?
В.Месяц көрген-білгенін, зауыт партия комитетінің 

хатшысы Н.Ә.Назарбаевтан алған ерекше әсерін баяндайды. 
Одан әріде Д.А.Қонаев өзінің ұсынысын білдіреді:

- Обкомда өнеркәсіп бойынша хатшы жоғын білесің. 
Мүмкін, Н.Ә.Назарбаев жолдасты сайлармыз.

В.Месяц Д.А.Қонаевтың ұсынысын сол сәтінде қолдап, 
зауыт партия комитетінің хатшысының ұйымдастыру, 
басқару қабілетін жоғары бағалайды. Димекең сөзін былай 
түйеді:

- Ертең обкомның бюросын өткізіңдер де, Н.Ә.Назарбаев-
ты хатшы етіп сайлаңдар.

Ертеңінде Қарағанды облыстық партия комитетінің бюро 
мәжілісі өтті. Н.Ә.Назарбаев обкомының өнеркәсіп саласы 
бойынша хатшысы болып сайланды [2, 112-117].

Дінмұхамед Ахметұлының лайықты кадрларды таңдауы 
мен тағайындауындағы, тәрбиелеуіндегі көрегендік пен 
даналықтың толып жатқан ғажап үлгілері бар. Ал мына 
жолғы таңдау мен тағайындаудың да, тәрбиелеудің де жөні 
мен мәні мүлде ерекше тарихи маңызы болғанын өмірдің өзі 
көрсетті. Телефон арқылы әңгімелесу желісінен Димекеңнің 
Нұрсұлтан Әбішұлын бұрыннан жақсы білетіні, В.Месяцті 
Қарағанды облысына, Теміртау металлургия зауытына 
арнайы жібергенде, ойында өзі ғана білетін үлкен пікірі 
болғаны аңғарылады. Бүгінде Елбасы Н.Ә.Назарбаевтың ел 
игілігі үшін атқарған және атқарып келе жатқан ерен еңбегіне, 
барша ғаламның басшыларына жол көрсеткен көрегендігіне 
қарап отырғанда, Димекеңнің Елбасы болар ерекше тұлғаны 
ерте біліп, ерте тәрбиелеп, дер кезінде кемеліне келтірген 
кемеңгерлігі көзге күндей балқып елестейді.

Димаш Ахметұлының туған халқы, туған жері туралы 
ұғымы қаншалықты қасиетті болғанын бүгінде қанша 

айтсақ та, қанша толғасақ та болады. «Биікке көтерілдім, 
бірақ халықтан аласа екенімді ұмытпадым… Басар жерім 
де, барар жерім де – қара жер. Қастерлей білсем, қадірімнің 
кетпесін білдім. Панаң да – ел, данаң да – ел. Соған арқа 
сүйедім, содан үйрендім» [1, 508-509], – деген сөздерінде 
ұлылық та, даналық та бар. Бұл сөздерде сол ұлық дананың 
халық алдындағы баладай кішіктігі де бар. 

Халқымыздың Димекеңдей қаһарман ұлының сөзінде 
тұтас халық ардақ тұтар ғибрат бар. Онда телегей теңіз 
тарих бар. Сол тарихтың таудай толқындарының үнінен 
Димекеңнің туған халқына арнаған мына сөзі жүрекке жетіп, 
көңілді тербейді: «Қалтқысыз қызмет етуге, аманатыңа 
адал болуға, адам баласына қиянат жасамауға, ала жіптен 
аттамауға тырыстым. Соңғы демім таусылғанша, алақаны 
аялы, жаны саялы елім, саған; алтын бесігім – жерім, саған 
қызмет етуден танбаймын.

Менің жан баласына өкпем жоқ. Ал, менде кеткен өкпе, 
реніш, наз болса – ақ басымды иіп, мың қайтара кешірім 
сұраймын!» [1, 509].

Бұл сөздерді толқымай тыңдау, тебіренбей оқу қиын. 
Ел иесі бола жүріп осынша кішірею, жер иесі бола жүріп 
осынша аласару – жерін де, елін де  шексіз сүйген, өшпейтін 
жарығы, өлмейтін рухы бар кемел жанның ғана қолынан 
келмек. 

Димаш Ахметұлының өшпейтін жарығы мен өлмейтін 
рухы елі мен жеріне шапағатын тигізе бергей!

Пайдаланылған әдебиеттер:
1. Д.А.Қонаев. Ақиқаттан аттауға болмайды (Естелік-

эссе) / Орыс тілінен аударған С.Әбдірайымұлы. А., «Санат», 
1994.

2. Личность. Воспоминания о Д.А.Кунаеве / Авторы-
составители: С.Абдраимулы, А.Горяйнов. А., «Санат», 2007.

Серік ӘБДІРАЙЫМҰЛЫ,
Қазақстан Жазушылар

одағының мүшесі, 
журналист-жазушы, 

белгілі баспагер, 
Халықаралық Д.А.Қонаев
қорының төралқа мүшесі,

«Парасат» орденінің иегері.

ҚАДІРІ АСҚАН ЕЛІНЕ                
ДАНА ҚАРТЫМ

Ар ойлап, дүниеге бой алдырмаған, кісілігі мен кішілігін 
ұлылықтан биік қоя білген Дінмұхамед Ахметұлы Қонаев 
туралы сыр-сұхбат.

- Сізге сауал қоймас бұрын басын аша кететін бір мәселе 
бар. Басқасын айтпағанда, тек осы жарты жылдың ішінде 
газетіміздін оқырмандар саны кейінгі жастар легімен 
толықты. Уақыттың ұшқырлығын осымен де өлшеуге 
болады. Ұрпақ алмасуы әрі тез, әрі байқалмай жүріп 
жатыр...

- Абай атамыз айтқандай, дүние – үлкен көл, заман – 
соққан жел деген осы...

- Иә. Содан да болар, алдыңғы толқын – ағалардың 
күні кеше ғана басынан кешкендері кейінгі толқын інілерге 
жұмбақ көрінуі. Оған Димекеңнің саяси аренадан кеткеннен 
кейінгі өмірі куә. Соны таратып айтып кетсеңіз.

- Димаш Ахметұлы – тарихи тұлға, өз заманының 
ұлы перзенті. Бұл – басы ашық әңгіме. Қазақстан үкіметі 
басшысының орынбасарлығы қызметіне келген күннен 
бастап есептесек, ол кісі табан аудармастан республиканы 
қырық екі жыл басқарыпты. Үкімет басшысы, Ғылым 
Академиясының президенті және билік басында коммунистік 

партияның республикалық ұйымының бірінші хатшылығын 
былай қойғанда, кезінде айдарынан жел есіп, ұлы держава 
атанған Кеңес Одағын ашса – алақанында, жұмса – 
жұдырығында ұстаған ат төбеліндей Саяси Бюро құрамында 
ширек ғасыр болу екінің бірінің маңдайына жазыла бермеген 
бақ... Біле білген кісіге, бұл – қазаққа, Қазақстанға қонған 
бақ.

Әңгіме – биік мансапта емес, әрине, ондай сенімге ие 
болуды кездейсоқтық деп қарау ең үлкен әділетсіздік, мәселе 
– сол қырық екі жыл ішінде тындырған ісінде, артында 
қалдырған өшпес ізінде. Оны Алматыдан, осы жылдар 
ішінде бой көтерген қалалардан, Атыраудан Алтайға, 
Қаратаудан Торғайға дейін көсіліп жатқан ұлан-байтақ 
даладан ізделік. Тусырап жатқан құла дүзді түлеткен еңбек 
ардагерлерінің өмірінен ізделік. Іздеген сайын Димекең 
биіктей түседі, Мемлекет және саяси қайраткер ретінде 
тұлғалана түседі, Үлкен ғалым, ойшыл ретінде даралана 
түседі. Ол – қарапайым жұмыскер, қатардағы инженерден 
ірі өндірісті ұйымдастырушыға дейінгі өмір университетін 
тауысқан білікті маман. Біз адамның өзімен бірге кететін 
осы қасиетіне ден қоя бермейміз, Димекең: «Мен бар-жоғы 
тау-кен инженерімін. Өмірімнің алтын діңгегі осы»,- дейтін, 
Қазір ойласам, осы сөзде терең мән жатыр. Ең бастысы, 
кісілігі мол үлкен жүректі Азамат еді.

- Қысқасы, журналист ағайындар жиі қайталай беретін 
«Сегіз қырлы, бір сырлы»деген сипаттамаға сыйдырғалы 
отырсыз ғой?

Менімше, Димаш Ахметұлы – дара тұлға ретінде 
зерттеліп бітпеген әлем, Әлі ашылмаған қыры да, сыры да 
көп және оны ашқан сайын ірілене түсері анық. Ол кісінің 
екінші өмірі енді басталды. Алып таулар алыстаған сайын 
биіктеп, қол жетпес арманға айналады.

- Бір данышпан: «Бақ пен сордың арасы – бір-ақ елі» 

деген екен. Сол айтқандай, Димекеңнің жұлдызы жанған 
жылдарын көрген біздер Желтоқсан ызғарынан кейін 
басына бұлт үйірілген қасіретті күндерінің де куәсіміз. Сол 
кезде қаламгерлердің арасынан алғашқылардың бірі болып 
ол кісінің тағдырына араласқаныңыз есімізде. Ұмытпасам, 
«Қазақ әдебиеті» газетінің екі нөмірінде «Ақиқат айтылмай 
қалмайды» деген сұхбатыңыз жарияланды. Сізді тағдыры 
«қыл үстінде» тұрған кісіге алып барғаны не? Димекеңмен 
бұрыннан аралас-құраластығыңыз бар ма еді?

- Өзіңіз білесіз, 1986 жылы бар-жоғы он сегіз минөтке 
созылған Қазақстан Компартиясы Орталық Комитетінің 
пленумында зейнетті демалысқа шығуына байланысты 
Димаш Ахметұлы Орталық Комитетінің бірінші 
хатшылығынан босатылды.

- Өз өтініші бойынша ма, жоқ, өктемдігі жүріп тұрған 
Орталықтың шешімімен бе?

- Сіз Димекеңнің «Өтті дәурен осылай» деп аталатын 
кітабын оқымаған боларсыз. Сонда анық айтылған. Бір 
емес, екі өтініш білдірген. СОКП Орталық Комитетінің Бас 
хатшысы Михаил Горбачев екеуін де кейінге қалдырған. 
Бұған қарап Горбачев оң қабақ танытып жүрген екен деуге 
болмас. Сағыздай созудың да астарында айла, амал жатқаны 
анық.

- Сонымен Димекең саяси аренадан кетті. Ол кісінің 
кетуі Желтоқсан оқиғасына ұласты.

-Желтоқсан оқиғасының Димаш Ахметұлының қызметтен 
кетуіне еш қатысы жоқ. Жастардың бой көрсетуіне себеп 
болған – басқа мәселе. Атап айтқанда: Орталықтың 
әділетсіздігі шектен асып, жосықсыз билеп-төстегені, 
Горбачевтің өзім білемдікке салынуы: партия жарғысын тәрк 
етіп, ел ішінен лайықты азамат табылмағаңдай, республика 
партия ұйымында есепте тұрмайтын қайдағы біреуді 
Қазақстанның бірінші басшылығына әкеліп отырғызылуы; 

жайшылықта терезесі тең одақтас республикамыз деп, 
бәріміздің басымызды қазандай етіп жүргені әшейін екен, 
жеме-жемге келгенде мұнда ел бар-ау, жұрт бар-ау демеуі, 
санаспауы, көзі ашық, көкірегі ояу жастардың намысына 
тиген-ді.

- Димекеңмен таныстығыңыз қалай басталды деген 
сауалға оралсақ.

- Бірінші хатшылыққа «сайланған» Геннадий Колбиннің 
ішіне қан қатқаны сонша, тонын теріс айналдырып шыға 
келді. «Қоғамдық пікір» дегенді шығарып, күллі бұқаралық 
ақпарат құралдарын өткенге кұйе жағуға жұмылдырды. 
Оған «кінәлі» адамдарды шырақ алып іздеп, түп етектен 
ұстағанын қуғын-сүргінге ұшыратты. «Кіші-37-ші» 
осылай басталды. Айналып келгенде, мұның бәрі Димаш 
Ахметұлын қаралап, қалайда елге қарағысыз қылу, қажет 
болса «айыбын» ашып, абақтыға жабу үшін жасалған қам-
қарекет еді. Оның жымысқы ойы кейбір көрпе астынан ши 
жүгіртуге даяр жандардың қышыған жеріне дөп тиді де, 
аттанға ұран қосып шыға келді. Солардың көбі күні кеше 
ғана қайтсем көзіне түсем деп биік мінбеден Димекеңді жер-
көкке сиғызбай мақтап, ішкі есебін түгелдеп жүргендер еді.

- «Қазақтың қазақтан басқа жауы жоқ» дегені тектен-
текке айтылмаса керек.

- Отқа май құюшылар көбейді, Аз күнгі «абыройға» 
малданып, ардан аттап аузына келгенді құсқан «ағайындарға» 
тоқтау айтар жан табыла қоймады. Жеме-жемге келгенде 
бәрімізге қара басымыздың амандығы қымбат боп шықты. 
Соны өзім айрықша кұрмет тұтатын Нұрғиса Тілендиев 
ағамызға барып айтып едім. Ұзақ үнсіз отырып:

- Жақсылығын бір кісі көрсе, Сіздей-ақ көрсін. Не ғып 
отырсың? - дегені ғой. Мұндай пәлені кім көріпті. Тұяқ 
серпуге шама келмей қалды ғой өзі. Сонда ойың не?

- Жығылғанды жұдырықтамас болар. Тым құрыса мынау 



24

былай дейді, бұған кешегі Елбасы ретінде Сіз не айтасыз? 
Ағы қайсы, қарасы қайсы? Неге қаралаушы сөйлейді де, 
айыпталушы жұмған аузын ашпайды? Соған журналистік 
намыс «Сен ай қарап жүрсің бе?» деп маза бермейді. 
Жолықтырыңызшы,- деп қолқа салдым. КГБ жібере қойса...

Әңгімеміз осымен тәмәмдалған. Бұл кезде мен «Өнер» 
баспасының бас редакторлығынан «қуғындалып», Орталық 
Комитеттің жанындағы партия тарихы институтына, 
марксизм-ленинизм классиктерінің еңбектерін қазақ тілінде 
шығаратын бас редакцияға «жер аударылып» келген кезім 
еді...

- «Қуғындалып», «жер аударылып « деген сөзіңіздің 
астарында бір сыр бар ғой?

- Димаш Ахметұлына тор құрған тұста Ұлы жүздің 
үзеңгіге аяғы іліккен азаматтарының тізімі жасалыпты, мен 
сонда 286 нөмірмен тіркелген екенмін.

Сол кезде І.Балтағұлов, А.Тоқпанов, Ә.Тілеулесов және 
басқа да азаматтар туралы сын материалдар үсті-үстіне 
жарияланып жатты.

Содан Димаш Ахметұлы тілегімді тыңдап болып: 
«Қарағым, кетпеннің басын бассаң ұшы маңдайыңа тиеді!» - 
деген бар. Обалыңа қалармын... Ә... белді бекем бусаң, онда 
есік ашық»,- деп, өзі көтеретін тікелей телефонын ұсынды. 
Сосын, қоштасарда: «Күндізгі сағат 10-нан 12-ге дейін 
немесе 3-тен 5-ке дейінгі аралықта хабарласып тұр. Жеңгең 
төсек тартып ауырып жатыр. Беті бері қарасын. Кең отырып 
әңгімелесерміз,- деді.

Менің исі мұсылман піріндей көретін Дінмұхамед 
Ахметұлымен таныстығым осылай басталды.

- Алғашқы әсеріңіз қандай болды?
- Ұлықтығынан ұлылығы биік болғандығына, кісілігін, 

кішілігін мансапқа жеңдірмегеніне көзім жетті.
- Одан әрі аға мен іні арасындағы жарасымды 

сыйластыққа ұласып, шығармашылық табыстарға қол 
жеткіздіңіздер білем.

- Сол күннен бастап осыған жауап алу керек-ау деген 
108 сұрақ әзірледім. Ол кісі қарап шықты-ау деген кезде 
хабарласып едім: «Інішек, өзіңе қызық көрінген сұрақтар 
маған қиындау тиіп тұр. Осы жатқан жыланның құйрығын 
басып кетіп жүрмейміз бе?» - деп сақтық білдірді. Мен 
өз уәжімді айттым. «Онда былай етсек қалай қарайсың: 
сұрағыңның бәріне жауап берейін, жариялайтындай 
мүмкіндік туып жатса, сұрыптап ұсыналық»,- деді,

- Сіз айтып отырған сұхбатта сол 108 сұрақтың үштен 
бірі ғана оқырманға жетті. Қалғаны қайда?

- Ең әуелі айтарым, заманның күйіп тұрғанына қарамастан 
жаны жанатта болғыр Оралхан Бөкей тәуекелге бел байлап 
(сол кезде «Қазақ әдебиеті» газеті бас редакторының 
орынбасары болатын) сұхбаттың үтірін де қисайтпай 
жариялады. «Тура биде туған жоқ» деген – сол. Ал, қалғаны 
архивімде. Өмір болса, оны оқырманға ұсынар уақыт туар 
деп ойлаймын.

- Әрине, Колбиннің аянып қалмағаны анық. Димекеңді 
оның қанды шеңгелінен құтқарған не деп ойлайсыз?

- Димаш Ахметұлы – Абай атамыз айтқандай, ар ойлап, 
дүниеге бой алдырмаған кісі. Бір әңгіме орайында: «Ел 
басында отырған жылдарыңыздағы ең басты қателігіңіз 
неде?»- деп сұрағаным бар. Сонда мырс етіп күліп: «Мінсіздік 
Аллаға ғана жарасқан. Жалпы, ел билеген тізесінен қан 
кешеді, кіндігімен май кешеді. Ең кемі жылына бір кемшілік 
жібергенде қырық екі жылда қырық екі қателікке ұрынады 
екенмін. Оның қайсысы ауыр дегенді салмақтау – елдің 
еншісінде»,- дегені бар еді. Меніңше, өткеннің «әттеген-
айын» бетке салық қылумен іс бітпейді, содан сабақ алып, 
қайталамау – парыз. Сонда ғана көш түзелмек.

- Жігіттің басындағы бақыттың бірі – адал жар. 

«Алғаның жақсы болса, үй мен қонақтың тұрағы» дейді 
халық даналығы.

- Түсіндім. Елу жыл, алты ай, екі күн бірге ғұмыр кешкен 
қосағы Зуһра Шәріпқызына деген ол кісінің ықыласы 
бөлек еді. Қолынан келмейтіні жоқ, үйдегі мына төсеніш, 
кестелерді түгел өз қолымен тоқып, пісірген дәмі таңдайдан 
кетпейді деуші еді жарықтық. Колбиннің қуғын-сүргіні 
кезінде Димекең: «Өзі есеп қызметкерлерінің табиғаты 
бөлек қой. Марқұм Зуһраш мен таңғалған бір іс жасады. 
Жылдар бойы алған затының есебін жүргізіп отырыпты. Не 
алса да ақшасын төлеп, квитанциясын сақтап келіпті. Тіпті, 
бағасына дейін көрсетіліп, сатып алғандығын растайтындай 
аты-жөнімен, қолын койдырып отырыпты. Маған араша 
түскен ең басты құжаттар осы болды»,- деп отырар еді.

Оқырман Димекеңнің «Өтті дәурен осылай» деп 
аталатын кітабымен жақсы таныс. Шыны керек, ол әдеттегі 
өмірбаяндық кітаптарға ұқсамайды. Бұл – Қазақстанның 
елу жылдық тарихы. Сондықтан да болар, автор өзін 
ұмытыңқырап, елдің экономикалық, әлеуметтік-мәдени 
және қоғамдық өсіп-өркендеуін басымырақ тілге тиек етеді. 
Ал, біздің қазақты одан гөрі адамның қара басы, тұрмыс-
тіршілігі, сахна сыртындағы өмірі көбірек қызықтырады.

Осы кітаптың екінші басылымы «Ақиқаттан аттауға 
болмайды» деген атпен жарық көрді. Сіз айтып отырған 
мәселелер сонда кеңірек қамтылады. Және бүгінгі нарықтық 
экономиканың сабақтары, дағдарыстан шығу жоддары, 
ұлттық салт-сана, дәстүр туралы жан-жақты сөз етіледі.

- Сонда да болса, мынаны айтыңызшы: мұражай болады 
деген ел арасында сөз бар, М.Төлебаев көшесіндегі 119-үйдің 
екінші қабаты түгел Димекеңнің меншігінде деген рас па ? 
Бөлмелері жиһазға сыймайды дейді.

- Түймедейді түйедей еткен біреудің жел сөзі бұл. Екінші 
қабатта тұратыны рас, бар-жоғы – үш бөлме. Артық жиһаз 

көзге түскен емес. Ел қатарлы. Тек Димекеңнің жұмыс 
бөлмесі кітапқа сыймайтыны рас. Ол кісі: «Өмір бойы 
тірнектеп жинаған байлығым – осы»,- дейтін.

- Қазір ол үйде кім тұрады?
- Әзірге немере інісі Дияр отбасымен тұрады. Президент-

тің қаулысына сәйкес бұл үй мұражай болмақ.
- Ет жақын туыстарынан кімдер бар?
- Екі апасы, бір інісі, бес қарындасы бар.
- Димекең аң аулауды жақсы көргенін білеміз. Ал, әдеби 

кітапқа, жалпы көркемөнерге қалай қараған кісі?
- Мергендігіне талас жоқ еді. Тарихи романдарға, 

танымдық әдебиеттерге айрықша ден қоятын. Қазақстандағы 
баспалардың тақырыптық жоспарын қадағалап отыратын 
және қалаған кітабын алдыртып отыратын. Той-томалақта 
жақсы әншілерге халық әндерін талай рет қайталап 
орындатушы еді. Сүгірдің, Тәттімбеттің, Нұрғисаның 
күйлерін тындауға, сәулет өнерінің жаңалықтарына ден қояр 
еді. Жаны сүйетін спорт түрі – бокс. Күреске құмартатын, 
Қажымұқанды аузынан тастамай айтып отыратын. Дүниеден 
озғанша режимді қатаң сақтады. Қашан жатпасын, таңертең 
алты жарым – жетіде тұрып, ең кемі жарты сағат дене 
шынықтыру жасап, күніне он шақырым «жерге» велосипед 
«тебетін». Таңертеңгі астан кейін күнделікті газет, 
журналдарды қарап, хат-хабарды ыждаһаттылықпен оқыр 
еді.

- Халықтық дәстүрдегі өнерге ше?
- Құсбегілікті, әсіресе, қансонарда бүркітпен аңға 

шықпай-ақ кететін болдық деп арман ұшын аңғартатын. Ел 
ішіндегі атбегілерді, Бошай Кітапбаев, Қаратаудың күнгей 
етегіндегі Мақұлбек, Керімқұл деген кісілердің бәйгілерін 
еске алып, Кенен, Нартай, Шашубай сынды ақындармен 
болған кездесулерін сыр ғып айтар еді.

- Димекең айтулы асаба деседі білетіндер?

- 1992 жылы Жамбыл, Оңтүстік Қазақстан, Ташкент 
облыстарын аралаған сапары әлі есімде. Талас ауданынан 
сәскеде шыққан Димаш Ахметұлы жолда Қаратауда, 
Жуалы, Түлкібас аудандарына ат шалдырып, түннің бір 
уағында Төлеби ауданындағы Төлепбек Назарбеков деген 
інісінің үйіне маңдай тіреді. Келсек – ығы-жығы адам, 
үлкен зал іші – шоқ-шоқ гүл, о шеті мен бұ шеті «қозыкөш» 
келетін дастархан қайысып-ақ тұр. Димекең: «Апыр-ай» 
осынша шабылғаның қалай?»- деп қатты қысылғаны бар. 
Сөйтсек, Төлепбек ағамыздың алпыс беске толып отырған 
тойы осы күнге тұспа-тұс келген екен. Сол дастарханды 
Димаш Ахметұлы мен басқарайын деп қолқа салғаны, 
содан таң қылаң бергенге дейін тойды қыздырғаны есімде. 
Жайшылықта ашылып сөйлей бермейтін Димекеңнің қара 
сөзге жорға екеніне және мақал-мәтелге ұста екеніне сол 
жерде көз жеткіздім.

- Өз басыңыз ол кісінің қандай қасиеттерін қадірлейсіз?
- Қарапайымдылығын, кішіпейілділігін. Бала көрсе 

еркелеткісі келіп тұратын балажандығы. Алдымнан жүгіріп 
балалар шықса ұялып қалмайын деп, қалтасына кәмпит 
салып жүретін. Сосын, кісі баласын жамандап, сыртынан 
ғайбат айтуға жоқ еді. Кешірімшіл, көпшіл мінез екінің 
бірінде бола бермейді. Бұйрық райда жұмсауға жоқ, ең әрі 
кеткенде «осылай етсек қалай қарайсыз» деп салмақты өзіңе 
салып отыратын және көсемсуді білмейтін.

- Армансыз адам болмайды. Димекеңде ше ?
- Жиырма жылдай денсаулығының сақшысы болған, туған 

інісіндей жақсы көретін дәрігер Ахат Әминұлы Мүліковке 
әзілдеп: «Аха, осы XXI ғасырға жеті жылдай уақыт қалыпты. 
Төбесі көрініп тұрған жер екен, жеткізе аласың ба?»- деп 
отыратын.

- Бүгінгі қоғамдық өзгерістерге қалай қараушы еді?
- Қоғамдық өзгерісті қолдайтындығын халықаралық 

қор құру арқылы білдірді. Қазір Қонаев қорының еліміздің 
көптеген облыстарында, Өзбекстанда, Қырғызстанда, 
Қарақалпақстанда, Германияда бөлімшелері жұмыс істейді.

Қазір Түркияда, Ресейде, Түркіменстанда, Әзірбайжанда, 
Моңғолияда бөлімшелері ашылу қарсаңында.

- Сіз Халыкаралық Д.А.Қонаев қорының вице-првзиденті 
ретінде оның болашағын қалай елестетесіз? Айтқандай, 
мұнда жалақы алып істейсіз бе?

- Жоқ. Қоғамдық ңегізде. Ал, қордың болашағын 
жоғарыда өрісін қалай кеңітіп отырғанынан-ақ аңғаруға 
болар. Басты мақсат – тәуелсіз еліміздің іргесін нығайтуға 
қолдан келгенше атсалысу. Димаш Ахметұлының өсиеттерін 
орындап, аманаттарына адал болу.

- Қазір жер-жерде Димекеңді еске алу күндері өткізіліп 
жатыр. Қор бұл орайда қандай нактылы шаруаларды 
жүзеге асырып жатыр?

- Шымкентте облыстың барлық аудандарынан өкілдер 
қатысқан ас берілді, Талдықорған облысының ардагерлері 
Алакөл ауданында бас қосса, Жамбылда жас жұмысшылар 
мен еңбек, соғыс ардагерлері бас қосқан «Ұрпақтар үндестігі» 
деген кеш өткізілді. Мұндай игі шаралар алдағы уақытта да 
жалғаса түседі және мұны жыл сайын тамыз айында өткізуді 
дәстүрге айналдырамыз. Бұған қоса мынаны айтар едім: 
Димекеңнің басына құлпытас орнатылды, деректі фильм 
экранға шықты, қазақ және орыс тілінде естелік кітаптары 
құрастырылып жатыр (оған атсалысамын деген ағайын 92-
20-27, 92-49-46 телефондарына хабарласып, Алматы қаласы, 
С.Байжанов көшесі, 103/11-6 немесе 480044, Панфилов 
кешесі, 99 үйге хат жолдауына болады), жоғарыда айтып 
өткенімдей, орысша «От Сталина до Горбачева», қазақша 
«Ақиқаттан аттауға болмайды» деген кітаптары жарық 
көрмек.

- Таяуда барлық газеттерде жарияланып, радио және 

теледидар арқылы берілген ардагерлердің «Ұрпақтар 
үндестігі» деген атпен Димекеңді еске алу күнін өткізу 
туралы үндеуіне үкімет қандай қолдау көрсетіп отыр?

- Жасыратыны жоқ, естімеген кісідей тым-тырыс. Димаш 
Ахметұлы тұрған үйге ескерткіш-тақта тым болмаса жылына 
дейін орнатылар деген үмітте едік. Ол да болмады. Ондағы 
азаматтарымыз «Әруақ риза болмай, тірі байымайды»,- 
дегенді ұмытпаса, әлі де еліне қадірі асқан дана қарттың 
рухын көтерер игі шараларды жүзеге асырып жатса кештік 
етпейді.

- Димекең елдегі экономикалық дағдарысты көріп, 
қалыптасып отырған әлеуметтік жағдайдан хабардар 
болған Елағасы ғой. Мына тығырықтан шығар жолды 
айта алды ма ?

- Бұған жарық көргелі жатқан «Ақиқаттан аттауға 
болмайды» деген кітабында толық жауап берді. Ол кісі: 
«Біріншіден, үрейден аулақ болайық. Сенім жоғалмасын. 
Қиыншылык деген қиюы келмейтін іс емес. Жұмыла 
көтерейік. Екіншіден, тату үйге тақсырет жуымайды. 
Бірлігіңе ие бол. Үшіншіден, өзіңе жақсылық тілесең, өзгеге 
жамандық қылма!»- деген тілек үстінде дүниеден озған еді. 
Міне, бүгін оған да жыл толды...

- Иманы жолдас болсын!
                                           Әңгімелескен – С.Мырзеке.
(Мақала «Елу жыл ел ағасы» кітабынан алынды. 

«Санат» баспасы, Алматы, 2002. 452-457-беттер.)

Қасым ҚАЙСЕНОВ,
жазушы, Халық Қаһарманы.

ҰЛЫЛАРДЫ ҰРПАҚ ҮШІН 
ҰМЫТПА

Димекеңнің қызметінің әр белесіне қанық болатынмын. 
Бірақ алдына барып бірер ауыз болса да лебізін естіп, 
дидарласудың сәті түспей жүр еді. Қай жылы екені есімде 
жоқ, ол кезде «Жазушы» баспасы директорының орынбасары 
едім. Директорымыз Дүйсенбек Еркішев болатын.

Бір күні сол бастығым мені шақырып алып:
- Қасым, бізді Димекең ертеңгі сағат он бірге шақырып 

жатыр,- деді.
- Қойыңыз, мені шақырмаған шығар,- дедім жұлып 

алғандай.
- Жоқ, мені шақырыпты. Екеуміз барайық,- деп ол маған 

өтініш білдіргендей болды.
- Жарайды, онда барайық,- дедім аға көңілін қимай.
Үлкен кісіге кіретін болған соң орыс тілінде шыққан 

«Партизанской тропой» деген кітабыма бірер сөз жазып, 
қолымды қойдым. Оны Димаш ағаға сыйға тартпақпын. Ол 
кезде төрт баламмен екі бөлмелі үйде қысылып-қымтырылып 
күй кешетінбіз. Сол себепті де үй сұрап өтініш те жазып 
алдым.

Сонымен, келесі күні уақытында Дүйсекеңе еріп, 
Димаш ағаның кабинетіне кірдік. Амандықтан соң бірден 

өзінің атына түскен арыз-шағымдар туралы сөз бастап, 
бізге салқын сыңай танытты. Мен қысылып, Дүйсенбекке 
қарадым. Дүйсенбек жұқармады. Қағаздарын жайып 
салып, шағымдардың әр тарауына нақтылы дәлел келтіріп, 
арыздарда көрсетілген қаралауды жоққа шығарып жатыр. 
Мен де басылым саны, қаламақы жөнінде қосымша дәлелдер 
айтып, бастығыма көмектескен болып жатырмын. Біраздан 
кейін Димекеңнің өңі жылып, бізге мейірімділікпен қарай 
бастады. Өзі ұзын бойлы, алып денелі адам еді ғой. Бізге аз 
сөйлесе де, көп мағына беретін ақыл-кеңесін айтты да:

- Жарайды, жұмыстарыңды алаңдамай істей беріңдер,-
деп қолына ұстап отырған қызыл қаламын алдына тастады.

Бұл қабылдаудың аяқталғанының белгісі болды. Бұрыннан 
Димекеңнің алдында сан рет болып әдеттенген Дүйсекең 
қағаздарын жиып, Димекеңе рахметін айтып, шығар есікке 
қарай беттеді. Мен соңынан еріп келеді деп ойлады ма, 
кабинеттен іркілмей шығып кетті. Мен орнымнан тұрған 
күйімде не істерімді білмей аңырап тұрып қалдым. Димекең 
маған аумақты жанарымен мейірлене қарады да:

- Бірдеме айтайын деп пе едің?- дегенде барып қолымдағы 
кітабымды ұсындым.

Кітапты алып қарады.
- Оқып шығамын,- деді. Осы сәтте үй туралы өтінішімді 

де бердім.
Ол кісі өтінішіме бұрыштама қойды да, алдындағы 

аппараттың бір түймесін басып, менің аты-жөнімді айтып 
«төрт бөлмелі» деп қалды. Мен қуанып кетіп, рахмет айтып, 
ол кісінің алдынан шықтым. Содан соң Димекеңнің алдына 
барудың сәті түспеді. Димекең берген үйде күні бүгінге 
дейін тұрып жатырмын. 

Содан көп кешікпей сол кездегі Госкомиздаттың бастығы 
Зазулин деген кісі үйге телефон соғып: - Қасым Қайсенұлы, 
Сіздің «Партизанской тропой» деген кітабыңыз Димекеңе 

ұнап қалыпты. Соны қайта басып шығаруымызды өтінді, тез 
шығарып береміз,- деді.

Мен рахмет айттым.
Өз заманында Абылай бабамыз халқына қандай еңбек 

сіңірсе, Димекең де өзі елді басқарған дәуірде халқының 
игілігі үшін сондай орасан еңбек сіңірді. Әр мемлекет өзінің 
бұрын-соңды өткен басшыларына мемлекеттік тұрғыдан 
сый-құрмет көрсетіп жатады. Біздің ел де Д.Қонаевтың атын 
мәңгі есте қалдыру үшін біраз шаралар жүргізді. Дегенмен, 
Димекеңнің мерейтойларын өткізуді де мемлекет өз мойнына 
алғаны дұрыс. Ұлы тұлғаларымыздың қадіріне жету – 
халқымыздың қасиетін арттыру екенін естен шығармасақ 
еді.

(Мақала «Елу жыл ел ағасы» кітабынан алынды. 
«Санат» баспасы, Алматы, 2002. 421-422-беттер.)

  

    

Сапар БАЙЖАН-АТА, 
филология ғылымдарының 

кандидаты, «Халықтар достығы»,
 «Құрмет белгісі» ордендерінің 

иегері, Қазақстанның еңбек 
сіңірген қайраткері.

 

АЙДАҺАРДАН ҚҰТҚАРҒАН 
ПАЙҒАМБАР

Мәселе былай болған. Осыдан табандатқан отыз жыл 
бұрын тура өз өлкемізде, мына тұрған Шымкент облысында 
болған оқиға.

Ұзақ жылдар бойы облысты, республикалық дәрежеде 
мәртебелі қызмет тізгінін ұстаған, асарын асап, жасарын 
жасаған мосқал әріптесім тосын бір әңгімені аяқ астынан 
бастады.

- Оңтүстік Қазақстанда басшы қызметте жүрген кезім 
болатын. Димаш Ахметұлы өзі телефон соқты. Алматыға 
келіп кетуімді қалады... Бүгін айтты, ертеңіне жеттім. Әңгіме 
қысқа болды. Осындай да осындай... Шардара алабында 
атом электр стансасын салу жөнінде Мәскеу тарапынан 
мәселе туып тұр. Облысқа өкілдері келмек. Жергілікті жерде 
қарайды. Жердің иесі – сенсің. Бере алмайтыныңды кесіп 
айт!.. Дәлелде!. «Бәледен машайық қашыпты» демекші, 
атом деген пәледен аулақ жүргенге не жетсін?!... Семейдегі 
дүңкіл-сүңкілінің әлегі де жеріміздің, үрім-жұрағатымыздың 
бір басына аз тозақ емес... Беліңді бекем бу, батыр! - деп 
салиқалы кеңесін берді. «Бұл кеп екеуміздің арамызда ғана 
қалсын» дегенді де ескертті.

Мен көзім бажырая, басымды шайқадым: «Япыр-ай, ә!..»
Әріптес әңгімесі осылай басталды да, тоқетеріне келгенде 

келте қайырылды.
Айтқанындай, арада он-он бес күн өткенде Мәскеуден 

бірінен-бірі кермиық, маңғаз, жалтыраған погондысы бар, 
жай шырыштай киінгендері бар, сақалдысы бар, қырма 
сақалы бар жиырма шақты кісі сау ете түсті. Біразы –
Қорғаныс министрлігінен келгендер.

Айналасындағыларға паңдана, осқырына қарап қойып, 
Шардараның құмды, сулы атырабын оңды-солды шарлай, 
барлай жүріп, қырық гектар жер бөлу жөнінде талап қойған. 
Жергілікті халық шығын да, зиян да шекпейтіні, өздеріне 
бөлінген жерге өздері жол тартатынын, басқа да тиісті 
коммуникациялар жүргізіп, қоршап тастайтынын жайма-
шуақтай, бипаздай баяндаған. Әшейінде, Мәскеуден төтен 
келген бұлар секілді құзырлы өкілдерге қарсы келуге әркім-

нің жүрегі дауалай бермесі анық. Ал менің әріптесім сыпайы 
түрде айтқанымен, бұған келісім бере алмайтынын, бұл 
алқапты игеру жөнінде тиісті жоба-жоспарлары бар екенін, 
жергілікті халық мұқтажына қажет екенін көлденең тарта 
сөйлеген. Мәскеу кеудемсоқтары қанша үптеп-сүптегенімен 
табандап, еш көнбегенін, міз бақпағанын айтып отыр. Үлкен 
кісіден алған ап-айқын кеңесім бар, несіне сасайын. «Жоқ!.. 
Жоқ!.. Орнымнан алсаңыздар да айтарым – осы!» - деп 
қасарыса қалшидым деп күле отырып еске алады ол.

Арада бір ай өтер-өтпестен Мәскеуден сұрқия, 
сұрқылтайлар, он-он бес адам және келеді. «Ішінде 
жылпыңдаған, зыпылдаған бір еврей бар. Мені майлы ішекше-
ақ айналдырды. «Небары – қырық-ақ гектар. Сендерде қу 
медиен дала көп қой... Мәскеумен байланыстарың нығая 
түседі, ішек-қарынға дейін араласа түсесіңдер», - деп жат 
та жабысты... Сөздерін мұқият тыңдаған боламын. Мен де 
қуланып алдым ғой!.. Езу тарта отырып, тыңдап-тыңдап 
аламын да, нақпа-нақ келгенде шалқайып сала беремін... 
Қазы-қартамызды, жеміс-шараптарымызды, барлығымызды 
үйіп тастап, сылқита қонақ ете отырып, жеме-жемге келгенде: 
«Ғафу етерсіздер, тап осыған біздерді қинамауларыңызды 
өтінемін!» - деп қарап тұрамын...

Олар құр қол кетісімен, арада үш күн өткенде Мәскеуге 
шақыртады. Тура Косыгиннің өзіне келесің дейді... Бардым. 
Ол кісі облыстың жай-жапсарын әбден сұрады. Уәждерімді 
де толық тыңдап отырды. Қазақстан картасы алдында 
жайылып жатыр екен. Шардара нүктесін қызыл қарындаш-
пен шеңберлей қоршап қойыпты. Мені әбден тыңдап болған 
соң, өз көзімше әлгі қызыл деңгелек үстін қызыл креспен 
сызып қойды да:

- Мәселе осымен тұйықталды... Бара беріңіз!.. Табысты 
болыңыз!..- деп орнынан түрегеле қолымды қысып, шыға-
рып салды.

Міне, бауырым атом деген айдаһар аузынан осылай әзер-
мәзер аман қалғанбыз. Бәрі Димаш Ахметұлының арқасы 
ғой. Ол кісі айтпаса Мәскеу ұйғарымына ондай қарсылық 
жасайтын көзсіз тәуекелге бару қайда?!

- Чернобыльдің бетін әрмен қылсын. Жарты Еуропаны 
бунап, есін кетірген Чернобыль алапаты, жер-суды жайпай 
жайлаған жымысқы әлемет одан беріде де болды емес пе? 
Шардарамыз да сондай әлемет апат қазанына айналғандай 
екен-ау? Соны күншілік жерден көре білген жанды пайғамбар 
демей не дерсің! - деп әріптесім өзіме алақанын жая сөйледі.

Әңгімені осылай өрбіте келді де, әріптесім Димаш 
Ахметұлы Қонаев жайлы өзінің көкейіндегі кейбір ойларын 
тарқатып әкетті. «Ол кісіні білетіндер, әр түрлі пікір 
айтатындар көп қой. Мен де, сіз де аз білмейсіз. Бірақ та, 
оның білгірлігі де, көрегендігі де өзгелермен салыстырғанда 
оқ бойы озық болғандығына, мықтымын деп жүрген талайлар 
төбе сынды болса, ол асқар Алатау сынды сирек жаратылыс 
екеніне арада ұзақ жылдар өткен соң енді-енді анық көзіміз 
жетіп, мойындап отырғанымызды несіне жасырамыз»,- 
дегенді айтты.

Ағынан жарыла айтылған ақиқат сөзге иланбасқа бола 
ма? «Пайғамбарлық деген осындай байтақ ел тағдыры 
таразы басына түскен алмағайып сәттерде жарқ етеді екен-
ау!»- деп іштей сүйсінгенім рас.

(Мақала «Елу жыл ел ағасы» кітабынан алынды. 
«Санат» баспасы, Алматы, 2002. 423-424-беттер.)

Ерғали САҒАТ,
Қазақстан Жазушылар одағының 
мүшесі, Б.Бұлқышев атындағы
сыйлықтың лауреаты, Гуманитарлық 
ғылымдар академиясының академигі, 
«Парасат» жұрналының бас редакторы.

КІШІПЕЙІЛ ДЕ КӨРЕГЕН КІСІ

Ертеректе республикамызға кезекті бір келген сапарын-
да Леонид Ильич Брежнев Димекеңнің үйінде қонақ болып, 
дәм татқан. Сонда үйінің тарлығына қарап көңілі толмайды 
да: «Саған мына тар үйде тұру жараспайды»,- дейді. Үлкен 
мемлекет басшысының аузынан шыққан сөз. Ар жағы белгілі 
енді.

Содан тиісті құрылыс ұйымдарының басшылары үй 
салатын жер іздегенде Мұхтар Әуезов мұражайы жанына 
жақын биіктеу жерге тоқталыпты. Сонда Димекең: «Мына 
киелі мекен-жай – ұлы жазушы Мұхтар Әуезовтың тұрған 
үйі. Қазір оның мұражайы істеп тұр. «Теңіз жанынан 
құдық қазба» деген мәтел бар. Мен Әуезовпен қатар тұрған 
адам емеспін. Ол – әлемге әйгілі адам. Мен болсам, көп 
басшылардың бірімін. Міне, сондықтан бұл үйден төмендеу 
жерден орын іздегендерің жөн болар»,- депті.

«Неткен кішіпейілділік!
Неткен көрегендік!» демей көріңіз.
Ендігі жаңа қазақтар болса, жана қоғамнан өнеге 

алғандар болса дөкейлерімен қатар жарысып барып, жарыса 
қатар тасып барып, оқ бойы озып барып үй салар еді. Бұл 
да мәңгүрттенудің сорақы бір түрі ме? Қараңызшы, өзге 
қалаларды айтпай-ақ, бір Алматының өзінде сүрілген кейбір 
көне қорымдардың үстінде қанша коттедждер тұр, көк 

тіреген қанша көп қабатты заңғар үйлер тұр. Сондайлардың 
«ақылымен» жүзеге асқан.

Бір түрлі, соларға қараған сайын қорқынышты үрей 
келеді...

Бүгінгі кісіліктің өлшемі қаншалықты төмендеген деп 
ойға батасың...

Жә, бұл екі тұлғаның алғаш танысуы да қызық болған 
екен.

1939 жылы Димекең Риддер кен-байыту басқармасының 
бастығы болып қызмет істегені көпке белгілі. Ал, Мұхаң 
кезекті бір шығармасына материал жинау үшін Риддерге 
іс сапармен келген ғой. Димекең «Әуезов зауытта жүр» 
деген хабарды ести салысымен цехқа барса, Мұхаң 
жұмысшылырмен арқын-жарқын дидарласып тұр екен.

Екеуі алғаш осылайша танысыпты.
Сол ұлы Мұхаң, Мұхтар Әуезовтың өзі келе-келе 

Димекеңнің кісілігіне тәнті болып, көзі жетіп мойындаған. 
Реті келгенде: «Мен бір жақсы адамдармен құда болған 
екенмін,- деп жазды кейін Мұхаң, - Димаш бұйыртса, исі 
қазаққа ортақ ұл болғалы тұр, тіл-көзден сақтасын!».

Өзіңіз куә болғандай, заңғар жазушының сол айтқаны 
айнымай келеді. Бұл кезде Димекең ақыл-ойы, іс- әрекетімен 
биліктегі бірінші басшылыққа жақындай бастаған тұсы екен. 
Жалпы, кейінгі тіршілік кешкен ұзақ өмірі дәлелдегендей, 
Димекең, ұлы Әуезов айтқандай, «исі қазаққа ортақ ұл» бола 
білді. Оны өзінің өмірі және қоршаған ортасы дәлелдеді.

Сондай жаны жарық келіні – Ләйла қайтыс болғанда 
қатты қайғырған. Димекең жұмыс бабындағы алыс сапарға 
тек Ләйланың «қырық күндігі» өткеннен кейін ғана 
біртіндеп шыға бастапты. Бұл да ұлы тұлғаның табиғатына 
тән иманды адамгершілік қасиетінің кіршіксіз сипаты болса 
керек. «Жақсының көзі, алтынның сынығы» деп Ләйланы 
жиі еске алып отырған екен.

Өмірінің соңғы жылдарындағы Димкеңнің визиткасын 
көргендер таң қалысатын. Өйткені онда: «Дінмұхамед 
Ахметұлы Қонаев, тау-кен инженері» деп қана жазылған. 
Қараңызшы, неткен әдептілік. Қарапайымдылықтың 
құйтақандай ұлы үлгісі емес пе?! Өзге біреулер болса 
бұрынғы қызметтерін тізіп, түгел жазып көрсетер ме еді.

Димекеңнің жан әлеміне үңілген сайын осындай жаны 
жарық жанның болмысына тән ғажайып та қарапайым кісі 
қызығарлық қасиеттері айқындалып, ашыла түседі. Алайда, 
белгілі тарихшы-ғалым Хангелді Әбжанов: «Д.А.Қонаевтың 
әдеп, мейір, қиянаттан сақтану жайлы саф алтындай ұлағатты 
сөздері адамның санасын ашатыны, жігерін жанитыны, 
ұлттық мақтанышы мен отан сүйгіштікті қалыптастыратыны 
– ақиқат»,- дей келіп: «Димекеңнің өсиеттері бүгінгі барша 
зиялы қауымның ұстанымы болмай отыр» деп өкінішін 
білдіреді.

Бұл не деген сөз сонда?!
Бұл туралы не айтуға болар еді?!
Біздіңше, Қонаев әлемі туралы, жалпы қазақ елін 

басқаруда айырықша із қалдырып өткен басқа да көрнекті 
тұлғалар туралы бүгінгі саясаттану ғалымдары басқару 
академияларында, басқа да қажетті деген жоғары оқу 
орындарында арнайы курстар ашып, тәлім берулері қажет. 
Білім алып жүрген студенттер көрнекті қайраткерлердің 
мемлекет басқарудағы ұстанымы, асыл мінезі, тәлімді 
тәжірибесі туралы қанықсын. Ал, ондай дәріс алған жастар, 
мемлекетіміздің болашақта тұтқасын ұстайды деген жастар – 
өресін ұштар еді, пайдалы бағдар алған болар еді. «Болмасаң 
да ұқсап бақ» деп жатамыз, өзін солардың өнегесімен азамат 
ретінде қалыптастырар еді. Ал, азаматтықтың аясы аса кең. 
Солай деп ойлайсың. Ал, ондай үлгінің бірі – сөз жоқ, Қонаев 
әлемі. Өмірінің алтын діңгегі – адалдықтан тұратындығы.

Димекеңнің иманды болғаны, одан адалдықтың ауылы 
алыс болмағаны.

Димекеңнің иманды болғаны, ол – ұлтының ұлтжанды 
ұлы болғаны, дүниенің құлы болмағаны.

Димекеңнің иманды болғаны, ол – оның кекшіл 
болмағаны, көпшіл болғаны.

Осы ізгілікті қасиеттер бүгінгі басшы қызметтегі жас 
қайраткерлерде қалай? Қалай ойлайсыз? Қазақ жұртындағы 
саяси қайраткерлердің өміріне үңілген сайын осындай 
сұрақ туады. Сондай жандардың бірегейі Димекеңнің 
бойындағыдай болса дейсің.

Сонда бұл елдің азаматтары да, азаматтары арқылы елі 
де бүгінінен асқақ болмай ма?! Жеке жанның интелектісі 
биік болса, мемлекет те соншалықты биік болмай ма?! Бұл – 
менімше, дәлелдеуді қажет етпейтін ақиқат. Ертеңімізге үміт 
артқан өскіндеріміз кешегі қазақ зиялыларының ел басқару 
ісіндегі тәжірибесінің қыр-сырын біліп, танып – мынау 
өскен, өзгерген заманның талабына, ыңғайына сай дамытып, 
қолданып отырса дейтініміз содан.

Тұрардай күрескер, Мағжандай ұлтжанды, Бауыржандай 
батыр, Бөлтіріктей шешен болып өссе, қанеки! Кешегі Ахмет, 
Міржақыптардың ғасырлар көшіндегі арманы асқақтап, 
болашаққа қарай ұстаған шырағы жарқырап жанғаны емей 
не?!

Шүкір!
Бүгінде қазақ халқы басынан сол күйді кешуде. Енді осы 

жаңа көш солардай батыл мінезді, көркем ойлы ұрпағымен 
көлікті болып жатса, әрине, нұр үстіне нұр!

Онда тәуелсіз елдің етегінен жел гулемес болар еді, елдің 
алдынан боран соғып бұрқамас болар еді...

(Үзінді еңбек Ерғали Сағаттың «Жаны жарық Димекең» 
кітабынан алынды. «Жедел басу баспаханасы» ЖШС., 
Алматы, 2011. 154-159-беттер.)

Нарша ҚАШАҒАНҰЛЫ,
Қазақстан Жазушылар одағының 
мүшесі, ақын, Қазақстан 
Республикасының Мәдениет қайраткері.

БЕЙНЕСІ ЕДІ                                    
БІРЛІК ПЕНЕН ЕЛДІКТІҢ

Опасыз жалған! Опасыз бақ-тақ, үй-мекен, 
Қалың елді күңірентті күй бөтен. 
Бәйтерегі тарихтың бүгін құлады, 
Дүниеден өтті ұлы Димекең!
        Ер қадірін білер болсаң егер шын, 
        Ей, қазағым, бүгін жасты төгерсің. 
        Дүниеден Димекең де озған соң,    
        Опасыз демей бұл жалғанды, не дерсің?!
Тірі адамға тимей өтті кесірі, 
Амал қанша, қатал – тағдыр шешімі. 
Ұлтгың ары, намысындай еді ғой 
Димекеңнің елге ыстық есімі!
         Өтті өмірден ең киелің, ең мықтың, 
         Бәлкім, халқым, қадірін оның енді ұқтың. 
         Димекеңнің қасиетті дидары –
         Бейнесі еді Бірлік пенен Елдіктің!
Бар өмірін сарп еткен халқы үшін
Көп көсемнің ішінде ол – жалқы шын! 
Бар қазақтың әкесіндей әулие –
Нар көкемнің пейіште нұры шалқысын!
(Өлең «Елу жыл ел ағасы» кітабынан алынды. «Санат» 

баспасы, Алматы, 2002. 317-бет.)

Зернебек ШІЛДЕБАЙҰЛЫ,
«Қазақ тілі мен әдебиеті» 

жұрналының бас редакторы, 
Қазақстан Жазушылар одағының 

мүшесі, білім беру ісінің 
үздігі, педагог-ақын.

МӘҢГІ ӨНЕГЕ
(Қонаев Дінмұхамед Ахметұлына)

Тәңірге ғана сыйынып таратқан ыстық Күндей нұр, 
Димекең жайлы толғанып толыпты жайнап гүлге қыр! 
«Ұстазы жақсы кісінің ұстамы мықты-ау» қашанда, 
Әбдірайымұлы Серіктің сұхбаты-сабақ, бізге-жыр!
     Бұл сұхбат мені салмақты, тым терең ойға батырды, 
     Ақынның тербеп қиялын, шабытын оның шақырды. 
     Оқыпты сонда Димекең жетінші мынау сыныпта, 
     Ұстазы Анна Шурова жан екен өте ақылды.
Талапты шәкірт туралы былай деп еске алады, 
Болды ғой оқыс оқиға түсірген кірбің шамалы. 
Бір күні Димаш дәріске дәл екі сағат кешігіп 
Келіпті бұзып тәртіпті, басқаша қалмай амалы.
     Ұмытып жолын кәдімгі қисынын табар дананың, 
     Жетекші ұстаз шыдамсыз қылығын істеп «шаланың», 
     Мұғалім біткен отырар бөлмеге ертіп келіпті 
     Анықтап алмай кешігу себебін алғыр баланың.
Ұяңдау балғын сабырын мақтаныш сезім жеңбеген, 
Жасаған жақсылығын да ешкімге бұлдап көрмеген, 
«Екінші қайталанбайды»,-деп сұрап Димаш кешірім, 
Қысыла шығып кетіпті қасиет сіңген бөлмеден.
    Балқытар жанды, шынында, емес қой өмір ария, 
    Бір айдан кейін, бір күні Крутов деген қария 

    Мектепке іздеп барыпты, «Қонаев деген жас бала
    Сіздерде бүгін оқи ма?»- депті үнмен жұртқа жария.
Тап осы сәтте барлығы қалыпты елең етісіп, 
Қойды екен нені бүлдіріп? Жүр екен кіммен шекісіп? 
Мазалап жұмбақ сауалдар бәрінің нәзік жүрегін 
Ауыртты қатты онсызда тұрмаған, сірә, жетісіп...
  Байқаған мұны қонақ та жалғады сөзін жағымды: 
  «Тәрбие беріп жүрсіздер жастарға кілең жалынды. 
  Сондықтан бұрдым ат басын айтсам деп алғыс Сіздерге 
  Жандырған менің қайтадан өлмеші сәуле бағымды.
Ұстаған талмам сұлатып тастаған жерде жатқанда, 
Білмеймін өзім, Жаратқан сыйлаған маған бақ бар ма?... 
Қонаев кенет құтқарды аузынан зұлым ажалдың 
Зіп-зілдей мені арқалап емхана жаққа «шапқанда».
    Дәл қазір сайрап тұрмас ем, ол бала егер болмаса, 
    Өлім де, бәлкім, жоламас Алланың өзі колдаса?! 
    Өтінем, тауып әкеліп алдыма сол бір баланы
    Бөлесеңіздер шаттыққа, ырзамын халқым тойласа!»
Осылай шал да елжіреп шерткенде сырын ақтарып, 
Димашты тауып әкелді шаруасын жүрген атқарып. 
«Құдайым берсін денсаулық, бақытты адам боласың!» -
Деп қартың сүйді шәкіртті жүрегі толқып шаттанып!
    Еріксіз тосын оқиға қолыма қалам алдырды, 
    Қайырымдылық, мейірім азайған қоғам аң қылды. 
    Бүлдіршін тұрмақ үлкендер қатыгез болған заманда 
    «Адасқан күшік секілді» қайыршы басым қаңғырды!
Бүгінде тапшы қоғамда құрметпен қарау көнеге,
Кезеңде мынау аумалы үстемдік еткен бөдене
Тазалығы мен адалдық бойына жастай дарыған
Имандылығы жоғары Димекең – Мәңгі өнеге!  

Қанатты ойлар

Д.А.ҚОНАЕВ. «ӨТТІ ДӘУРЕН    
ОСЫЛАЙ» КІТАБЫНАН

• Үлкен-кіші де, жақсы-жаман да – әділеттің құлы.
• Өмір де ай сияқты ғой. Бірде толып, бірде тұтқадай ғана 

болады.
• Сенім деген – құдіретті күш, ол сеңгір тауды да 

қозғайды.
• Хан келеді, кетеді, халық қалады; халық қаласа – тақ 

қалады.
• Жел сөзден жүйрік не бар?!
• Біздің ұшан-теңіз жерімізде ойран болмаған орда бар 

ма?!
• Қаны таза кісінің дені де, ділі де, тілі де – сау!
• Халық үшін қашанда әкесінен ұлының тәуір болғаны 

жақсы.
• Бақ деген көшпелі, қыз алған күйеуге де кетеді, қыздан 

туған жиенге де кетеді.
• Өмір – теңіз. Ол үнемі құлаққа ұрған танадай тып-

тыныш қалыпта тұрмайды. Дауыл тұрған кезіне тап 
болсаң, асау толқындар түпсіз тұңғиыққа да батырады, 
жағалауға да лақтырып тастайды. Онда соған шыдас 
бергендер ғана ғұмыр кешеді.

Ескерту: жұрналдағы «Қанатты ойлар», «Ел сүйіс-
пеншілігі» айдарлары бойынша берілген дүниелердің 
бәрі Б.Әжібеков, Ә.Бектаев, А.Болатбеков құрастырған 
«Дінмұхамед Ахметұлы Қонаев. Қазақстан – отаным, 
атамекенім. Қанатты сөздер» кітабынан алынды. «Кітап» 
ЖШС-нің баспаханасы, Шымкент, 2005.

• Адамның жақсы атынан гөрі жаман атына қаңқу сөз 
үйір келеді.

• Көптің аты – көп, олар өрге де сүйрейді, көрге де 
түсіреді.

• Жалпы, әлдекімге еліктеуден гөрі, өмірде өзі салған 
соқпақтың болғанына не жетсін! Кісімен сөйлесе білу 
де, өзгені тыңдата білу де – үлкен өнер.

• Үрей – ине үстіндегі өмірден жаман.
• Кім болса да халықтан үлкен емес.
• Құдай қондырмаған баққа жармасқанмен болмайды.
• Алты күн аш қалсаң да, атаңды сыйла.
• Рухы биік адамның жаны да – таза, ділі де – таза.
• Алданғаннан малданған жаман.
• Өмірде бірқалыпты болып жүру – әркімнің маңдайына 

жаза бермеген қасиет.  

    

Д.А.ҚОНАЕВ. «АҚИҚАТТАН 
АТТАУҒА БОЛМАЙДЫ» 

КІТАБЫНАН
• Құдайға жазсаң – жаз, көпке жазба.
• Бүгінгі күн – кешегі күннің шәкірті.
• Күйе күйдірмесе де күйелейді.
• Жақсы адам – ел ырысы.
• Жылы бөлме, жұмсақ орындықта отырып, өмірдің өзі 

тудырған қыры да, сыры да мол істің орайын келтіру 
мүмкін емес.

• Мақсат-мүддесі ортақ жандар қайғыда да, қуанышта да 
бірге.

• Бастау көзі қандай тұнық болса, оның етегіндегі су да 
сондай мөлдір.

• Жақсының сөзі де – жақсы, ісі де – жақсы. Орнын 
тауып сөйлеу де – өнер, айтқанын аяқсыз қалдырмай, 
тірлігімен тиянақтап отыру да – тағылым.

• Қызметтен кетсе де, кісіліктен кетпеген...
• Таза алтынды тазартпас болар.
• Шындыққа тура қарау үшін де азаматтық керек.
• Дала табиғаты бөлек қой. Малы иесіне, адамы жеріне 

тартады.
• Ішіне құлта сақтаған кісі қанша жылы шырай 

байқатқысы келгенімен де қабағы ашылмайды не сөзі 
қабыспайтын әдеті.

• Биік мансапты жігіттің жігіті көтереді. Баққа да бап 
керек, тәубе керек.

• Бүйрегім бұрып, бұра тартсам – өзге түгілі, өз қадіріме 
жеттім дегенім – бекер.

• Өртті сөндіруден гөрі, оны тұтатпау – үлкен ерлік.
• Өмір деген – осы, бүгін бар, ертең жоқсың. Сен кетті 

деп өмір-өзен ағысын өзгертпейді.
• Өмір деген қызық. Тағдырың қыл үстінде тұрып та 

ертеңге үмітпен қарайсың.
• Даналықты сырттан емес, іштен іздей бермейтін, 

жаттың таңсығына тамсанып, өзіміздің асылымыздан 
айырылып қалатын әдеттен арыла алмай жүргеніміз 
жасырын емес.

• Көңіл ғана саудаға түспейді.
• Халық қарғысына ұшырағаннан ауыр жаза болмайды.
• Қылмыс әділетсіздік жайлаған жерді шиырлайды.
• Той-томалақ – тоқтықта, оның жөні бір басқа; ал рухани 

аштық бел алды дегенше – ұрпақтың азғындағаны дей 
бер.

• Қайратсыз адамның айбаты зая.

• Ізетке жығылмаған ілтипат қадіріне жетпейді.
• Тауға шықсақ, табанымызға қарай бермейтін 

пендешілікке – не дауа?!
• Жүректегі мұзды сөз жібітеді.
• Таудай тақсырет тартқанға – тарыдай қуаныш та 

жұбаныш екен.
• Бітімі қисық ағаштың көлеңкесі де өзіндей.
• Тәртіп жоқ жерде – шынайы демократия болмақ емес.
• Отан, туған жер деген ұлы сезім оған деген құрметтен 

басталады.
• Панаң да – ел, данаң да – ел!

Д.А.ҚОНАЕВ. «ҚАЗАҚ ӘДЕБИЕТІ» 
ГАЗЕТІНЕН

• Ер тамыры – елде, ел тамыры – жерде. Біздер келеміз, 
кетеміз. Халық – алтын діңгек, ол қалады. Сол көш 
басына келгенде еліңді неге бастап, не тындыра алдық 
деп сұраған дұрыс сұрақ болар. Ол төрелікті халқымның 
өзіне қалдырдым.

• Дүниені бүтіндейтін де – сөз, бүлдіретін де – сөз. 
Арқаға аяздай батқанмен, жүйелі сөзге тоқтамау – не 
парықсыздық, не жүгенсіздік. Бізге жетпей жүргені де 
– сол шындық еді ғой. Оны өсекшілер өз пайдасына 
шешсе, амал қайсы?..

• Мен білетін қазақ өнбес даудан бойын аулақ салған, 
көпшіл болса да, кекшіл болмаған. Есеп түбі – осы 
екеуіне жеткендіктен, «Кең болсаң, кем болмайсың» 
дегенді өсиет еткен. Сондықтан, енеміз бөлек болса 

да, еншіміз ортақ ел екенімізді ұмытпайық. Бүгін 
тойып секірсек, ертең тоңып секіретінімізді қаперден 
шығармайық. Иесіз үй болмайды, оның бүтіндігін 
бірліктен іздесек игі. Баяғыда әжелеріміз: жақыныңды 
жаттай сыйла, жат жанынан түңілсін деп отырушы 
еді. Бақсақ, өзге десең – өзіңнің қадіріне өзің жет. Өзін 
қадірлей білген өзгеге де құрметпен қарайды деген сөз 
екен ғой. 

        Мұны да бажайласақ жақсы.
• Іспен дәлелденбеген сөзде қадір-қасиет болмайды.
• Оқуын қойған адам ойлауды да қояды.
• Шешендік өнер – жүйелі істің, көшелі ойдың, 

тапқырлықтың ғана емес, қара қылды қақ жарған әділ 
төреліктің де анасы.

• Ешкімге еліктемей, өз бетінше, мың өліп, мың тірілген 
өнер иесі – өмірлі болмақ!

• Бастық болған адам үзеңгісін тең басса – жарасқан!

ТАМШЫ ТАНЫМ

Көрмеген аласарып алтын басы –
Иманды кісіліктің шын тұнбасы!
Қанағат мектебінің айнасы ол
Болған соң асқақтайды зор тұлғасы! 

Ел сүйіспеншілігі

ТҮЙІР ТАМШЫЛАРДА –              
КӨЛ-КӨСІР ҚҰРМЕТ!

• «Мейірім шуағы мол, пейілі кең халықтың перзенті 
болудан асқан бақыт жоқ. Сол халық – қазақ халқы. 
Елінің өткенін ұмытпай, келешегі үшін қалтқысыз 
еңбек еткен перзенті бар халық та бақытты. Сол 
перзент – Дінмұхамед Қонаев...»

                                           Джавахарлар Неру,
                                            Индияның премьер-министрі.
• «Мен бүгін зор тұлғамен қауыштым. Ол – терең 

саясаткер, халықтар даналығын толық меңгерген 
адам. Ол – КСРО-ның сирек кездесетін тұлғасы».

                                            Дуайт Эйзенхауэр,
                                            АҚШ президенті.
                                            1960 жыл. 
• «Жаратушы о бастан-ақ біздің әулетіміздің бар 

бақытын, бар байлығын, бар білім-парасатын, бар 
билік-мансабын, тіпті, сұлу да тіп-тік бойды да 
жинап-теріп Димекеңе берген. Соған шүкір дейміз!».

                                            Асқар Қонаев,
                                             академик.
• Жиырмасыншы ғасырда біз шын мәніндегі «Ұлы» 

деген атауға лайық жандармен қатар өмір сүру 
бақытын бастан кешіппіз. Солардың ішінен өз басым 
Қонаев есімін күмәнсіз ауызға алар едім...

                                            Олжас Сүлейменов,
                                             Қазақстан халық жазушысы.
• «Мен бір жақсы адамдармен жекжат болған екенмін. 

Олай дейтінім, Димаштың туысқандарының бәрі 

еңбек етеді, өз күнін өздері көреді. Шетінен еңбекқор. 
Димашқа біреуі де салмақ салмайды. Біздің қазақтың 
жаман әдеті – біреуі әкім болса, «саған бақ қонды, 
енді бізді бағасың»,- деп мойнына отырып алады. 
Ал, менің құдаларымда ондай әдет жоқ. Жақсы 
адамдармен туысқан болдым дегенім  – осы. Димаш, 
бұйырса, иісі қазаққа ортақ ұл болғалы тұр, тіл-көзден 
сақтасын!».

                                                    Мұхтар Әуезов,
                                                    1956 жыл.
• «Дінмұхамед Ахметұлы Қонаев жұртпен 

әңгімелескенде басқалардың сөзін көңіл қойып 
тыңдайтын. Өз пікірін үзілді-кесілді айта салмай, 
ақылдасу түрінде «былай істеуге болмас па еді?» 
деген сияқты өзгеге ой сала сөйлейтін...».

                                                    Бәйкен Әшімов.
• «Жұрттың ішіне пышақ айналмайды. Қонаевтың 

ішінде ерттеулі ат айналып жүре береді».
                                                    Ыбырай Жақаев.
                                                    «Өмір жолы» кітабынан.
• «Дінмұхамед – нағыз дос деген сөз!».
                                                    Шәкен Айманов,
                                                    кинорежиссер.
• «Шынын айтайын, Қонаевқа тең келетін 

адамды көрмедім. Оған теңіздей сүйкімділік, 
жарқыраған даналық, таңқаларлық сана, шалқыған 
қайырымдылық, көңілді болмыс тән еді».

                                                    Геннадий Толмачев,
                                                    жазушы.
                                                    1997 жыл.
• «Көрнекті адамдар өз елінің не бағына, не сорына 

туады» деген ескі мақал бар. Димаш Ахметұлы 
болса, туған елінің бағына туған адам және біздің 

әрқайсысымыз үшін ыстық. Әсіресе, ол өмірі қауіп 
пен қатерде жүрген адамдарға тіптен алабөтен жақын 
сияқты. Оның басты қасиеттері – адамсүйгіштігінде, 
әділеттілігінде, биік адамгершілігінде, нақтылығын-
да, істі терең білуінде. Оның өзгелерден ерекше-
лендіріп тұратын қасиеті – ғажайып даналығы болса 
керек. Ол өз ісі арқылы халқының шынайы сүйіс-
пеншілігіне ие болды, оның аты өзін шексіз құр-
меттейтін ұрпақтарының жадында мәңгі қалады».

                                                    Ілияс Есенберлин,
                                                     жазушы.
• «1993 жылдың 22 тамызында, бір дәуір көшкендей 

болып, дүниеден Дінмұхамед Ахметұлы Қонаев өтті. 
Халықтың Димекеңе берген бағасы – ол кісінің мәйітін 
Кеңсайға апара жатқан күллі жолға гүл шашуы еді».

                                    Қуаныш Сұлтанов,
                                    саясаттану ғылымының докторы.
• «Тілендиевтің күйлерін, Қалдыаяқовтың әндерін тың-

дап, Мақатаев жырларын, Әуезов пен Есенберлин 
шығармаларын оқығанда, Төлегенованың, Бағланова-
ның, Рымбаеваның үндерін естігенде, кезінде 
Жиенқұлованың, сосын Талпақованың, Аюхановтың 
билерін көргенде мен Дінмұхамед Қонаевты еріксіз 
көз алдыма елестетемін. Қаншама талантқа дем беріп, 
қаншама дарынға қорған болды. Өнерді сүю – аз, оны 
бағалай білу – батырлық! Маған Димекең сондай жан 
көрінеді».

                                                Оралхан Жұмаділов,
                                                 мұғалім.
                                                 Шығыс Қазақстан облысы.
• «Менің ұлтым – неміс. Қазақтар Бестерек руына 

тәнсің, атың Иван емес, Иман деп қойған еді. Осында 
тудым, осында өстім. Өзіміз он ағайынды едік. Менен 

он бір бала тарап отыр. Соның ең кішісі Димекең 
1978 жылы тамыздың 29-ында елге келгенде туып еді. 
Әулие ағамыздың рұқсатын алып, Қонай қойғанбыз. 
Білдей жігіт болды. Жақсының ықыласы ауып еді, 
үбірлі-шүбірлі болып, өркен жайдым. Қоғалы елге 
айналдым».

                                           Иман Дитч,
                                           механизатор.
                                           Жамбыл облысы,
                                            Байзақ ауданы.
• «Әл Фарабидей ғұламасы, Абылайдай ханы, Абайдай 

ақыны, Құрманғазыдай күйшісі, Бауыржандай 
батыры, Мұхтардай жазушысы, Күләштай әншісі, 
Дінмұхамедтей елағасы болған ел – ең бай ел! Ұрпақ-
қа үлгі болар өнегелі ісі, өшпес ізі бар асылдарымыз-
ды ардақтай алсақ еді».

                                          Иманғали Рысқалиұлы,
                                          инженер-кәсіпкер.
                                          Батыс Қазақстан облысы.
• «Мен Дінмұхамед Қонаев атаның «Ақиқаттан аттауға 

болмайды» деп аталатын кітабын оқып шығып, 
мынаған көз жеткіздім. Ол кісі – шынайы сезімнің, 
адал махаббаттың символы. Қозы менен Баянға, 
Төлеген мен Жібекке, аңызға ауыз аша бергенше, 
пәктікті, нәзіктікті, тазалықты, іңкәрлікті осы заман 
адамдарының бойынан іздесек – табылады екен. 
Зуһраға деген мөлдірлік, елу жыл, алты ай, екі күнге 
жалғасқан әдемі сыйластық – кімге де болса өнеге. 
Демек, Дінмұхамед атамыз асыл рухымен, жан 
дүниесінің тазалығымен биік!».

                                         Ләззат Сүйінов,
                                         студент.
                                         Маңғыстау облысы.

Димекеңнің ұрпағы мол артында

Сағи ӘМЗЕҰЛЫ,
Тараз қаласындағы

Қожа Ахмет Иассауи атындағы
университеттің экономика

 факультетінің 4-курс студенті.
Жамбыл облысы,

Талас ауданы,
«Ойық» ауылы.

ТУҒАН ЖЕР ЫСТЫҚ КҮНДЕЙ 
ҚАСИЕТТІ

ЕРКЕ ТАЛАС

Көз жүгірттім ерке ару Таласыма,
Сұлулықты жинаған жағасына.
Жазғытұрым жиылып шуылдайды
Туған жердің қарты да, баласы да.

Білем оның түбінде бір сыр барын,
Соны ойласам шығады ән-жырларым.
Сылдыраған сүйкімді дауыстары
Күлкісіне ұқсайды қу қыздардың.

Шіркін, суы мөлдір-ау, түбі тұнық,
Бір жатпайды лайланып құмы шығып.
Тазалығын мен сүйем Таласымның,
Қадірлеймін сондықтан мұны ұғып.

Жасыл құрақ жайқалған жағасында-ай
Үйрек ұшып, қаз қонған, бала шулай.



54

Түнде үні сыңғырлап естіледі
Ерке сұлу тұп-тұнық Таласымдай!

Білінбейді толқындар жарысы да,
Тиіспейді ешкімнің намысына.
Басқа өзендей бұрқанып долданбайды,
Тәнті болам сабырлы ағысына!

ДОСЫМА

Тыңда, досым, мен айтайын сырымды,
Достығымыз қайда кетті бұрынғы?
Біз екеуміз ойнайтұғын асыр сап
Сағынамын сол бір бала күнімді.

Тыңда, досым, мен айтайын әңгіме,
Біз екеуміз айтушы едік әнді де.
Түніменен сырласқанда екеуміз
Түкке тұрмай атар еді таң бізге.

Бірге барып, бірге оқыдық сабақты,
Бірге ойнап ішуші едік тамақты.
Тағдыр жолы екі жолға түсіріп,
Тағдыр бізге бір жүруді жазбапты.

Бұл күндері тез атады таң да тым,
Дос табылу қиындады жанға шын.
Қайта оралып келмесіңді білмеппін,
Қайда жүрсең аман болшы, жан досым!

ЖЕТІМ

Қадірін біл тасбауыр жетімнің де,
Құлың емес саған бұл жетім мүлде.
Сұрауы жоқ дей көрме, іздеуі жоқ,
Күні туар бір күні жетімнің де...

Ұмытпағын оны Алла жаратқанын,
Бұл да ісі, әйтеуір, жаратқанның.
Жетім көрсең жебей жүр деген сөз бар,
Жетімді ұрып тұмсығын қанатпағын.

Өйткені ол да – пенденің бір баласы,
Тастап кеткен ақымақ ата-анасы.
Көзі қиып қалайша тастады екен,
Жатырынан шыққан бұл – өз баласы!

Не айтасың заманның жастарына,
Не ой келді бұлардың бастарына?
Мейірімін төкпей өз баласына,
Айналдырды қаңғыбас тастандыға...

МЕН ҒАШЫҚ ЖАНҒА

Жанар оты жас кеудемде жасқаған
Бір сырым бар ешбір жанға ашпаған.
Бұл әлемде қанша сұлу болса да,
Мен өзіңді артық көрем басқадан.

Жалғыз саған жазылды ғой осы әнім,
Сағыныштан кеудем еріп, босадым...
Тұрсың қазір толған айдай толықсып,
Болсаң, шіркін, құдай қосқан қосағым!

Жүрегімде – сырға толы сағыныш,
Содан өзің шөлді басып, қанып іш.
Сенсіз бақыт жоғы – шындық мен үшін,
Сенсіз өмір – ары-бері сабылыс.

Сені көрген тағдырыма ырзамын,
Сен бар жерде мен керемет мырзамын.
Саған сыйлап кетсем егер жоқ арман
Сарқылмайтын жүректегі жыр жазын!

АРМАНЫМ БОЛМАС                      
ТӨСІҢДЕ ӨЛСЕМ

Туған жер – биік тұғырлы мекен,
Өзіңді мәңгі мен жырлап өтем!
Туған жер менің сұлуым екен,
Туған жер менің тұнығым екен!

Туған жер – биік тұғырлы мекен,
Өзіңді аңсап сағынып жетем.
Мен үшін бұл жер – ең биік мекен,
Өлгенше сені мен сүйіп өтем!

О, туған жер, ыстықсың маған,
Өзіңде туған менің де бабам!
Алыстап кетсем Алтайға мейлі,
Айналып келіп өзіңді табам!

Марқайып қалам мен саған келсем,
Шалқайып қалам мен саған келсем...
Арманым болмас, бұйыртып құдай,
Қартайған кезде төсіңде өлсем!

ТУҒАН ЖЕР

Кім келіп түстенбеген бұл Ойыққа,
Дәм татқан асыл Димаш Қонаев та!
Ауылдың қандай ыстық кең даласы,
Мақтансам – бұйырмашы мұны айыпқа...

Бабам көп заты тұрмақ, аты мәнді,
Төсінде мәңгі шырқап жатыр әнді!
Бөлтірік бабам соның қақ төрінде,
Сондықтан өшпейді елдің оты мәңгі!

Бұл елден шыққан талай батыр мықты,
Ер де көп серік еткен ақындықты.
Киелі топырағы, жүрсең де алыс,
Сездіріп тұрады екен жақындықты.

Туған жер ыстық Күндей қасиетті,
Сол үшін талай ердің басы кетті...
Жемтігін қара құзғын өзі жесе,
Ақ сұңқар жемін елге шашып өтті!

  

    



58

Таным табиғатында

          Гүлжан ҚАРАТАЙҚЫЗЫ, 
Қожа Ахмет Иассауи  атындағы 

ХҚТУ оқытушысы.

СОКРАТ, АБАЙ САБАҚТАСТЫҒЫ

Абай мен Сократ арасындағы шығармашылық байланыс 
пен сабақтастық туралы мақала жазған ғалым Б.Ғабдуллин 
мынадай пікірін білдіреді: «Жаратылыстың заңдылықтарын 
білуге, өз білгенін халқына білдіруге ұмтылған Абай 
айтылған проблемаларға шешім іздестіреді, өзінше жауап 
тауып, оларды халыққа түсіндірмек болады. Сол іздену 
жолында «Сократ туралы естеліктерді» кездестіреді» 
[1.166]. «Естеліктердің» төртінші тарауындағы құдайға 
құлшылық ету жайындағы мәселеге Абай да қызығушылық 
танытып, бұл жайды өз халқының да білгенін қалаған, 
сөйтіп оны өз тарапынан баяндап, қарасөздеріне енгізген. 
Абайдың 27-қарасөзіндегі «Сократ хакімнің сөзі» дегеніміз 
- осы. Б.Ғабдуллин «…Абай өз ойларын Сократ ойларымен 
жарыстырады» [1.167] деп жазады.  Анығында Абай Сократ 
айтқан адамзаттық ақиқатты сол күйінде өз ойы, өз сөзімен 
жеткізгенді қалап, өз қалауын 27-сөзінде жүзеге асырған. 
Кейінгі көп ойшылдардың Сократ, Платон, Аристотель, Әбу 
Насыр әл Фараби секілді даналардың ертеректе айтып кеткен 
ойларымен қабысып қала беретіндігі аталған даналардағы 
ойлардың абсолютті ақиқаттығына байланысты. Таза, 
шынайы мәніндегі абсолюттілікті Аллаға ғана қатысты айту 
орынды. Сөйтсе де адамның да өз ақылы мен өз өресіне 
қарай түпкі ақиқатты айтуға мүмкіндігі бар. Абай да Сократ 
сөзін шынайы ақиқат  болған соң ғана қабылдап,  ұрпағына 
өсиет етіп жеткізіп отыр. 

Абай, Сократ ойшылдығындағы ортақтық тақырыбында 
мақала жазған Г.Мұратованың ой түйіні мынадай: «Екі 
сұхбатты салыстыра қарағанда дүниетаным  мен  көзқарас 
бірлігіне көз жеткізгендей болдық» [2.118]. Тек Г.Мұратова 
Сократ пен Абай арасындағы ой ортақтығын Платонның 
Гиппий жөніндегі диалогіндегі мазмұн арқылы анықтамақ 
болады. Біздіңше, Абай «Сократ туралы естеліктердің» 
төртінші тарауындағы сұхбат мазмұнын негізге алған. 

Сократтың Аристодеммен болған әңгімесін Ксенофонт 
«Сократ туралы естеліктерінде» [3.26-30] баяндайды. Онда 
Аристодем шәкірт ретінде аталмайды. Абай өз нұсқасында 
өнерлі адамдар ретінде Меланипид пен Поликлидті атамай 
тастап кетсе, есесіне сұхбат мазмұны мен мәнін өз тарапынан 
нақтылап жандандыра түседі. Ксенофонт баяндаған Сократ 
сөзінде алғашқыда «жан» ұғымы аталмайды, оны қимыл, 
әрекет түрінде ғана танытып өтеді. Абайдағы «жан иесі, ақыл 
иесі – адам» қолданысы Сократ сөзінде «живые существа, 
разумные и самодеятельные» деп жұпынылау айтылады.  
Зевс атымен ант ішу Абай аудармасында жоқ, себебі мұның 
қазақ тыңдаушыларына жат екенін ескерген болар.

«Сократ туралы естеліктерде» Сократтың Аристодеммен 
сұхбаты «Құдайдың адамға қатынасы туралы Аристодеммен 
әңгіме» деп аталады. Естелікті айтушы Ксенофонт ел 
ауызындағы «Сократ халық назарын қайырымдылықтарға 
бұрғанмен, олардың қайырымды болуына ықпал ете алмаған» 
деген пікірге келіспейтінін танытады. Сөйтіп ол халықты 
адамгершілікке тәрбиелеуде Сократтың ықпалы мен үлесі 
зор болғанын дәлелдеп таныту мақсатында  Абай қарасөзі 
арқылы біз білетін сұхбатын айтуға көшеді: «В первую 
очередь я изложу слышанную мною беседу его с Аристодемом 
о божестве»[3.26]. Байқағанымыздай, Сократ сөзінде 
«Құдайдың адамға қатынасы» деп айтқанын Абай мәселенің 
мәніне жақындап «Құдай табарақа уа тағалаға құлшылық 

қылмақ турасына» деп нақтылай түскен. Абай түпнұсқадағы 
Сократ сұхбатын Құдайға құлшылық ететіндерге күліп 
жүретін Аристодемге ұстаздың сұрақ қоятын тұсынан бастап 
аударады. Әрі Абай үнемі түпнұсқаға әр сөзі, нүкте, үтіріне 
дейін дәл келіп жатуды мақсат тұтпағанға ұқсайды. Мұны 
мысалы Сократ сұрағындағы «талантом» сөзін Абайдың  
«қылған өнерлері себепті» деп аударуынан байқауға болады. 
Өнерлі адамдар ретінде аталған Меланипид, Поликлиттерді 
Абай өз нұсқасында атамай тастап кеткен, сірә, олардың 
оншалық әйгілі адамдар емесін ескерген болса керек. 
Түпнұсқадағы «в трагедии – Софоклом» дегенді Абай 
«Софоклге трагедиясы себепті, яғни, біреудің сипатына 
түспектік» деп  таратыңқыра,танытыңқыра аударады. Оның 
үстіне жаңағы аталмай тастап кеткен екі кісі Абайдың ойында 
болып, оларды «соған ұқсас неше онан басқа өнерлері 
әшкере болған жандарды айтты» деп қамти кеткендей 
болады. Абай сөзіндегі әр сөйлемді оқыған сайын оның 
көркемдік ойлауы мен қабілетіне тәнті бола бересіз. Мысалы, 
Сократ сұхбатындағы «кто делает изображения, лишенные 
разума и движения» дегенінен гөрі Абай нұсқасындағы 
«жансыз, ақылсыз, құр пішінді жасайтұғын суретші ме» 
қолданысы сөзсіз көркем көрінеді. Сократ сөзіндегі «для 
пользы придал им органы» дегенді Абай шығыстық таным 
төркініне иек арта отырып «адамды жаратушы хауаси хамса 
заһри бергенде» деп аударатыны бар. Абай  түпнұсқада сөз 
болатын сыртқы бес сезім мүшесін шығыстық терминмен 
танытқан. Хауас – сезім мүшесі, хамса – бес, заһри – сыртқы 
деген мағыналарды білдіріп, Абай қолданысындағы «хауаси, 
хамса, заһри» Сократ сөзіндегі сыртқы бес сезім мүшесін 
танытып тұр. Түпнұсқадағы Сократ өз сөзінде көзден бастап 
өзге төрт сезім мүшесін санамалап өтсе, Абай Сократтың 
көз туралы сөзін құлпыртыңқырап, есесіне өзге төрт сезім 
мүшесі туралы айтқанын тастап кетеді де, артынша қайта 

оралып көзге қатысты айтатын тұсынан жалғап кетеді. Сократ 
«глаза, чтобы видеть, что можно видеть» деп осы сарын, осы 
тұлғада өзге сезім мүшелерін де айтып өтсе, Абай көз туралы 
ойға біршама аялдайды: «Әуелі көзді көрсін деп беріпті, егер 
көз жоқ болса дүниедегі көрікті нәрселердің көркінен қайтіп 
ләззат алар едік?»[4.122]. Абай нұсқасы әрі мазмұнды, әрі 
көркем шыққаны байқалады. Есесіне Абай Сократ сөзіндегі 
біршама мәнді саналатын «не похоже ли на дело промысла 
вот еще что» деген ой үзігін аудармай тастап кетеді. Сократ 
көзден де басқа төрт сезім мүшелерін санамалап өтсе, 
Абай оларды «хауаси, хамса, заһри» қолданысымен  түгел 
қамтып кетуі себепті аудармай тастап кетсе керек. Сократ 
пен Абай аздаған өзгешеліктен соң «так как зрение слабо» 
- «ол көз  өзі нәзік болған себепті» деген тұста қайта 
табысады. Екі ойшылдың көз қабағы, кірпік, қас туралы 
айтқандарында айырмашылық жоқ. Есту сезімі жөнінде 
Сократ қысқа қайырса, Абай тағы да бұл жөнінде тарата 
түсіп, ойын көркем аударып жеткізеді: «Далее, орган слуха 
воспринимает всякие звуки, но никогда не наполняется?» 
-  «Құлақ болмаса не қаңғыр, не дүңгір дауыс, жақсы үн, 
күй, ән - ешбірінен ләззат ала алмас едік». Сократ адамға 
қажетті әрі пайдалы күрек, азу тістері туралы айтса, Абай 
бұлар жөнінде айтуды жөн көрмей, есесіне мұрынның иіс 
білуіне қатысты ойын таратып аударады. Абай нұсқасында 
мәліметтің мән-мазмұнын аша түсу жайы жиі ұшырайды. 
Мәселен, Сократтың «Рот, через который живые существа 
вводят в себя пищу, какую желают, он поместил близ глаз 
и носа» деген ойын Абай «Көзді, мұрынды мұндай ауызға 
жақын жаратыпты, ішіп-жеген асымыздың тазалығын көріп, 
иісін біліп ішіп-жесін деп» түрінде жеткізеді. Абай – хауас 
мәселесіне ерекше ден қойған ойшыл ақын. 27-сөзінде бес 
сезім мүшесін әуелгіде «хауаси, хамса, заһри» деп атаса, осы 
сөзіндегі тағы бір қолданысында оларды (бес сезім мүшесін) 

«бастағы ғазиз білімді жеріміз» деп жазады. Шынында да, 
адамның өз болмысына сай оқып-білуі, ізденуі, жетілуі – 
бәрі де о баста осы бес сезім мүшелерінің әрекетінен бастау 
алады. Бес сезім мүшесінсіз адам ақылы сыртқы әлеммен 
байланыса алмай, азықсыз, мәліметсіз қалады, яғни, 
адамдағы басты әрекет – таным үдерісі болмас еді.

Түпнұсқадағы Сократ Жаратушының  жаратуы мен 
жақсылығынан үнемі ақыл ісін тануға бейім  болса, 
Аристодем жаратылысты кездейсоқтықтың көрінісі мен 
нәтижесі деуге ыңғайланып тұрады.  Сократтың «Все это так 
предусмотрительно устроено: неужели ты затрудняешься 
сказать, что это? - дело ли случайности, или творение 
разума?» деген ойын Абай «...мұның бәрі хикметпен біліп 
істелгендігіне дәлел емес пе?» деп аударады.

Ақыл мен ақылдылықтың көрінісі мен белгісі адамда ғана  
ма екен яки өзгенің бәрі «кез келгендікпенен бір нәрседен 
жарала» салған ба деген мәселеде түпнұсқа мен Абай 
нұсқасындағы Сократ сөзінде аздаған айырма бар секілді. 
Түпнұсқадағы «только ум, стало быть, которого нигде нет, 
по какому-то счастливому случаю, думаешь, ты весь забрал 
себе» [3.28] деген күрделі де нәзік ой-танымның Абайда 
өзгешелеу жеткізілетіні бар. Алғашқыда ақыл болмысы 
бөлек, биік  нәрсе ретінде айтылса, Абай нұсқасында «жан» 
ұғымы тыңнан қосылып, адамдағы ақылдың жанмен, ал 
жанның ақылмен тығыз байланыста болатыны байқалып 
қалады. Яғни, адамдағы ақыл жан қуаттарымен толысады әрі 
адам жаны әйтеуір жан емес, ақылды, ойлаушы жан. Оның 
үстіне адамдағы ойлау мен ақыл ғана емес, жануардағы  
тіршілік те жан арқылы  өмірге бастау алады. Сондықтан да 
Абай түпнұсқадағы жоғарыда аталған Сократ сөзін «жан» 
ұғымын енгізе отырып аударады: «Жә, сен бұл ақылға қайдан 
ие болдың? Әрине, қайдан келсе де, жан деген нәрсе келді 
де, сонан соң ие болдың» [4.123]. Ал қозғалыс пен танып 

білуге мүмкіндік беретін жан Жаратушыдан ғана келетіні 
анық. Адам өздігінен  жан жарата алмайды. Түпнұсқадағы 
ақыл мен білім көрінісі әлем жаратылысынан да айқын 
танылады деген  елеулі ойдан бөлек, Абай айтпақ болған 
түйін – осы, яғни, әлемдегі бәрінің де жан келуімен, өмір 
келуімен басталып жалғасатынын айту.

Сократ сөзінен Аристодем адамның ақылға ие болып, 
әлемнің де ғажап ақылдан жаралғанын ұққандай болады. 
Мұндай жан әрі ақыл иесі адам және «лайықты жарастықты 
законімен жаратылған»  ғажап ғаламның бастауы мен ұлы 
иесі бар екенін мойындаған сыңай танытқандай. Сөйтсе 
де оның сенімінде беріктік жоғы байқалып қалады: « Да, 
клянусь Зевсом, думаю так:  я не вижу хозяйев, как вижу 
мастеров в здешних работах [3.28]. Түпнұсқадағы Сократ 
осы орайдағы ойын жалғай түсіп, «тән иесі - жанымыз бен 
адамдығымыздың бастауы - ақылды көре алмауымыз себепті 
оларды  да жоққа шығаруымыз қалай болар еді» дейді. Осы 
ойларды Абай тастап кетіп, Аристодемнің «... я не презираю 
божество, а, напротив, считаю его слишком величественным, 
чтобы ему нужно было еще почитание с моей стороны»[3.28] 
деген сөзі тұсынан қайта жалғастырады: «... Бірақ сондай 
ұлық құдай менің құлшылығыма не қылып мұқтаж болады?» 
[4.124].

Аристодемнің құдайға құлшылық етуден соншалық 
қашық қалғаны оның әрбір кері кеткен сөзінен байқалып қала 
береді. Ол адамзаттың бір өкілі ретіндегі өзіне  жаратушы 
тарапынан жасалған өлшеусіз жақсылықты әлі де ұға 
қоймағанын сездіреді. Бұдан әрі Сократ Аристодемге өзге 
тіршілік иелерінен адамды артықша асыл, биік етіп жаратқан 
Жаратушы жақсылығын айтуға көшеді. Осы арада Абай 
түпнұсқадағы Сократ сөзін біршама ықшамдап аударады. 
Түпнұсқадағы Сократ осы арадағы өз сөзін Жаратушының 
адам тәніне қатысты жасаған артықша жақсылықтарын 

баяндаумен бастайды. Ал Абай болса әуелі адам жанының 
артықшылығын айтуды жөн көреді. Әрі түпнұсқадағы 
Сократ пен Абай нұсқасындағы Сократ айтқан жан сырын 
ұғынып танудың өзіндік ерекшеліктері бар. «Естеліктердегі» 
Сократ пен Абайдағы Сократтың жан туралы танымын жете 
білудің мәні зор. Сондықтан Сократтың өз сөзі мен Абай 
арқылы айтылған Сократ сөзін салыстыра оқып көрейік. 
«Однако бог нашел недостаточным позаботитъся только   о 
теле, но, что важнее всего, он насадил в человеке и душу 
самую совершенную. Так, прежде всего, у какого другого 
существа душа заметила, что есть боги, создавшие этот 
великий, прекрасный мир? Какой другой род существ, кроме 
человека, чтит богов? Какая душа более, чем человеческая, 
способна принимать меры предосторожности против голода, 
жажды, холодов, жаров, бороться с болезнями, развивать 
силу упражнениями, работать над изучением чего-либо, 
помнить все, что услышит, увидит, изучит? Неужели тебе не 
ясно, что в сравнении с другими существами люди живут, как 
боги, уже благодаря своему природному устройству далеко 
превосходя их и телом и душой?» [3.29]. Сократтың жанға 
жанастырып айтқан ойларын Абай өз тарапынан былайша 
аударып жеткізеді: «Жә, олай болса һәммә мақлұққа да қара, 
өзіңе де қара, жанды бәрімізге де беріпті. Жанның жарығын 
бәрімізге де бірдей ұғарлық қылып беріп пе? Адам алдын, 
артын һәм осы күнін – үшеуін де тегіс ойлап тексереді. 
Хайуан артын, осы күнін де бұлдыр біледі, алдыңғы жағын 
тексермекке тіпті жоқ» [4.124]. Екі нұсқадағы ортақтық адам 
жанының жарығы мен кемелділігі туралы ойдан көрінеді. 
Жанның тану мен ойлауға қатысты қырын  айтуда да екі 
нұсқада өзгешелік жоқ. Сократ өз нұсқасындағы сұхбат 
соңына таман жан сырын тарата сөз етсе, Абай мұны өз 
аудармасында қысқа да нұсқа түрде нақты жеткізеді. Сократ 
адам жанының  Жаратушы жаратқан ғажап ғаламды танып 

әрі оның құдайға құлшылық етуге бейім болатын қырын 
көбірек айтыңқыраса, Абайдағы Сократ сөзінен адам жанын 
артық әрі кемел етіп жаратудағы Жаратушы жақсылығын 
сезіну  жайы басым байқалады. Екі ойшылдың да мақсаты 
мен көздегені – Жаратушының адамға қатысты жасаған 
жақсылығын таныта түсіп, Аристодем мен оған ұқсас 
қауымды Құдайға шын көңілмен құлшылық жасауға жеткізу. 

Жаратушының адамды соншалық сүйіп әрі оның қамын 
артықша ойлап жаратқаны оған берген ғажайып ақылы мен 
соған лайық ғажайып жасалған денесі, әрнеге қабілеттілігі, 
нәтижесінде бәрін пайдаланып өзге хайуандарға сұлтан 
болғанынан анық көрінеді. Өзіне осыншалық зор әрі артықша 
ақыл, махаббатпен қарап, қамын жегені үшін адамзаттың 
құдайға құлшылық етуі  қасиетті парыз болмақ. Абайдың өз 
атынан баяндаған Сократ сұхбатындағы басты түйін – осы.

Көкейкесті көзқарас

Сейдін БИЗАҚОВ,
филология ғылымдарының докторы, 

профессор.

АНА ТІЛІ МЕРЕЙІ – ҰЛТ МЕРЕЙІ

Қазақ тілі көне дәуірден аса бай ауыз әдебиетінің 
арқасында дана бабаларымыздың көркем ойы мен рухани 
өмірінің байлығын, сөз маржанын сақтап ұрпақтан ұрпаққа 
жеткізіп отырған, көркем жазба әдебиеттің қалыптасуына 
ұйытқы болған, бөгде тілдің шылауында кетпеген, шет 
тілден енген қоспалары аз, өзіндік құрылым-құрылысымен 
ерекшеленетін жазба мәдениеті бар тіл деп жүрміз. 
Кеңпейіл, меймандос қазақ халқының жомарттығы, ақкөңіл 
жайдарлылығы, сөз тапқырлығы, ділмарлығы, әзілқойлығы, 
серілігі, ашық жүзділігі баршаға аян.

Ел тарихымен, ел тағдырымен тығыз байланысты дамып 
жетілген ана тіліміз халқымыздың ұлы жетістігі, оның күллі 
қасиет-болмысының айқын көрінісі, жан-жүйесінің белгісі 
мен ажырамайтын, бөлінбейтін асыл қазынасы, негізі екені 
белгілі. Демек, тіл арқылы халық тарихы, ұлттың мәдениеті 
мен өнері, салт-дәстүрі мен дүниетанымы, арман-мұңы мен 
тіршілік-тынысы ұрпақтан ұрпаққа беріліп, сабақтасып 
отырмақ. Соған орай ұлт тілі тарихын зерттеуде көне 
заманнан бергі әңгіме-жыр мен ескерткіштер тілі халықтың 
қоғамдық-әлеуметтік даму кезеңдеріндегі дүниетанымдық 
болмысын айғақтайтын дереккөздер ретінде қарастыратыны 
мәлім.

Мұндай зерттеулерге дәйек болатын халықтың 
психологиялық бітім-болмысымен, таным-түсінігімен, 
дүниетанымымен, рухани құндылығымен, ұлттық мәдениет 

пен өнерімен анықталатын, тілдің барлық деңгейінде көрініс 
тауып, өзіндік ерекшелігін танытатын тіл табиғатын сезіну 
барысында оны көркейте, жетілдіре түсу тәсілі екені де анық. 

Қазіргі қазақ тілі – әлемдегі сөздік қоры өте бай, 
морфологиялық құрылымы икемді, оралымды да ойнақы, 
жан-жақты дамып жетілген, көркем де қуатты, шұрайлы да 
шырайлы, әдемі де әуезді, қыры мол, сыры терең, бедерлі 
де бейнелі, ұлттық бояуы мен қасиетін, табиғатын берік 
сақтаған, өміршең, кемелденген, біртұтас, сындарлы ғажап 
тіл. Оның өзінің мәнділігі мен мазмұндылығы, сыпайылығы 
мен сәнділігі жөнінен де көп тілден озық тұрғаны жөнінде 
айтылып жүр.

Қазіргі қазақ әдеби тілі − жазба әдебиет пен мерзімді 
баспасөз арқылы лексикалық байлығы артқан, құрылым-
құрылысы сымбатты қалыпқа түсіп екшеленген, сөз 
зергерлерінің өңдеуінен өткен, мән-мағынасы жағынан 
белгілі жүйеге салынып марқайған жалпыхалықтық, ұлттық, 
мемлекеттік деңгейдегі сындарлы тіл екеніне көп жыл бойы 
сөздік құрастыру барысында көзіміз жеткендей болды. 
Қатпар-қатпар астар мен тұспалға толы қазақтың қара 
сөзінде ескен желдей еркіндік, сана сергектігі, ойып түсер 
қорғасындай салмақ, кесіп түсер алмас қылыштай өткірлік 
бар екенін отандық және шетелдік түркітанушылар, қоғам 
қайраткерлері атап өткен. 

Елбасымыз өз сөзінде «Дауға салса алмастай қиған, 
сезімге салса қырандай қалқыған, ойға салса қорғасындай 
балқыған, өмірдің кез келген орайында әрі қару, әрі қалқан 
болған, әрі байырғы, әрі мәңгі жас, отты да ойнақы ана 
тілінен артық қазақ үшін бұ дүниеде қымбат не бар екен?! 
Ғасырлар бойы қазақтың ұлт ретіндегі мәдени тұтастығына 
ең негізгі ұйытқы болған – оның ғажайып тілі. Бұл халқым 
деп, қабырғалы қазағым деп, тайсаң тағаң, тарықсаң панаң 
боламын деп айтқан имани сөзім!» деген еді («Қазақ 

әдебиеті», 29.11.2008).
Қазақ тілінің таңғажайып қасиеттері жайында 

пікір айтушылар көптеп саналады. Олардың арасында 
өз ғалымдарымыз, қоғам қайраткерлеріміз, ақын-
жазушыларымызбен қатар өзге жұрт өкілдері де баршылық. 
Әсіресе, атақты түркітанушылар мен саяхатшылардың ана 
тілімізге үлкен құрметпен қарап, тамсана жазғандары мәлім. 

Түркітанушы ғалымдар мен қаламгерлердің айтып 
келгеніндей, қазіргі қазақ тілі – терең ой толғанысты, үлкен 
тебіреністі қалтқысыз жеткізе алатын поэтикалық күш-қуаты 
шексіз, алмас қылыштай өткір, әлемдегі ең бай, ең әуезді, ең 
икемді, ауқымы кең қуатты тілдердің бірі. Қазақ тілінің кемел 
қуатын айғақтайтын нәрсе – оның лексикалық ұшан-теңіз 
байлығымен, грамматикалық амал-тәсілінің молдығымен 
қоса, дыбыс жүйесінің саздылығы мен тартымдылығы, 
алымдылығы мен қарымдылығы, оралымдылығы мен 
өрнектілігі екенін дұрыс пайымдаған әр кезеңдегі ақын-
жазушылар, көркемсөз шеберлері әдеби тілді әрлеп, көркем 
образбен байытып, жүйелеуге үлес қосып келді. 

«Қазіргі қазақ тілінен үйренеріміз көп. Мен өз 
басым жаңа шығарма жазар алдында қазақ әдебиетінің 
озық туындыларын үңіле оқимын, орайлы атауларды 
өз шығармамда пайдаланып отырамын... Туыс тілдегі 
терминдер баламасын тартынбай кәдемізге асырсақ, 
қырғыз әдеби тіліне олжа саламыз», − дейді заңғар жазушы 
Шыңғыс Айтматов. Қазақ қаламгері Мұзафар Әлімбаев: 
«Қазақ тілі − неше ықылым терең тебіреністің, іңкәр-
құштарлықтың, ыза-кектің, сүйікті ырзалықтың, жиіркену 
мен өшпенділіктің, философиялық ой-толғаныстың 
ағысын емін-еркін, қалтқысыз жеткізетін қуатты тіл»,-  
деп атап өткен («Ана тілі», 08.11.1990).

Түркітанушы ғалымдар қазақ тілінің мүмкіндігінің шаш 
етектен екендігіне, ағыл-тегіл кең арналығына мән берген. 

«Қазақ тілі – ең бай тіл. Мұны ешкім жоққа шығармайды. 
Ол – 16 томдық Оксфорд сөздігіндей сөздікке сұранып 
тұрған тіл. Алайда мұны тілге, сөздік түзуге қатысы бар 
жандар құнттамай жүр» деген сыни пікір айтқан еді белгілі 
түркітанушы Александр Гарковец («Ана тілі», 06. 01. 94). 
«Осы күнгі түркі тілділердің ішінде қазақ тілінен бай, 
оралымды, терең тіл жоқ. Түрік тілімен сөйлеймін деген 
түрік баласы күндердің бір күні айналып қазақ тіліне 
келмекші», – деген екен Мағжан Жұмабаев.

П.М.Мелиоранский (орыс ғалымы): «Қазақ тілін 
зерттеушілердің бәрі де бірауыздан қазақ тілі түркі тілдерінің 
ішіндегі ең таза әрі бай тіл деп куәландырып отыр», 
С.Е.Малов (орыс ғалымы): «Қазақ тілі өзінің бейнелілігі, 
суреттілігі жағынан басқа түркі тілдерінен әрдайым 
бөлекшеленіп тұрады. Қазақ – өзінің ауызекі көркем тілімен, 
айшықты әсем фольклорымен бұрын да, қазір де даңқы 
шығып жүрген халық. Қазақ тілі бұрын да, кейбір реттерде 
бүгінде де сомдалған және біртұтас тіл деп танылып келеді», 
А.Жарри де Манси (француз ғалымы): «Қазақ тілі – түркі 
тілдерінің ішіндегі ең бір таза тілдердің бірі», Асаади (татар 
ғалымы): «Қазіргі ең таза, ең бай, ең табиғи және бұзылмай, 
бұрынғы қалпында сақталып қалған бір тіл болса, ол – қазақ 
тілі және қазақ әдебиеті, шын ғылым үшін біз мұны ашық 
айтуымыз керек», – деген екен («Ана тілі», 25.08.1992).

 Шығыстанушы И.Бенцинг: «Ғылыми, әдеби тілдік және 
тарихи тұрғыдан қарағанда қазақ тілі – түркі тілдерінің 
ішіндегі өте әсем, өте бай тілдің бірі»,- деген екен. Атақты 
түркітанушы В.В. Радлов түркі тілдерінің ішіндегі «ең бай, 
ең шұрайлы, ең түпкі негізін сақтаған әдемі, бұлбұл тіл – 
қазақ тілі» деп бағалай отырып, «Француз тілі Европаға 
қандай әсер етсе, қазақтың тілі түркі мәдениетіне дәл сондай 
әсер еткен» деген екен. Ал тіл ғылымының атақты маманы – 
академик Марр әлем тілдерінің ішінде түркі тіліне жататын 

ең бір шұрайлы да бай тіл қазақ тілі екенін айтқан. («Қазақ 
әдебиеті», 05.03.2004).

Орыс жазушысы А.А.Фадеевтің «Біздің алдымызда көне, 
жаңа сөздерден құралған сөз мұхиты жатыр. Осы мұхиттан 
сөз таңдап алуға ұстамдылық, қанағат сезімі, талғам 
керек. Әр нәрсе өз орынында жарасымды. Мәселе – сол 
орынды таба білуде. Шын еңбек – осында. Ал іздену үшін 
біздің тіліміз қалыптасқан, ұстартылған, көркем тіл екенін 
ұмытпау қажет» (Өнер алды – қызыл тіл. А., 1986, 4-б.) 
деп айтқанындай, ана тілімізді қадір тұтып, оның өлшеусіз 
мол байлығын, сан қырлы көркемдігін сақтап үйрену сөз 
өнерін жете меңгеру шеберлігімен де байланысты. Қазақ 
тілінің ең бай, дамыған тілге жататындығының арқасында 
әлем әдебиетінің классиктерінің, марксизм классиктерінің 
шығармаларын, ғылымның барлық дерлік саласына қатысты 
әдебиет пен оқулықтарды аударудың сәті түскені белгілі.

Қазақтың ұлт болуымен байланысты оның тілі де 
дамып, халық тілінің біртұтас қарым-қатынас құралына 
айналып отыр. Тіл дамуының жаңа сападағы көрінісі болып 
табылатын ұлт тілі өзінің ішкі құрылымы жағынан да халық 
тілінің мұрагері ретінде аталып жүр. 

ҚАЗАҚ  ТІЛІ

Ең бай тіл ол қазақ үшін өмірде,
Сол тірегің қасиетті өңірде!
Егер қазақ тілін мүлде ұмытсаң,
Онда айналдың бықсып өшкен көмірге...

Қазақ тілі: озық тәжірибе, ортақ әдіс

Жанна ӨМІРБЕКҚЫЗЫ,
Абай атындағы көпсалалы 

мектеп-гимназияның 
мұғалімі.

Шығыс Қазақстан облысы, 
Жарма ауданы,

 Қалбатау ауылы. 

ҚОС СӨЗ. ҚАЙТАЛАМА ҚОС СӨЗ
(6-сынып)

Сабақтың мақсаты: білімділік – қос сөз, қайталама 
қос сөз, қайталама қос сөздердің жазылу емлесі туралы 
түсінік беру, қазақтың ұлттық ойын түрлерімен таныстыру; 
дамытушылық –  ойын түрлері  арқылы оқушылардың ой-
өрісін, танымын, өз бетімен ізденуі арқылы шығармашылық 
қабілеттерін жетілдіру, сөзжасам туралы түсініктерін 
дамыту; тәрбиелік – оқушыларды  ұлттық салт-дәстүрді 
құрметтеуге, Отанын, жерін сүюге, адамгершілік 
қасиеттерге, эстетикалық талғамдарын қалыптастыруға, 
әділдікке, тапқырлыққа, алғырлыққа  тәрбиелеу. 

Типі: жаңа білімді меңгерту. Түрі: ойын сабақ. 
Әдісі: түсіндіру, баяндау, сұрақ-жауап, талдау-жинақтау, 
шығармашылық жұмыстар  арқылы пікірін қорғау.  

Сабақтың барысы. 
Ұйымдастыру: оқушыларды және кабинетті ОТП-ке 

дайындау; оқушыларды түгелдеп жұрнал толтыру.
- Балалар, бүгінгі біздің сабағымыз ұлттық ойындарға 

негізделіп, ойын түрлері арқылы өтпек. Сабағымыздың 
тақырыбы – «Қос сөздер. Қайталама қос сөздер». Сабақтың 
құрылымы көнеден келе жатқан «Қалтырауық қамыр кемпір» 

және «Ақ боран» ойыны құрылысына сай құрылған. Наурыз 
мейрамында осы ойындар екі жақтың тартысы арқылы 
ойналып, қыстың қысылшаң қаттылығын бейнелейтін 
болған. 

Мерекеге жиналғандар екі топқа бөлінеді. Бірінші топтың 
аты – «Ақ боран» да, екінші топтың аты – «Қалтырауық 
қамыр кемпір». Әр топ, ойын басталмас бұрын, өздерінің 
ішінен өнердің барлық саласына қатысатын (ақын, палуан, 
мерген, найзагер, құсбегі, шабандоз) ойыншыларын 
дайындап, сайлап алады да, жиналған қауым екі ауылдың ең 
үлкен ақсақалдарының батасын алады. Ойын ең алдымен екі 
жақтың ақындар айтысымен басталады. 

Біздің бүгінгі күнімізге Наурыз алыс болғандықтан, біз 
сабағымызды Қазақстанның Тәуелсіздігіне 20 жыл толу 
мерекесіне арнаймыз және уақыт талабына сай топтардың 
атын «Болашақ»,  «Тәуелсіздік» деп алайық. 

Ақсақалдар өз топтарына бата береді. Ақсақалдарға 
тапсырма: Топтарыңыздың жинаған ұпайларын саялы 
бәйтерек аясына жинап, бәйтерекке олжаларыңызды байлап 
отырасыздар. 

І.«Ақсүйек» ойыны. Үй тапсырмасын сұрау. Екі 
топтағы 20 оқушыға  ішінде «ақсүйегі» бар конверттер 
таратылады, тек төрт оқушы ғана тапсырма жазылған сүйек 
табады.

№1 тапсырма.

Р.с. Мысалдар Қысқарған 
сөз

Біріккен
 сөз

Қос 
сөз

Тіркесті 
сөз

1 Бүгін
2 БҰҰ
3 Қара көк
4 Әке-шеше

№ Мысалдар Бірге             
жазылады

Бөлек             
жазылады

1 Қыздың аты – (Бота гөз)
(Бота гөз) қыз

2 (Қара кесек) ет
(Қара кесек) руы

3 (Той басталды)
(Той бастар) айтылды

4 (Кері тартып) әкету
(Кері тартпа) әдет

5 Жиһанды кезіп шығу
Жиһан кез адам

             
   

Үйге қосымша шығармашылық жұмыс тапсырмалары 
берілген болатын, ол тапсырмалар сабақ барысында 
сұралатын болады.

ІІ. «Мергендер» сайысы. Жаңа тақырып. 
- Балалар, сендер үйден алдын ала «Қос сөздер. 

Қайталама қос сөздер» тақырыбымен танысып келдіңдер.  
«Мергендер» сайысы арқылы мына плакаттағы  мысалдарды 

 СӨЗ 
ДАРА 
СӨЗ 

КҮРДЕЛІ 
СӨЗ 

 
БІРІККЕН 

СӨЗ ТІРКЕСТІ 
СӨЗ 

ҚОС СӨЗ ҚЫСҚАР-
ҒАН СӨЗ 

КҮРДЕЛІ 
СӨЗ 

толықтырамыз, жаңа тақырыпты талдаймыз.  (Оқушылар 
берілген мысалдардағы жоқ сөздерді орнына қою арқылы 
ереже шығарады.) 

1. 1) Менің туған өлкемде өсімдіктің  ... - ...  түрлері 
кездеседі. 2)  ... - ... көсем боласың, ... - ... шешен боласың.

2.   ... - ... бәрі жақсы, өз елің бәрінен жақсы.
3.   ... - ... билеген ел бақытты. ... - ... басқарған ер бақытты.
4. « ... -мүйе, ... -мат» деп сөйлеуінен қомсынып 

тұрғандығы байқалады.
5. Түнгі Астана әдемілігімен  ... - ... етіп ерекше көз 

тартады. 
6.  Біз  ... -биік, ... -әдемі ғимараттың алдына тоқтадық.

          

Оқулықтың 44-бетіндегі теориялық түсінік сызбаға 
түсіріліп  берілді.

III. «Сиқырлы қоржын» ойыны. 92-жаттығу.
IV. «Орамал тастау» ойыны.
Орамалды қарсылас топтағы біреудің иығына тастайды 

да “қа” деп дауыстайды.Ол алып “ғаз” дейді, болмаса “ла” 
дейді. Сонда қағаз, қала, т.б. сөздер шығады. Айтатын сөз 
екі буыннан ғана тұруы керек. Мысалы, “са” деп дауыстаса 
, “са-дақ” , “са-қа”, “са-бын”, “са-қал”, “са-рын” сияқты 
сөздер айтылуы керек. Егер  2- буынды тез тауып айтпаса, 
айыппұл төлейді.

Бұл ойын жастардың ойлауын дамытып, ана тілін жетік 
білуге, тапқырлық қасиеттерге   үйретеді.

 
ҚОС СӨЗ 

Қайталама   
қос сөз 

Қосарлама  
қос сөз 

Қазір біз бұл ойынды сәл өзгертіп ойнайық. «Болашақ» 
тобынан бір ойыншы шығып, «Тәуелсіздік» тобының бір 
ойыншысының иығына орамал іледі де, бір қос сөз айтады 
және сол сөзді үш тілге аударуды талап етеді. Осылай ойын 
жалғасады.

V.  «Асық» ойыны. Әрбір қазақ баласы асық ойнайды. 
Сондықтан екі топтан  екі  бала шығып, асық атып және 
өздеріне арналған тапсырманы орындайды.

Жұмбақ. №1.         
Бір көлде он екіден қаз ойнайды,
Алсам деп бірін-бірі наз ойнайды.
Келгенде жақындасып,қожаңдасып,
Бір-бірін алмасына еш қоймайды. (дойбы)
№2.     Көк көйлекті жеңешем 
            Көлбең-көлбең етеді,
            Жер түбіне жетеді. (түтін)
VI. Шешендер сайысы.
VII. «Соқыртеке» ойыны. Ойынға қатысушылар алаңға 

жиналып, қатар-қатар тұрады.
Тана, тайлақ,
Құнан, дөнен, бесті бар,
Малдың жасын айыра біл, естіп ал.
Бұқа,бура,
Айғыр, қошқар, 
Теке бар (көзін байлайды). 
Сүзегенсің, тентек теке, жеке қал.
Көзін байла, теке-теке, бақ-бақ,
Соқыр теке бізді қайдан таппақ?
- Қараңғыда көзім жоқ,
  Тиіп кетсем – сөзім жоқ.
  Маған жақын келіңдер, 
  Біреуді ұстап беріңдер.

(Ұсталған екі бала жаңылтпаш айтады).
1) Асқат жамап-жасқап,
    Жасапты ақ сапты аспап.
    Ақ сапты аспабы – 
    Жап-жақсы аспап.
2)  Ізге түсті Ізмұрат,
     Ізмұратты біз бірақ 
     Іздеп-іздеп таппадық,
     Ізім-қайым, қызық-ақ.
VIII. Әншілер өнері және палуандар күресі. Оқушылар-

ға үйден өлең шығару, оны музыкаға ыңғайлап жазу және 
палуандар тақырыбына шағын мәтін жазу шығармашылық 
тапсырмасы берілген. Шығарма мәтінінде қос сөздер болуы 
шарт. Шығармашылық жұмыстарын көрсетеді.

IX.  Саялы бәйтерек аясында (Бекіту, бағалау, қорыту). 
- Балалар, негізгі  ойын түрлері ойналып болып, саялы 

бәйтерек аясына дамылдар кез  де келді. Бәйтеректің де бізге 
қояр сұрақтары бар екен. Қанекей, кім оқиды? (Екі бала 
шығып, бәйтеректің түбінен екі сұрақ алады.)

Қос сөз дегеніміз не? Қазақстан Тәуелсіздігін қашан 
алды? 

Қайталама қос сөз дегеніміз не? «Тәуелсіз»  деген сөзге 
синонимдік қатар жаса.

- Жақсы, енді ақсақалдар жинаған олжаны санап, жеңім-
паз топты анықтайық. Жеңіске жету жолында атсалысқан 
оқушыларды бағалаймыз. 

- Алуан-алуан жүйрік бар, әліне қарай шабады. Әркім өз 
деңгейімен көріне білді. Қандай жарысқа түссек те, береке-
бірлігіміз мықты болып, татулық пен келісім орнаған бейбіт 
Отанымыздың білімді де алғыр ұрпағы бола біліңіздер.



77

Сахи ДӘНДЕСОВ,
Қызылорда облысының

Қармақшы ауданындағы
№199 орта мектебінің

мұғалімі.

ҰБТ-ҒА ЕМТИХАН АРҚЫЛЫ    
ДАЙЫНДАУ

(X, XI сыныптардың фонетика, лексика тарауларына 
байланысты)

1-тапсырма.
1. Аялдама сөзінде неше дыбыс, неше әріп бар?
Алматыда зауыт, фабрикалар көп. Асты сызылған сөздерге 
фонетикалық талдау жаса.
2. Мәлік қысыр сөзге үйір адам екен. Асты сызылған сөз қандай 
мағынада жұмсалған?

2-тапсырма.
1. Үйрек суда жүзіп жүр. Асты сызылған сөздерге фонетикалық 
талдау жаса.
2. Түп сөзі көп мағына беретіндей етіп сөйлемдер құра.

3-тапсырма.
1. Айтылуы мен жазылуында өзгешеліктері бар сөздерді ата. 
Тұтқа, құлын, ұста, ұғым, өнім, орамал, көбелек, оқыдық.
3. Қара сандықтың ішін ашып қарашы, мүмкін содан табылар. 
Омоним сөзді тап. Мағыналарын түсіндір.

4-тапсырма.
1. Ауылыңыздағы жастардан көркемөнерпаздар үйірмесін 
құрыңыз.Бірыңғай бітеу буындардан тұратын сөзді тап. 
Ауылыңыздағы сөзіне фонетикалық талдау жаса.
2. Азайту, барлық сөздерінің синонимдік қатарын тап.

5-тапсырма.
1. Біздің ауыл астық жинау жұмысын аяқтады.Ұяң дауыссыз 
дыбыстан басталып үнді дауыссыз дыбысқа аяқталған сөздерді 
тап. Асты сызылған сөздерге фонетикалық талдау жаса.
2. Ауыр, ыстық, ұзақ, алыс, биік, ерте, қалың, жас сөздеріне 
антонимдес сөздерді қойып жаз.

6-тапсырма.  
1. Абай даңғылында үлкен кітап дүкені бар. Асты сызылған 
сөздерге фонетикалық талдау жаса. Аралас буынды сөзді тап. 
2. – Төрем, сені атам шақырып жатыр,- деген жеңешемнің 
дауысы естілді. Тасымалдауға болмайтын жағдай кездесетін сөзді 
көрсет.

7-тапсырма. 
1. Ораз Жандосовқа Алматы қаласының ортасынан үлкен 
ескерткіш орнатылды. Бірыңғай ашық дауысты дыбыстардан 
тұратын сөздерді тап. Асты сызылған сөздерге фонетикалық талдау 
жаса.
2. Ақлима – ауызы жеңіл әйел. Эвфемизмді тап, түсіндір.

8-тапсырма.
1. Жуан дауысты дыбысы бар сөздерді бір бөлек, жіңішке дауысты 
дыбысы бар сөздерді бір бөлек жаз. Қайық, құрлық, кендір, ауыздық, 
өндіріс, тұзақ, тілу, туыс, үні, ұйқы, өткір, орман, теңіз, қасқыр, 
қырман, жеміс.
2. Кірме сөздің қай халықтың тілінен енгенін ата. 
Кітап, емтихан, бәтеңке, нөкер, жәшік, ноян.

9-тапсырма.
1. Адам өмірінде орманның маңызы зор. Сөз ішіндегі бірыңғай 
үнді дауыссыз дыбыстар келген сөзді тап. Асты сызылған сөздерге 
фонетикалық талдау жаса.
2. Сөйлемнен көнерген сөзді тап. Қай түрі екенін айт. Исатай 
жасағы айбалта, найза сияқты қарапайым қару-жарақтармен 
қаруланған.

10-тапсырма.
1. Жұмысшылар жұмыстан сағат бесте қайтты. Үндестік заңы 
кездесетін сөздерді тап. Үндестіктің қай түрі, дәлелдеп түсіндір.
2. Әуежайда жолаушыларды ұшаққа отырғызу үшін 
құжаттарын, жүктерін тексеру жұмысы жүргізіле бастады. 
Жаңа сөздерді (неологизмдерді) тап.

11-тапсырма.
1. Бүгін кеште Асандікіне өнерпаз жастар бас қосып, бастаңғы 
жасамақ. Буын үндестігі заңына бағынбай тұрған қосымшалары бар 
сөздерді көрсет.
2. ҰБТ-дан 125 ұпай жинаған Мәдидің қуанышы қойынына сыймай, 
аспанға секіріп жүр. Тұрақты сөз тіркесін тап.

12-тапсырма.
1. Жүсіпбекке «Тойға шақырып жатыр» деп сәлем айтып бар. 
Үндесу заңдылығы кездесетін сөздерді тап. Қай түрі, дәлелдеп 
түсіндір.
2. Құрапатта бірге бас қосып отырыпты. Диалект сөзді тап.

13-тапсырма.  
1. Түнгі самал жел егін басын тербейді. Үндесу заңдылығы 
кездесетін сөзді тап. Үндестік заңының қай түрі? Дәлелдеп түсіндір. 
Асты сызылған сөздерге фонетикалық талдау жаса.
2. Жасуша, теңдеу, рельеф, синтаксис, реакция, натюрморт, 
кейіптеу. Берілген сөздер лексика саласында қалай аталады?

14-тапсырма.
1. Досжандар бүгінгі күнді асыға күткен еді. Сөйлемнен үндесу 
заңдылығы кездесетін сөздерді тап. Дәлелдеп түсіндір.
2. Қауынның пәлегін су басып қалмас үшін қайыру керек. Кәсіби 
сөзді тап.

15-тапсырма.  
1. Бозжігіт, Орынбай, ақ үй, әлдеқалай, боз көде, қызыл күрең, 
отыра қал. Біріккен сөздер, сөз тіркесі, сөз ішіндегі ықпалдасу 
заңдылығын түсіндір. Дыбыс үндестігінің қай ықпал түріне 
жататынын ажырат.
2. Ерінбеген етікші болар. Оқу – білім бұлағы, білім – өмір шырағы. 
Берілген мысалдардың қайсысы мәтел, қайсысы мақал?

Кәртенбай МҰХИЯҰЛЫ,
Павлодар облысының
Ақтоғай ауданындағы

Мүткенов атындағы
 орта мектептің мұғалімі.

ЕСІМДІКТЕРДІҢ ТҮРЛЕНУІ
(7-сынып)

Сабақтың мақсаты: білімділік – есімдіктердің түр-
ленуі туралы кең көлемде мағлұматтар беріп, кейбір 
ерекшеліктерін түсіндіру; тәрбиелік – оқушыларды ті-
лін сүюге, елжандылыққа баулумен қатар тілге деген құр-
метін арттыру; дамытушылық – әр түрлі жаттығулар ар-
қылы оқушылардың тілдік білімін, есте сақтау қабілетін, 
логикалық ойлау шыдамдылығын дамыту.

Түрі: жаңа білім қалыптастыру. Көрнекілігі: интер-
белсенді тақтада әзірленген көрнекілік, слайдтар, кестелер. 
Әдісі: сын тұрғысынан ойлау элементтерін пайдалана 
отырып проблемалық әдіс, сұрақ-жауап, жаттығу.

Сабақтың барысы. 
Ұйымдастыру. Оқушыларды ретке келтіріп тізімдеу. 

Оқушылар үш топқа бөлініп отырады.
Үйге берілген тапсырманы сұрау (Әрбір топқа бағалау 

парағы беріледі).
Мұғалім есімдіктер туралы білімдерін қайталауға 

арналған сұрақтарды тақтадан ашады. Оқушылар өз топтары 
бойынша кезекпен жауап береді.

Есімдік дегеніміз не?
Неге «Орынбасар сөз табы» деп аталады?
Құрамына қарай қалай бөлінеді?
Мағынасына қарай нешеге бөлінеді?
Есімдіктің түрлерін кім атайды?

Жаңа сабақ (Сабақты мұғалімнің көмегімен оқушылар 
алып жүреді).

- Оқушылар, енді есімдіктердің қалай түрленетінін бірі-
гіп талқылаймыз. 

Мұғалім барлық топқа бірдей «Өздік есімдігін», яғни, 
«өз» сөзін септеп, жіктеп, тәуелдеп, қалай көптелетіндігін 
5 минутқа сыйғызып, жұп және топпен түрлендіру жасауға 
тапсырма береді. Оқушылар орындайды. Әр топ «Өздік 
есімдігі төрт түрлі жалғаудың төртеуін де қабылдай алады» 
деген қорытынды жасайды.

1-топқа жіктеу және белгісіздік, 2-топ  сілтеу және 
болымсыздық, 3-топ сұрау және жалпылау есімдіктеріне 
жалғаудың барлық түрлерін жалғауға болатын-
болмайтындығын тексеріп көруге тапсырма беріледі. Бұл 
жұмысқа да 10 минут уақыт бөлінеді.

Топпен жұмыс болғандықтан барлық оқушы үлгереді. 
Венн диаграммасы бойынша жұмыс атқарады.

Әрбір топ өзіне берілген тапсырма бойынша шешім 
шығарады.

Мұғалім төмендегідей шешімді қабылдайды, оған 
оқушыларды өз әрекеттерімен жеткізеді. 1-топ «Жіктеу 
есімдігі септеледі, жіктеледі, көптеледі, ал белгісіздік 
есімдігіне ешбір жалғау жалғанбайды» деген шешімге келеді. 
2-топ «Сілтеу есімдігі септеледі, тәуелденеді, көптеледі, ал 
болымсыздық есімдігіне ешбір жалғау жалғанбайды» деген 
шешімге келеді. 3-топ сұрау есімдігінің ешбір жалғауды 
қабылдамайтыны туралы қорытынды шығарады.

Әрбір топ басқалардан қате іздеп, сыни көзбен қарап 
отырады. Түртіп алу стратегиясы бойынша өздеріне қажетті 
шешімдерді белгілеп отырады. Интербелсенді тақтадағы 
төменгі кестені өздері шығарған шешімдерімен салыстырады 
(Топтау стратегиясы бойынша).

№ Есімдіктер септеледі жіктеледі тәуелденеді көптеледі
1 Жіктеу **** **** 000000 ****
2 Сілтеу **** 000000 ***** *****
3 Сұрау **** **** ***** ****
4 Өздік **** **** ***** *****
5 Белгісіздік 000000 000000 000000 000000
6 Болымсыздық 000000 000000 000000 000000
7 Жалпылау 000000 000000 000000 000000

(Түртіп алу стратегиясы бойынша өзіне қажеттіні 
белгілеп алады).

Сергіту жұмысы. Оқушылар 1 минуттық гимнастиканы 
өздері істейді. Сабақта халық ауыз әдебиетінің үлгілерінен 
мысалдарды көптеп кірістіріп, қысқаша шығарма (тұрақты 
тіркестерді қатыстырып) жазуға тапсырма беріледі. Әр топ 
жақсы деген бір шығарманы оқиды.

Мұғалімнің таратып берген тапсырмаларын 
(есімдіктердің септелуіне, жіктелуіне, тәуелденуіне және 
көптелуіне байланысты) жұппен, топпен орындайды.

Жаңа материалды бекіту. Жалпы, есімдік туралы не 
білгендерін, бүгінгі сабақты қалай түсінгендері туралы әр 
топтан бір оқушы қысқаша түсіндіреді. Сондай-ақ әрбір 
оқушы «Нені білгім келеді?» парағын толтырып, мұғалімге 
тапсырады. Мұғалім оқушы ұсыныстарына келесі сабақта 
жауап беретінін айтады. Мұғалім кейбір ұнамаған сұрақтар 
бойынша мәселе көтеріп, тереңдетілген түсініктер алады. 
Есімдіктер кіріскен мақал-мәтел, жұмбақ, жаңылтпаштар 
айтқызылады.

Қорытынды. Сабақтың барлық кезеңдері мен оқушылар 
белсенділігі, сабақ барысы, топтардың жұмысы туралы 
айтылады.

Үйге тапсырма: 1) өздері қалаған тақырыпқа эссе жазу; 
2) тест құрастырып келу.

Бағалау. Топ басшыларының бағасы тыңдалып, баға 
қойылады.

Қазақ әдебиеті: озық тәжірибе, ортақ әдіс

Сая ТӨЛЕУОВА,  
Ақтөбе облысының Шалқар қалалық

 Әліби Жангелдин атындағы
 орта мектептің мұғалімі, 

Ақтөбе облысы бойынша қазақ тілі 
мен әдебиеті пәні мұғалімдеріне

 тағайындалған 2010 жылғы 
грантының иегері, «Облыстың үздік 

мұғалімі» конкурс-марафонының жеңімпазы.

«ҚАМАР СҰЛУ» РОМАНЫНДАҒЫ  
КЕЙІПКЕРЛЕР БЕЙНЕСІ МЕН 

РОМАННЫҢ ТІЛІ
(11-сынып)

Сабақтың мақсаты: романның  тақырыбы мен 
идеясын ашу. Сабақтың міндеттері: білімдік –романдағы 
кейіпкерлер  бейнесін сомдаудағы жазушының сөз 
қолданысына талдау жүргізу; дамытушылық – оқушыны 
шығарманы талдап,кейіпкер іс-әрекетіне баға беруге, білгенін 
жүйелі баяндай білуге дағдыландыру, романдағы көтерілген 
тақырыппен сарындас шығармалармен салыстыру арқылы 
оқығандарын ұзақ уақыт есте сақтауға баулу; тәрбиелік – 
адам бойындағы жақсы және жаман қасиеттерді жіктей 
алуға, жаманнан жиренуге, жақсыдан үйренуге тәрбиелеу. 

Оқытудың әдісі: 1) практикалық; 2) сөз әдісі. 
Типі:  білік пен дағдыны қалыптастыру. Көрнекілігі: 
интербелсенді тақта арқылы даярланған слайдтар, 
Сұлтанмахмұт Торайғыровтың шығармалар жинағы. 
Сабақта қолданылған технология: сын тұрғысынан оқыту 
және жазу технологиясы.

Сабақтың барысы. 
І. Ұйымдастыру. Оқушылармен амандасу. Сынып 

оқушыларының сабаққа қатысымын бақылау. Сынып 
бөлмесінің санитарлық- гигиеналық жағдайын тексеру.

ІІ. Үй жұмысын тексеру. «Қызығушылығын ояту» 
сатысы.

«Қамар сұлу» романының тақырыбы қандай? Осы 
шығармамен өзектес қандай шығармалар оқыдыңыздар? 

Уақыт үнемдеу үшін әрі оқушылардың романды оқыға-
нын бақылау үшін бірден композициялық  құрылысына 
талдау жүргіздім.

№ Композициялық 
құрылысы

Дәлелдеме

1 Оқиғаға 
кіріспе.

Ел ішіндегі Қамардың сұлу болып 
бойжетіп,ел ауызына ілігуі.

2 Оқиғаның 
байланысы.

Жастар арасындағы сезімге қарсы шыққан 
ауыл билері мен жастар арасындағы 
тартыс.

3 Оқиғаның 
басталуы.

Ахмет пен Қамар арасындағы махаббат 
сезімінің дамуы.

4 Оқиғаның 
дамуы.

Жорға Нұрымның Қамарды алуға 
ниеттенуі.

5 Оқиғаның 
шиеленісуі.

Жорға Нұрымға беруге әке қарсылығы.

6 Оқиғаның 
шарықтау шегі.

Жорға Нұрымның Қамарды еріксіз алып 
кетуі. Дертті болған Қамар.

7 Оқиғаның 
шешімі.

Ахметтің Қамарды іздеп келуі, жастар  
өлімі.

ІІІ. Жаңа сабаққа бет бұру. «Мағынаны тану». 
1. Шығарма кейіпкерлері кімдер?
2. Тартыс кімдердің арасында өрбиді?
1-топ                      2-топ 
Қамар, Ахмет, Оспан, Қасен.   Жорға Нұрым, Оспан би, 
                                                     Қалтан қажы.
ІV. Жаңа сабақ. Дамыту кезеңі. Қамарға мінездеме беру. 

Талдау сызбадағы үлгілер бойынша жүргізілді.

Мінездеме Дәлеледеме Көркемдік тәсіл
Сұлу.

Ақын.

Момын. 

Ашынған 
Қамар. 

Кіріспеде ақынның қызды 
суреттеген шумақтарын 
оқу.
1. Ахметке өлеңмен жауап 
жазуы.
2. Зар-зар айтуы.
3. Нұрымға жауап беруі.
4. Молдамен айтысуы.
Нұрымға айттырғанда  
бірден қарсы шықпайды.

Зар-зар айтуы. 

Теңеу,эпитеттерді табу.

«Ататай болдым 
ғашық мұрыныңа » 
ирония.

«Құдай тұрсын ынсап-
ты пендесі де, Қоса 
ма қу ағашқа өрім 
талды».  метонимия.

Ахметке мінездеме беру 
Мінездеме Дәлелдеме Көркемдік тәсіл
Ақылды.

Сезіміне 
берік. 

Кекшіл.

Досының 
қарындасы 
болған соң 
сезімін білдіре 
алмай жүреді.
Қамарды іздеп 
келуі.

Молда мен 
Нұрымға пышақ 
алып ұмтылуы 

Ахметтің портретін табу.
Сұңқардың баласындай  – теңеу. 
Ауызынан су ағызып – тұрақты 
тіркес (қызықтырып).

«Ахмет секілді қортықтау 
атаның баласы шынжыр балақ, 
шұбар төс Омарларға қол созды 
деген хабар...» – метафора.
«Қолына түскен соң сыпыра 
көңіл соқырлар өлген-тірілгеніне 
қарасын ба?»
Елдің Жәукені күндеген кездегі 
сөзін табу. 
«Мұрынынан боғы аққан» – 
дисфемизм.

Ахмет қандай? Шығармадан үзіндімен дәлелдеу. 
Жазушының ауыл адамдарының образын беруде ауызекі 
стильді шебер қолданғандығы айтылады.

«Жәуке, өзі нашар кісі болса да, бар тапқан-таянғанын 
жалғыз баласы Ахметтің оқуына салып, жасынан олай 
сүйреп, былай сүйреп жүріп, әйтеуір, молда атына 
іліктіріп еді. Бертін келген кездерде Жәукенің ол бейнеті 
босқа кетпей, Ахметтің арқасында ауызы асқа, ауы атқа тиіп, 
есіктегі басы төрге жетті. Аса байып кете қоймаса да, өзіне-
өзі тоқ, жақсы ғана дөңгелек ауқат та бітті».

Осы алынған үзіндіге  сәйкес мақал-мәтелдер жазу.   
(Жақсы бала ата-анасын төрге сүйрейді, жаман бала 
ата-анасын көрге сүйрейді). 

Қамар мен Ахмет арасындағы сезімді қандай сөйлемге 
сыйғызған? («Қамар мен Ахмет іштерінен бірін-бірі 
жанындай көріп, жарылып кете жаздаса да...»)  

Қамардың ағасы Қасенге мінездеме беру.
Мінездеме Дәлелдеме Көркемдік тәсіл

Оқыған 
қарындасына 
жаны ашиды.

Омар баласын оқуға 
алып кетеді.
1. Ахметтің хатына 
басқалардай шошын-
бай, көпшілікті са-
бырға шақырады.
2. Әкесіне «Қамарды 
ырықсыз берме» деп 
тапсырады.

«...мұрындықсыз 
өгіздерді...» – метафора. 
Қасен сөздерінің ішінен 
тұрақты сөз тіркестерін 
тауып, мағынасын 
ашқызу.

 Жорға Нұрымға мінездеме беру
Мінездеме Дәлелдеме Көркемдік тәсіл

Дүниені малмен 
өлшейді.

Әлсізге  зорлық 
көрсетеді.

Надан. 

Қамарды тоқалдыққа 
алуға ұмтылуы.

Қамарды еріксіз алып 
кетуі.

Қамарды әр бақсыға 
емдетіп, жұрттың 
айтқанына нана береді.

Нұрымның портретін 
романнан  табу.
Нұрым портретін су-
реттеуде синекдоханы 
қолдану шеберлігіне 
талдау жүргізу. 
Синекдоханың 
ережесін еске түсіру.
Жазушының 
Нұрымның ата те-
гін суреттеген тұ-
сында  есімшелі етіс-
тікті қолдану тәсілі 
арқылы 
Сұлтанмахмұттың 
ақындық шеберлігі  
мен жазушылық сөз 
саптауының ұштасуы.
«Жорға » атану себебі 
қандай?  

Оспан мен Қалтан қажыға мінездеме беру
Мінездеме Дәлелдеме Көркемдік тәсіл

Дүниеқоңыз. 

Айлакер.

Нұрымның малына
сырттай масаттана-
ды, ұпай жинаудың 
шеберлері.
Омарды алдап 
түсіріп, Ахметке 
айыбын өтеген 
болады.

«Ақ білектің күші, 
ақ найзаның ұшымен 
икемге келтіргенімді  
Нұрекеңе сездірерсің, 
жарай ма?»

Жазушының тағы бір шеберлігі: мақал-мәтелдерді 
ұтымды  қолдана білгендігін білдіру үшін оқушыларға мақал- 
мәтелдерді өздеріне тапқызуға да болады немесе  дайын 
күйінде (слайд) беріп, қандай оқиға кезінде қолданғанын 
қысқаша жазғызуға болады.

Мақал-мәтелдер Романда қолданылған тұстары
«Суға кеткен тал қармайды», 
«Теңіне тегін бер».

Қасеннің сөзінде

«Шығасыға – иесі басшы». Қамардың жасқанып, өз ойын 
айта алмаған тұста.

«Кәріліктің алды, жігіттіктің 
соңы».

Нұрым Қамарды айттыра кел-
генде айтылған көпшіліктің 
сөзінен.

«Арсызға – алты күн мейрам». Құдалыққа қызған көпшіліктің 
сөзі.

«Алдыңғы арба қайда жүрсе, 
соңғы арба сонда жүреді».

Қыз алудың кәделерінен кейінгі 
сәтте.

«Бастан – құлақ садаға».
«Ілем деп жүріп, ілігіп кетті».

Молданың қашқан сәті.

«Көп қорқытты, терең 
батырды».
«Қасқырдан қайрат кетсе, 
ешкіні апа қылады».

Қамардың бақсы қамшысынан 
әлсіреген сәтте оның әлсіреген-
дігін нақтылай көрсету үшін 
берілген.

«Өз бетін аямаған кісі бетін 
шиедей қылады».

Ахметтің бақсы мен Нұрымға 
пышағын ала ұмтылған кезінде 
Ахметтің ішкі сезімін ашу үшін 
пайдаланған.

V. Бекіту. Омар мен Сәрсенбай бейнесін салыстыру. 
Омар қандай әке? Жамалдың әкесінен қандай өзгешелігі 
бар? Қамардың анасы неге қызын Жорға Нұрымға беруге 
ынталы?

І нұсқа. Жамал мен Қамар бейнесін салыстыру  (Венн 
диаграммасына түсіру).

ІІ нұсқа.  Ғали мен Ахмет  бейнесін салыстыру.
VІ. Қорыту. Қазіргі әйелдің бәрі бақытты  ма? Ойталқы. 

Гендерлік саясат туралы айту.
«ХХІ ғасырдағы әйелдердің бәрі  бақытты ма?»  деген сұрақ 

төңірегінде ойталқы жүргізіліп, бақытсыздығына ықпал 
ететін жағдайлар анықталады. Нашақорлық, маскүнемдік, 
әлеуметтік жағдайдың түрлілігі, рухани құлдырау туралы 
айтылып, оқушылардың пікірлері сұралады.

VІІ. Үйге тапсырма: Жорға Нұрымға хат жазу. 
«Толғаныс» кезеңі.

VІІІ. Оқушыларды бағалау.
  

    

Гүлназ ӘЛІПОВА,
Орал қаласындағы 

№1 жалпы орта білім беретін 
мектептің мұғалімі.

СӘБИТ МҰҚАНОВТЫҢ «САЯТШЫ 
ОРАЗ» ӘҢГІМЕСІ

(7-сынып)

Сабақтың мақсаты: білімділік – әр түрлі тәсілдер 
арқылы шығарманың негізгі мағынасын меңгерту, 
талдау жасату арқылы алған білімдерін тексеру, жаңа 
сөздерді меңгерту, танымдық қызығушылықтарын ояту; 
тәрбиелік – табиғатты аялай білуге, ынтымақ пен бірлікке, 
адамгершілікке тәрбиелеу; дамытушылық – ой қорытып, 
өз тұжырымын жасай білуге үйрету, ұжымда жұмысқа, өз 
пікірін дәлелдей алуға қабілеттерін жетілдіру. 

Түрі: аралас сабақ. Әдіс-тәсілі: сын тұрғысынан ойлау 
стратегиялары, өзін-өзі бағалау, сөздік жұмысы, топтық 
жұмыс. Пәнаралық байланыс: география, биология, 
музыка. Көрнекілігі: флипчарт, Есіл өзенінің, саятшының 
суреттері, алты қырлы кубик.

Сабақ барысы. 
Ұйымдастыру. Оқушылармен аман-дасып, олардың 

сабаққа қатысын тексеру.
Психологиялық дайындық: «Шаттық шеңбері».
Адамдарға кешіріммен қарайтын,
Жан жылуы жылылық боп тарайтын
Кішіпейіл бала болғым келеді,
Айналасын нұрлы күнге балайтын.
Үй тапсырмасын тексеру. Сәбит Мұқанов кім? Оның 

шығармалары туралы  біздер не білеміз? «Сандар сөйлейді» 
ойыны.

1900 26 сәуірде Солтүстік Қазақстан облысында дүниеге келді.
1925  «Октябрь өткелдері» поэмасы.
1928 «Сұлушаш» поэмасы, «Адасқандар»/ «Мөлдір махаббат» 

романы.
1938 «Ботагөз» /Жұмбақ жалау/
1950 «Сырдария» романы, «Шоқан Уәлиханов» пьесасы.
1955 «Өмір мектебі» трилогиясы.

• «Есіл бойында» әңгімесінің тақырыбы не? /өнер, ән 
құдіреті/

• Әңгіменің кейіпкерлері кімдер? /Мырзатай, Мұратбек, 
Ұлпа/

Жаңа сабақ. Қызығушылықты ояту.
                                      итпен алу
        түтін салу                                           қақпан құру

  інді қазып алу                                        құс салу

 

Аңшылық тәсілдері 

Біздің бүгінгі сабағымыздың тақырыбы осы саятшылыққа 
қатысты болмақ. Өткен сабағымызда «Өмір мектебі» 
трилогиясынан алынған «Есіл бойында» әңгімесімен 
танысқан болсақ, бүгінгі сабағымызда осы романнан 
алынған «Саятшы Ораз» әңгімесімен танысатын боламыз.

Мағынаны ашу сатысы. Сөздік жұмысы.
Саятшы – құсбегі, құс баптаушы. Сауға беру – ақысыз 

олжа үлестіру. Шілік – өсімдік. Ителгі – жыртқыш құс.
Қаршыға – өте алғыр құс. Қазақстанда Алтай, Алатау  
тауларының бөктерлерінде мекен етеді.                                                            

Топтық жұмыс.

І топ ІІ топ
1-тапсыр-
ма.

Әңгімеге жоспар құру:
1. Жаңа қоныс.
2. Саятшы Ораз.
3. Ораздың мергендігі
4. Ораздың құс баптау 
шеберлігі.
5. Оразға үйір болған 
балалар.
6. Ораздың 
адамгершілігі.
7. Аңшылық туралы 
әңгімелер.

Композициялық 
құрылысына талдау:

Басталуы – Мұқан үйінің 
Сүлейменнің ауылына 
көшіп келуі.
Дамуы – Ораз үйімен 
қатар қоныс тебуі.
Шиеленісуі – Мұқанның 
сырқаттануы.
Шарықтау шегі – Арқа 
сүйеген Сүлейменнің 
сараңдық танытуы.
Шешімі – Ораздың 
адамгершілік танытуы, 
көмегі.

2-тапсыр-
ма.
Мәтінмен 
жұмыс.
Мәтіннен 
көркемде-
гіш құрал-
дарды 
табады.

Портрет – шығарма 
кейіпкерлерінің сыртқы 
түр-тұлғасын суреттеу.
Орта бойлы, кең жауы-
рынды, төстік кеуделі, 
мұрнының екі жақ сайы-
нан басқа бетін түгел жап-
қан, ұзындығы кіндігіне 
түсетін қалың ақ сақалды, 
кішірек келген дөңестеу 
мұрынды, ойнақылау кел-
ген дөңгелек қара көзді, 
желкілдеген ұзын ақ қас-
ты, кең маңдайлы, әжім-
сіз қызыл-күрең кескінді, 
ықшам сыртқы киімдерін 
шалбарланып алатын, кең
шалбарының балағын іші-
не сала қонышын тізеден 
ысыра етік киетін, беліне 
қазақша кісе буынатын, 
кісесінің төңірегінде 
мылтықтың оғын, дәрісін, 
тазалайтын саймандарын 
салатын салпыншақтары 
көп, кішігірім тебінгідей 
оқшантайлы, сол жақ 
бүйірінде қынды ұзын 
кездігі салбырап жүретін, 
арқасынан асынған шиті 
мылтығы түспейтін адам...

Пейзаж – шығармада 
табиғатты барынша 
көркем суреттеу.
Біз көшіп барған ауыл 
қыстауының ұзын тұрқы 
батыстан шығысқа қарай 
созылған биік дөңнің 
қырқа жотасында. Жота-
ның ұзындығы төрт-бес 
шақырымдай, қапталы-
ның кеңдігі екі-үш шақы-
рымдай. Осы жотаның 
батыс пен шығыс жағын
және екі жақ қапталды-
ғын жаба өскен қалың ну
ағаш. Ағаштары – түп-
түгел қайың мен терек. 
Ауыл қалың ағашты қыр-
қа жонның  арасында тұ-
рады. Төбеден жауған 
қар болмаса, қысты күні
қалың ағаштан бұл ауыл-
ға боран беттей алмайды. 
Қырқа жонның нақ биі-
гінде сай бар, көктем 
кезінде бұл сайда аттың 
бауырлығынан келерлік 
су жатады да, төңіректей 
қалың ағаш  өскен ауыл 
осы сайда дөңгелене 
орналасқан. 

3-тапсыр-
ма.
Сәйкес-
тендір.

Сүлеймен – Сәбиттің ... , 
... , ... адам.
Сәбиттің ағасы, жездесі, 
кедей, бай, орта дәулетті, 
қолы ашық, сараң.

Ораз – ... , ... , ... , ... .
Өзі ... ... , туысы, көршісі, 
мал бағады, аңшылықпен 
айналысады, мерген, 
сараң, адамгершілігі мол, 
елге сауға береді, қара 
басының қамын ойлайды, 
ермек үшін аң аулайды, 
күнкөріс қамында саят-
шылықпен айналысады, 
жарқын мінезді, кісіге 
телмірмейтін, әзілқой 
адам.

Ой толғаныс сатысы. І топ. Бес жолды өлең.
1. 1 зат есім /кім?/ – саятшы.
2. 2 сын есім /қандай?/ – әзілқой, мейірімді.
3. 3 етістік /не істеді?/ – құс салды, аң аулады, сауға берді.
4. 4 сөзден сөйлем – Саятшы Ораз олжасын үлестірді.
5. 1 синоним – құсбегі.
ІІ топ. Концептуалдық кесте.
Кейіпкер Өмірге 

қызығушылығы
Адамгершілік 

қасиеті
Кейіпкерге 
берілетін 

баға
Ораз. Өте жоғары, 

кедейшілікке 
мойымай, аң аулап 
күн көрді, елге 
көмектесті, әрдайым 
жайдары жүрді.

Мол олжасын 
елге сауғаға 
берді, мейі-
рімді, аса 
жайдары 
мінезді адам.

Өте жақсы.

Бекіту. Тест жұмысы:
1.Ораз құс салумен жылдың қай мезгілінде 

айналысады?
а/ қыста;          ә/ қысы-жазы;         б/ жазда.
2. Әңгіме кімнің атынан баяндалады? 
а/ Сәбит;         ә/ Ораз;                    б/ Мұқан.
3. Алғыр құстардың ішінде ілуде біреуі ғана болмаса, 

бабын тауып қайыра алмайтыны қай құс еді?
а/  қаршыға;    ә/ тұйғын;               б/ ителгі.
4. «Биыл қыста мылтықтың қарауылына, бүркіттің 

тұяғына ілінген олжаға екеуміз ортақ болайық». Кімнің 
сөзі?

а/ Ораз;            ә/ Сүлеймен;           б/ Мұқан.
5. «Айғайдан қашпайтын аң бола ма, ар жағынан 

дыбыс шықса, бері қарай өздері де жөңкиді»,- дейді Ораз. 
Қандай аң туралы айтылған?

а/ қасқыр;        ә/ қоян;                     б/ түлкі.
6.  Ораз қыста бүркіт салды, ал жазда қандай құстарды 

салатын еді?
а/ лашын, тұйғын;  ә/ қаршыға, тұйғын;  б/ ителгі, бүркіт.

Тесттің дұрыс жауаптары: 
1 – ә; 2 – а; 3 – б; 4 – а; 5 – ә; 6 – ә.

Бағалау реті
«5» «4» «3»

5-6 жауап дұрыс 
болса

4 жауап дұрыс 
болса

3 жауап дұрыс 
болса

І топ. Аңшылыққа қатысты тыйымдар мен ырымдар.
1. Аңға шығар алдында аңшыға «Қаңжығаң майлансын!» 

деген тілек айтылады.
2. Аңдағы алғашқы олжа ешкімге сыйланбайды. Алғашқы 

олжа қоян, ал кейінгісі қасқыр немесе түлкі болса да солай 
етіледі.

3. Атып алған арқардың, тауешкінің басын немесе 
сауырын міндетті түрде аңды атқан аңшы өзі пайдаланады, 
ал қалған етті серіктес аңшылармен бірдей етіп бөліседі. 

4. Бүркіттің тұяғы қасиетті саналады, оны үйдің төріне 
немесе бесікке іліп қояды.  

5. Аңдар  мен құстарды рұқсат етілген мерзімде ғана 
аулау керек.

ІІ топ. Аңшылық кәсіпке байланысты мақал-мәтелдер:
Құстың алғанынан салғаны қызық. Қыран күнге 

қарағанда кірпігін қақпас. Ер қартайса қазаншыл болады, 
Бүркіт қартайса  тышқаншыл болады. Бүркіт самғап 
ұшып, сорғалап түседі. Қыран ұясын қияға салар.

VI. Үйге тапсырма. «Қазақтың саятшылық дәстүрі» 
немесе «Құс салу – жан рахаты»  (эссе).

  Бибігүл ЕЛЕУСІЗОВА, 
 «Мағжан Жұмабаев атындағы 
 №19 орта мектеп-гимназиясы 

мектепке дейінгі
 шағын орталығымен» мемлекеттік
 мекемесінің мұғалімі.

Талдықорған қаласы.

ЕРТЕГІЛЕР ТУРАЛЫ ТҮСІНІК
(5-сынып)

Сабақтың мақсаты: білімділік – ертегілер және оның 
түрлері туралы жалпы түсінік беру; дамытушылық – 
оқушылардың танымдық қабілетін, ой-қиялын, тіл байлығын 
дамыту, салыстырмалы мінездеме бере отырып ертегі оқуға 
қызығушылығын арттыру, ойын жүйелі жеткізе білуге 
машықтандыру; тәрбиелік – оқушыларды шығармашылыққа 
баули отырып адамгершілікке тәрбиелеу.

Түрі: жаңа сабақ. Әдіс-технологиясы: СТО. Пәнаралық 
байланыс: қазақ тілі, бейнелеу өнері, тарих. Көрнекілігі: 
интербелсенді тақта, қазақ ертегілері.

Сабақтың барысы. Қызығушылықты ояту.
Кластер құру —> Халық ауыз әдебиеті үлгілері.
Балалар ауыз әдебиеті дегеніміз не? 
Ауыз әдебиетінің қандай түрлері бар?
Мақал-мәтелдер         Жұмбақтар        Батырлар жыры 

\Тұрмыс-салт жырлары                           Айтыс жырлары
                                 Аңыз әңгімелер         

 

Халық ауыз 
әдебиеті 

Анимация. Ертегілер.
Күнді, тақырыпты интербелсенді тақтаға жазу.
- Бүгінгі сабағымыз халық ауыз әдебиетінін ең көне 

мұрасы – ертегілер жайында болмақ.
1. Ертегі дегеніміз не? Оны қалай түсініп келдіңдер?
2. Қандай ертегілерді білесіңдер?
3. Жалпы, ертегілер қалай басталады? Немен аяқталады? 

Оқушылардың мүмкіндік жауабы.
Толықтыру (мұғалім тарапынан). Ертегіде ғасырлар ізі 

жатыр. Ертегіде халықтың тыныс-тіршілігі, тарихы, салт-
санасы, әдет-ғұрпы, мұң-шері, арман-мұраты сөз болады. 

Интербелсенді тақтамен жұмыс. Ертегілерді Мұхтар 
Әуезов үш түрге бөледі.

- Сендер сәби күндеріңнен ата, әже, әке-шеше, одан кейін 
балабақша тәрбиешісі, теледидар, кітаптар арқылы ертегімен 
сусындадыңдар. Олай болса, мына қима суреттердегі артық 
кейіпкерлерді алып тастап, қай ертегі кейіпкерлері екенін 
айтыңдар. 

Топқа бөлу. «Артығын тап!».
1. «Ер Төстік» (артық кейіпкер Шрэк)
2. «Арыстан мен түлкі» (машина)
3. «Тазша бала» (Алладин)
Мағынаны ажырату. 
Мұғалім рөлі. Ертегі түрлеріне түсінік.
1. Қиял-ғажайып ертегілері халықтың тәтті ой-арма-

 Ертегілер 

Хайуанаттар 
туралы ертегілер 

Шыншыл 
ертегілер 

Қиял-ғажайып 
ертегілер 

нын, өршіл ізденісін, қиялын танытады. Оған дәлел: «Алтын  
сақа», «Ер Төстік», «Күн астындағы Күнікей қыз», «Ұшқыш 
кілем» және басқалары.

2. Хайуанаттар туралы ертегілер хайуанаттардың 
мінездері арқылы адамдардың бойындағы мінез-
құлықтарды, мінезіндегі кемшіліктерді,  ерсілік-оғаш 
қылықтарды тұспалдалдайды. Атап айтқанда, «Бозінген», 
«Түлкі мен ешкі», «Арыстан, қасқыр, түлкі, түйе», «Тырна 
мен түлкі», т.б.

3. Шыншыл ертегілер қазақ халқының тұрмыс-салтын, 
әдет-ғұрпын дәріптеген. Соның жарқын айғағы: «Аяз би», 
«Қырық өтірік», «Ұр, тоқпақ!», «Дүмше молда».

Мәтінмен жұмыс. Сахналау.
Әр топқа үш ертегіден үзінді беріледі.
1. «Ұр, тоқпақ!».  
2. «Арыстан мен түлкі».  
3. «Алтын сақа».
Т кестесі. Салыстыру. Берілген мәтіндегі кейіпкерлерге 

салыстырмалы мінездеме беру.

                       Жағымды:   Жағымсыз: 
                 Бала.    Жалмауыз 
     кемпір.
Ой толғаныс. 
Шығармашылық —> Бұл кім? Бұл не?
Интербелсенді тақтадағы кейіпкерлерді аттарына сай 

табу.
Сурет көрмесі —> Салған ертегілерін  қай ертегіден 

алғандары бойынша қорғайды.
Шағын ертегі: «Ертегілер еліне саяхат».
Үй тапсырмасы: шағын ертегіні аяқтау.

Гүлнар НҰРБЕКОВА,
«Көлтоған» орта мектебінің мұғалімі,

директордың ғылыми әдістеме
 ісі жөніндегі орынбасары.

Жамбыл облысы,
Жамбыл ауданы.

МАХАМБЕТТІҢ «ҚЫЗҒЫШ       
ҚҰС» ӨЛЕҢІ

(5-сынып)

Сабақтың  мақсаты: білімділік – өлеңмен таныс-
тыру, көркемдегіш құралдармен таныстыру, өлеңді компо-
зициясына талдау, РАФТ әдісімен хат жазуға үйрету; 
дамытушылық – логикалық ойы мен тілін дамыту, 
белсенділігін, сөйлеу мәдениетін арттыру; тәрбиелік – 
оқушыларды отансүйгіштікке, ерлікке, ұлтжандылыққа 
тәрбиелеу.

Әдісі: талдау. Түрі: аралас сабақ. Типі: жаңа сабақты 
меңгерту. Көрнекілігі: кесте, Махамбет суреті, «Ер ел үшін 
туады, ел үшін өледі», «Ер есімі – ел есінде», «Отан үшін 
отқа түс, күймейсің» қанатты сөздері жазылған плакат, 
РАФТ парағы. Пәнаралық байланыс: тарих, қазақ тілі. 
Пайдаланылған әдебиеттер: З.Қабдолов. «Сөз өнері». 
А., «Жазушы», 1983; Қ.Жұмағалиев, Т.Ақшолақов. «Қазақ 
әдебиеті». А., «Мектеп», 1976.

Сабақтың барысы. 
I. Ұйымдастыру. «Шаттық шеңбер» (Психологиялық 

дайындық).
II. Үй тапсырмасын сұрау. 1. Махамбеттің «Соғыс» 

өлеңін мәнерлеп оқу және көркемдегіш құралдарын тауып 
келу. 2. «Соғыс» өлеңіндегі «Исатай – басшы, мен – қосшы» 
деген тармаққа талдау жасау. 3. Өлеңді композициясына 

қарай талда.
ІІІ. Жаңа сабақ. Махамбет Өтемісұлының «Қызғыш 

құс» өлеңі «Соғыс» өлеңінің жалғасы іспеттес. «Қызғыш 
құс» өлеңінде ақынның Исатайдан айырылып жалғыз 
қалған халі, өз еліне деген сүйіспеншілігі суреттелген. 
Ақын психологиялық параллелизмді шебер қолдана отырып 
қызғышпен өз тағдырын салыстырады. 

Өлеңді мәнеріне нақышына келтіріп оқып беремін. 
Сыныптағы оқушыларға мәнерлеп оқытамын. 

Мәтінмен жұмыс (Тақтаға алдын ала эвристикалық 
тапсырмаларды  ілемін).

Өлең неше шумақтан тұрады? Шумақ деген не? Өлең 
неше бунақтан тұрады? Өлең шумақтары неше тармақтан 
тұрады?

Қызғыш құспен ақын өз тағдырын қалай салыстырады? 
Ақын сөзімен айт).

Өлеңдегі лирикалық қаһарман кім?
ІV. Сөздік дәптермен жұмыс.
Қызғыш құс – көл маңын, су батпақты, шабындықты 

жерлерді мекендейтін, желкесінде қауырсынды айдары бар, 
дене пішімі көгершіндей қарала құс. Көзінің айналасы мен 
бауыры ақ, басы мен мойыны қара. 

Лашын – жыртқыш құстар тұқымдасына жататын саят 
құсы. 

Құсалы – қасіретке батушылық, мұңаю.
V. Өлеңді композициясына талдау.
Өлең 4 шумақтан тұрады. Әр шумақ 4 тармақтан құралған.
Ау қызғыш құс, қызғыш құс, (А)
Қанатың қатты мойның бос.  (А)
Исатайдан айырылып             (Б)      қара өлең ұйқасы.
Жалғыздықпен болдым дос.  (А)
2-шумақ: а, б, а, б шалыс ұйқас.
3-шумақ: а,б, а, б шалыс ұйқас.

4-шумақ: а, б, а, г ерікті ұйқас.
Қызғыш құстың жауы – лашын, Махамбеттің жауы – 

Жәңгір хан, орыс отаршылдығы.
Қызғыш құстың көлсіз тіршілігі жоқ. Ал ақынның туған 

ел, туған топырағынсыз тіршілігі жоқ. Ақын қызғыш құсқа 
мұңын шағады. Бұл өлең саяси лирикаға жатады (зарлай 
арнау). 

VІ. Жаңа әдеби теориялық ұғымдарды дәптерлеріне 
жазғызамын.

Параллелизм – (грекше «қатар жүру, қанаттасу» деген 
мағынаны білдіреді) екі нәрсені, құбылысты, ұғымды, 
сезімді қатар қойып жұптап суреттеу. 

Адам көңіл-күйін табиғат құбылыстарымен салыстыра 
суреттеу психологиялық  параллелизм деп аталады.

Қайталау – сөз әсерін күшейте оқырман назарын 
айрықша аударғысы келген нәрсені не құбылысты бірнеше 
рет қайталап, айтар ойды, ұқтырар сырды ұғымға мұқият 
сіңіре түсу. 

Ау, қызғыш құс, қызғыш құс, (қаратпа сөз)
Ел қорыған мен едім,
Мен де айрылдым елімнен.
Көл қорыған сен едің, 
Сен де айрылдың көліңнен.
Мен едім, мен де, сен едің, сен де – қайталаулар.
Арнау – ақынның өзіне не өзгеге, кейде, тіпті, жалпы 

жұртқа арнайы тіл қатуы, көпшілікке қайырыла сөйлеуі, 
олармен іштей кеңесуі.

Арнау үшке бөлінеді: 1) жарлай арнау; 2) сұрай арнау; 3) 
зарлай арнау.

VІІ. РАФТ әдісімен оқушыларға хат жазуға тапсырма 
беремін.

Р-рөл (оқушының аты-жөні).
А-аудитория (Махамбет Өтемісұлы).

Ф-форма (хат). Т-тақырып (ризашылық, өкініш).
Сәлем хат

Сәлеметсіз бе, Махамбет ата? Менің сізге хат жазған 
себебім, көңіліме үлкен ой келді. Сіз өмірден халыққа теңдік, 
бірлік алып берем деп жүріп бақилық болдыңыз. Өзіңіз 
ауқатты отбасынан шықсаңыз да қарапайым халықпен 
етене араласып, елдің жоғын жоқтап, мұңын мұңдадыңыз. 
Жәңгір ханға ақиқатты бетіне айтып жалтармадыңыз. 
Сіздің «Соғыс», «Қызғыш құс» өлеңдеріңізді жатқа оқыдық. 
Оқи отырып әділдігіңіз, батырлығыңыз, шешендігіңіз, 
халықтың бірлігін ойлайтын даналығыңызға тәнті 
болдым. «Қызғыш құста» айтылған досыңыз Исатай 
батырдан айрылып жалғыз қалғаныңызға өкіндім, көзіме 
жас алдым. Әйтсе де өкінішімді ризашылық басты, себебі 
– елімде сіз сияқты батырдың болғаны. Әділдікті бетке 
айтатын, сол қиын-қыстау заманда қарапайым халыққа 
сіз сияқты батыр, өжет қорғаушы керек еді. Егер сізге 
ұқсас адамдар көп болғанда біз тәуелсіздікті, теңдікті 
ертерек алар ма едік?! Қазір, міне, жылдар, ғасырлар 
өтсе де сіздің батырлығыңыз бағалана бермек. Сізге үлкен 
ризашылығымды білдіре отырып, осы хатты жолдаймын.

Сау болыңыз!
Сәлеммен сіздің отансүйгіш ұрпағыңыз – 5-сынып 

оқушысы Ақниет Халмұханбетова.
Бірнеше оқушылар «Автор орындығына» отырып 

өздерінің жазған хаттарын оқиды.
VІІІ. Сабақты қорытындылау. Махамбеттей халқын 

сүйген, халық мұңын жырлаған, отансүйгіш, халықтың адал 
ұл-қызы болайық.

     Адамзат туы ар болар,
     Әділдік саған нәр болар.
     Жадыңа тұтсаң осыны,
     Жақсылық саған жар болар.



101

Құрдасыңа қуаныш бол,
Сырласыңа сыншыл бол.
Жылағанға жұбаныш бол,
Туысыңа тұнық бол.
Татулыққа тамаша бол,
Ықыласқа миық бол,
Ар алдында биік бол,- деп билеріміз айқандай, досыңа, 

халқыңа әділ, қамқоршы, ар-сезім алдында биік болыңдар 
демекпін.

ІХ. Оқушылар білімін бағалау.
Х. Үйге тапсырма: өлеңді жаттап келу.  

    

Қамқасұлу АРТЫҚБАЙҚЫЗЫ,
1-Май орта мектебінің мұғалімі.

Алматы облысы,
Қарасай ауданы,
Бекболат ауылы.

САЙЫН МҰРАТБЕКОВ.                 
«ЖУСАН ИІСІ»

(7-сынып)

Сабақтың мақсаты: білімділік – оқушыларға 
жазушының өмірінен мәліметтер беру, көркем шығарманы 
оқыту арқылы әңгіменің құндылығын таныту, кейіпкерді жан- 
жақты суреттеуге үйрету; дамытушылық – оқушылардың 
сыни тұрғыдан ойлауын дамыту; тәрбиелік – оқушыларды 
бауырмалдыққа, имандылыққа, қайырымдылыққа 
тәрбиелеу. 

Түрі: жаңа тақырыпты бекіту сабағы. Әдісі: СТО 
стратегиялары, баяндау, суреттеу. Көрнекілігі: жазушының 

портреті, әңгіме бойынша салынған суреттер, тірек-
сызбалар, жусанның суреті.

Сабақтың барысы. 
1. Ұйымдастыру: оқушылармен сәлемдесу, түгелдеу; 

оқушы зейінін сабаққа аудару; бүгінгі сабақтың мақсатын 
айту.

Мұғалімнің кіріспе сөзі: - Балалар, біз өткен сабақта 
60-90 жылдардағы қазақ әдебиетінің көрнекті өкілінің бірі 
жазушы Сайын Мұратбековтің «Жусан иісі» әңгімесімен 
таныстық. Сонымен қатар жазушының қаламынан туған 
«Менің қарындасым», «Ауыл оты», «Жабайы алма», «Дос 
іздеп жүрмін», «Кәментоғай», т.б. шығармаларының бар 
екенінен хабардар болдыңдар. Сайын Мұратбековтің 
шығармаларының тақырыбы сол кезеңдегі ауыл 
тынысы,тұрмыс-тіршілігі, адамдардың өзара қарым-
қатынасы, дүниеге көзқарасы туралы екен. Қай шығармасын 
алып оқысақ та тілге жеңіл, жүрекке жылы тиіп, оқырманды 
өзіне баурап алады. Осындай шығарманың бірі – «Жусан 
иісі» повесі екенін өткен сабақта айтқан болатынбыз. Сендер 
повестен үзіндіні үйде оқып келдіңдер деп сенемін.

2. Ой шақыру сәті. Бұл кезеңде оқушыларға шығарманың 
мазмұны бойынша бірнеше зымыран сұрақтар қойылады, 
оқушылар кезекпен жауап береді.

а\ Шығарма неге «Жусан иісі» деп аталды? ә\ Жусан иісі 
арқылы жазушы оқырманға қандай ой тастайды? б\ Аян 
неге ертегіні көп айтады? в\ Ертегілердің мазмұны неге 
толық берілмейді? г\ Ертегінің «Баяғыда бір жетім бала 
болыпты» деп басталуының себебі не? д\ Әңгімеші баланың 
бойынан қандай қасиетті байқадыңдар? ж\ Аян сендерге 
қандай әсер қалдырды?

Жауаптар тыңдалып, оқушылар бағаланады.
3. Топтастыру    стратегиясы   бойынша оқушылар Аян 

мен әңгімеші баланың   бойындағы адамгершілік қасиеттерді 
топтастырып дәптерге жазады.

АЯН ӘҢГІМЕШІ БАЛА
ақкөңіл, жұмсақ 
мінезді, төзімді, 
шыдамды, алғыр, 
зерек.

қайырымды, 
қарапайым, бауыр-
мал, жаны ашығыш.

4. Композициялық жоспар   құру \топтық   жұмыс\:
1. Алыста қалған балалық шақ. 
2. Аянның әжесінің қайтыс болуы. 
3. Бапай шалдың үйіндегі Аянның халі. 
4. Аянның ағасына деген сағынышы. 
5. Аянның балалар үйіне аттануы.
5. Венн диаграммасы  \басты кейіпкер ұқсастығын 

салыстырып жазу\.

Аян Қарапайым, ақкөңіл, 
шыдамды, қайырымды.

Әңгімеші бала

6. Сабақты бекіту \ойтолғау жазу\.
«Шын достық» тақырыбында оқушылар өздерінің 

ойларын, пікірлерін жазады.
7. Сабақты қорытындылау.
- Сонымен, оқушылар, біз бүгін өздеріңдей баланың 

бойындағы адамгершілік қасиеттерін дәріптеуге арналған 
әңгімені оқып талдадық. Әрқайсыларыңның бойларыңда 
Аянның осындай қасиеттері болуы тиіс. Әңгімені талдау 
барысында Аянға деген аяушылық сезімдеріңнің оянғаны 
мәлім. Аян өмірдің ащысын бала кезінен ерте татқан, оның 
келешектегі өмірі жарқын болсын дейік.

8. Үйге тапсырма беру. 1. Аян бейнесін дәптерге жазу.
2. Аян ертегісін «Баяғыда бір жетім бала болыпты...» 

деген тақырыпта жалғастыру, ат қою.

Оқулыққа қосымша

Меңдібай ӘБІЛҰЛЫ, 
Тараз инновациялық-гуманитарлық 
университетінің доценті, филология

 ғылымдарының кандидаты.

ҚҰТАН ЖЫРАУДЫҢ ДІНИ 
АҒАРТУШЫЛЫҚ КӨЗҚАРАСТАРЫ

Құтан (Қотан) жыраудың әдеби мұраларының көбісі 
сақталмаған. Тарихи, әдеби деректер бойынша жырау ХІV-
ХV ғасырларда өмір сүрген.

Кейбір ғылыми еңбектерде Қыдан тайшы деп аталып 
келген Құтан (Қотан) жырау туралы деректер Шәкәрім 
Құдайбердіұлының әдеби мұраларында, Мұхтар Әуезовтің 
ғылыми еңбектерінде, Жұмат Тілеповтың ғылыми 
еңбектерінде, Бесқала аймағында жасаған Қанышбек 
жыраудың репертуарында («Қара Қыпшақ Қобыландыда 
нең бар еді, құлыным», «Ханда мейірім бола ма?..», «Жылау, 
жылау, жылау күй...»), осы жолдардың авторы М.Әбілұлының 
«Қотан жыраудың жоқтау жыры» деп аталатын ғылыми 
мақаласында ( Тараз қалалық «Жамбыл-Тараз» газеті, №49, 
3 тамыз, 2005 жыл), үй мұрағаттарында кездеседі. 

Құтан жырау туралы белгілі ғалым Жұмат Тілепов 
«Жыраулар мұрасы және қазақ халқының елдік тарихы» 
деп аталатын ғылыми еңбегінде «...Халық аңызы бойынша, 
1456 жылы Әбілқайыр ханның иелігінен Жәнібек пен 
Керей (Шаһгерей) хандардың қазақ жұртын Шу бойына 
бастап шығуында төмендегідей гәп бар: Әбілқайырға 
жақын жүретін, әділ билігіне бола  елі сүйсініп Ақжол би 
атаған Арғынның Дайырқожа есімді азаматы мен атақты 
Қарақыпшақ Қобыланды өзара іштей бір-біріне өшігіп 

жүреді. Қобыланды да – Әбілқайырдың сыйлайтын адамы.
Ақыры олар бір күні далада кездесіп қалған сәтте  Қобыланды 
Дайырқожаны өлтіріп кетеді. Жәнібек «Қобыландыны 
шариғат бойынша қысас қылып өлтіруге» Әбілқайырдың 
келісімін сұрайды. Ондай қадам жасауға Әбілқайыр қалың 
қыпшақтың қабағынан қаймығады да, үш кісінің құнын 
алып бітісуге шақырады. Қарсы жақ оған көнбейді. Ағайын 
жұрт екіге айырылады. Сол кездерде Дайырқожаның жасы 
тоқсандарға келіп қалған әкесі – Қыдан тайшы көкірегіндегі 
шерін мынадай жырмен сыртына шығарған:

 Қарақыпшақ Қобыландыда нең бар еді, құлыным,
 Сексен асып таянғанда тоқсанға,
 Тұра алмастай үзілді ме жұлыным?!
 Адасқанын жолға салдың
 Бұл ноғайлы ұлының.
 Аққан бұлақ, жанған шырақ,
 Жалғыз күнде құрыдың,
 Қарақыпшақ Қобыландыда нең бар еді, құлыным?!
Бұл жолдардан біз Қыдан тайшының әрі жырау 

екендігін, әрі оның шамамен 1370 жылдардың мөлшерінде 
дүниеге келген азамат екендігін аңғарамыз. Ал осындағы 
Дайырқожаны Қобыланды өлтірді ме, ел іргесі соған бола 
сөгілді ме деген мәселеге келсек, әрине, Жәнібек бастаған 
топтың Әбілқайырмен билікке бола араздасқан басқа да 
себептері болуы мүмкін, бірақ қазіргі уақытта ноғайлы мен 
қазақ айырылғанда туған деп жүрген:

 Жылау, жылау, жылау күй,
 Жылаған зарлы мынау күй.
 Қазақ пен ноғай айырылды,
 Қазақ сартқа қайырылды.
 Ноғайлының ну елі
 Күңіренді, қайғырды.
 Қарақыпшақ Қобыланды

 Қара орнынан айырды,
 Ел қанаты қайрылды.
 Зор күн туды, зор күндер,
 Кетті күлкі мол күндер.
 Жылау менен қоштасу...
 Келер ме қайтып ол күндер?-

сынды өлеңнен, шынында да, Қобыландының Дайырқожа 
өліміне де, елдің қара орнынан қозғалуына да қаншалықты 
болғанда да қатынасы барлығы байқалады. Өйткені, бұл 
жырдың ғасырлар бойы елдің жадында жүруіне тікелей 
Дайырқожа өлімімен байланыстыруына қарағанда, 
аталмыш оқиға негізсіз емес. Бұны біз бір елдің санаулы 
қолбасыларының бірегейі, үлкен эпостың басты қаһарманы 
ретінде белгілі Қобыландының Елек бойындағы зиратына 
дейін жүздеген жылдар бойы қастерлеумен келген халқының 
оның ерлігін ғана дәріптеп қоймай, аяғын мүлт басқан 
тұсын да ұмыта алмағаны деп білеміз. Өйткені тарихи тұлға 
неғұрлым ірі болған сайын, оның мінін де елі есіркегіш 
келеді.Бұл әңгіменің өміршең болуының сыры – осында.
Ал, алда-жалда осы жайға қол сілтеп «сенбеймін» дегеннің 
өзінде де, әңгіменің ұзын-ырғасын бұл уақытқа дейін солай 
қабылдап келген халықтың бірнеше буын өкілінің өздерімен 
кеткен иланымын ешкім де өзгерте алмақ емес. Әдебиеттегі 
тарихилық дегеннің, фольклордағы тарихилық дегеннің 
құдірет күші негізінен осындай жерлерден көрінеді...» деп 
жазады (Кітапта: «Қазақ әдебиетінің тарихы». А., «Ғылым», 
2000, 83-85-беттер).

Бүкіл бір елге ғана емес, көрші орыс, қалмақ, қытай 
елдеріне белгілі, батыр әрі қолбасшы Қобыланды және 
шешендігімен, ақыл-парасатымен аса беделді адам 
Дайырқожа арасында болған оқиғаның ноғай мен қазақ 
арасында үлкен дүрбелең туғызғаны – тарихи шындық. Бұл 
оқиғаның зардабы екі рулы елге жеңіл тимесе керек.

Ел ішіндегі дүрбелеңге кінәлі кім? Қобыланды ма әлде 
Дайырқожа ма? Олар бір-біріне неге кектенді? Қайғылы 
өлімнің зардабы айрандай ұйып отырған ел екі жаққа 
бөлінді. Атам қазақта «Бөлінгенді бөрі жейді» деген сөз 
бар. Ал атам қазақ айтқан осы сөз ноғайға да, қазаққа да 
келді. Дайырқожаның әкесі Құтан жыраудың «Адасқанын 
жолға салдың бұл ноғайлы ұлының...» деп зар жылағанына 
қарағанда, Дайырқожа – ел сыйлаған би ғана емес, ісіне 
ақылы сай, елге белгілі қоғам қайраткері. 

Ал, «Аққан бұлақ, жанған шырақ...» деп сипаттауына 
қарағанда, Дайырқожаның сөзге шешендігі, аса білімді адам 
екені белгілі болып тұр. Халқымызда «Білімдінің қолында 
алтын шырақ...» деген қанатты сөз барын ескерер болсақ, 
Дайырқожа да терең білімді адам болған. Қалай десек те, 
Дайырқожаның ноғайға да, қазаққа да беделді адам болғанын 
мойындамасқа болмайды. Оған дәлел – Жәнібек ханның 
Қобыландыны шариғат бойынша жазалауға ұсынысы. 
Ендеше «Жылау, жылау, жылау күй...» деп басталатын 
мұңлы толғауды шығарған Құтан жырау деп айтуға негіз бар 
және ноғай елі мен қазақ елінің  бөлініп кетуіне себепкер 
– екеуінің арасындағы араздықтың қайғылы оқиғамен бітуі.

Жәнібек ханның  Қобыланды батырды шариғат заңы 
бойынша жазалауға ұсынысы  сананы сансыратады. 
«Дайырқожа мұсылмандық дәстүрлерді берік ұстанған, 
адам бойындағы имандылық қасиеттерді бойына дарытқан, 
адамгершілік идеяларды елге насихаттаушы жан емес 
пе екен...» деген ой санамызды тілгілейді. Бұлай ойлауға 
Қанышбек жырау айтқан Құтан жыраудың жоқтау 
жырындағы:

«...Асқар таудай, кең даладай 
Қуатты еді білімің...» 
(М.Әбілұлы. «Қотан жыраудың жоқтау жыры». Тараз 

қалалық «Жамбыл-Тараз» газеті, 3 тамыз, 2005 жыл) деген 

жыр жолдары жетелей түседі.
Қалай десек те, Дайырқожа өлімінің айрандай ұйыған 

екі ел арасына сына қаққаны – тарихи шындық.   Бұл ретте 
ноғай мен қазақтың бөлініп кетуін  Жұмат Тілеповтың «...
Жәнібек бастаған топтың Әбілқайырмен билікке бола 
араздасқан басқа да себептері болуы мүмкін...» деген 
пікіріне қосылмасқа тағы болмайды. Болмайтыны – билік 
тізгінін ұстап отырған хандардың бір-біріне бақталастығы. 
Қобыланды  мен Дайырқожаның арасындағы өшпенділіктің 
Дайырқожаның өлімімен аяқталуы алдын ала ойластырылған 
іс-әрекет емес пе? Оны біз дөп басып айта алмаймыз.

Дайырқожаның Әбілқайыр ханның кеңесшісі екенін 
ескерер болсақ, бұл оқиғаға тереңдей талдау жасап, саяси 
жағына да назар аударуға тиіспіз.

Қалай десек те, Қобыланды Дайырқожаны өлтірген 
соң Құтан жыраудың «Темірдейін беріктігін Тілегенбіз 
біз ноғайлы ұлының...» деп ноғай мен қазақ ұлыстарының 
тату-тәтті өмір сүруіне тілектес болған тілегінің быт-шыты 
шыққанына өкінгенін сеземіз.

Біздің зердеге салып отырған басты мәселеміз – тарихи 
оқиғаны сараптай отырып, «Жылау, жылау, жылау күй...» 
деп басталатын мұңлы толғаудың Құтан жыраудікі екеніне 
әдебиетшілер мен ғалымдардың назарын аудару.   

Ру аралық алауыздықтардың кейде үлкен қақтығыстарға 
алып келетіні ішке бүгіп сақтайтын жасырын сыр емес. 
Мұндай алауыздықтардың адам өлімімен аяқталатыны, 
тіпті, ұйып отырған екі рулы елдің арасында бітіспес соғыс 
отының тұтанып кетуіне себеп болатыны да тарихтан белгілі. 
Жағалбайлы руының батыры Төлеген мен  Шекті руының 
батыры Бекежанның арасындағы алауыздық Төлегеннің 
өлімімен аяқталды емес пе? Төлегеннің өлімінің артында 
шынайы махаббат емес, қазақ бойындағы айықпас дерт – ру 
аралық араздықтың тұрғанын мойындамасқа тағы болмайды.

Бесқала аймағында ғұмыр кешкен Қанышбек жырау 
айтқан «Қарақыпшақ Қобыландыда нең бар еді, құлыным?..» 
деген жоқтау жырының толық нұсқасы мынадай:   

  Қарақыпшақ Қобыландыда  
  Нең бар еді, құлыным?
  Тоқсан келіп қартайғанда
  Үзілді ме жұлыным?!
  Адасқанын жолға салдық
  Біз ноғайлы ұлының.
  Аққан бұлақ, жанған шырақ,
  Бір-ақ күнде құрыдың.
  Қарақыпшақ Қобыландыда
  Нең бар еді, құлыным?

  Қарақыпшақ Қобыландыда
  Нең бар еді, құлыным?
                     Бір-ақ күнде ұмыттым ғой
  Бұл өмірдің қызығын.   

 
  Болашағын ойлап едік
  Біз ноғайлы ұлының.
  Жерде – тұлпар, көкте – сұңқар,
  Жалғыз күнде құрыдың.
  Қарақыпшақ Қобыландыда
  Нең бар еді, құлыным?

  Қарақыпшақ Қобыландыда
  Нең бар еді, құлыным?
  Елін сүйген, жерін сүйген
  Жалғыз ғана шыбыным.
  Асқар таудай, кең даладай
  Қуатты еді білімің.
                    Мерт болдың-ау, дерт болдың-ау,

Бір-ақ күнде үгілдің.
Қарақыпшақ Қобыландыда 
Нең бер еді, құлыным?

Қарақыпшақ Қобыландыда
Нең бар еді, құлыным?
Тағдыр маған көрсетті ғой
Қобыландыдай зұлымын.
Көктей терең, жауға – жебем,
Бір-ақ күнде құрыдың.
Темірдейін беріктігін
Тілегенбіз біз ноғайлы ұлының.
Қарақыпшақ Қобыландыда
Нең бар еді, құлыным?

Қарақыпшақ Қобыландыда
Нең бар еді, құлыным?
Дін жолында, нұр жолында
Терең еді-ау білімің.
Суық болдың имансызға,
Мүміндерге жылыдың.
Ажал әкеп салды-ау, балам,
Мойныңа әкеп құрығын.
Қарақыпшақ Қобыландыда
Нең бар еді, құлыным?

Қарақыпшақ Қобыландыда
Нең бар еді, құлыным?
Қыпшақтардың арасында
Көп қазақтың бірімін.
Жалғызым-ау, сен өлесің,
Мен қалайша тірімін?!
Ұшқыр ойлы данышпаны ең

Бұл ноғайлы ұлының.
Қарақыпшақ Қобыландыда
Нең бар еді, құлыным?
«Құтан жыраудың өмірі, оның қай заманда өмір сүргені 

жөнінде Қанышбек жырау нақты деректер бере алмайды. 
Жырды Өтім жыраудан үйренгенін айтады. Ал Өтім 
жыраудың кімнен үйренгені туралы ешқандай дерек бере 
алмайды. Бірақ мына нәрсені ұмытуға болмайды: Өтім жырау 
Құтан жыраудың бірнеше толғауларын білетін болған...» деп 
жазылған («Құтан жыраудың жоқтау жыры» атты мақалада).

«Құтан жыраудың толғауы» деп жырлап жүрген Қанышбек 
жыраудың «Ханда мейірім бола ма?..» деп аталатын толғау 
жырының нұсқасы мынадай:

  Ханда мейірім бола ма?
  Ханда мейірім болса егер,
  Айтқан сөзден тана ма?
  Айтқан сөзден хан тайса,
  Ханда бедел бола ма?
  Ханда бедел болмаса,
  Халқы оның оңа ма?
  Халқы оның оңбаса,
  Қайғы келер далама,
  Қайғы келер данама.
  Хан кеңесін тыңдай ма,
  Тыңдамаса кеңесін,
  Жат келіп зорлық қылмай ма?
  Жат келіп зорлық қылған соң
  Ұлдарың құл болмай ма,
  Қыздарың күң болмай ма?..
  Ханда мейірім болмаса,
  Елдің күнін кім ойлар,
  Ердің құнын кім ойлар,
  Жат ел көзін қадаса,

  Оған қарсы кім шығар?
  Жатқа қарсы шықпаса,
  Онда елің тұншығар...
  ...Әділдікті іздедім,
  Жер-жаһаннан таппадым.
  Тоқсан асқан кезімде
  У болды ғой татқаным.
  Жақсылыққа баладым
  Таң бозарып атқанын,
  Күннің қайтып батқанын.
  Таң бозарып атқаны –
  Бесін болар белгісі.
  Күн қызарып батқаны –
  Намаздыгер белгісі.
Жырау толғауында «мейірім», «әділдік», «бесін», 

«намаздыгер» сөздерін тегін айтып отырған жоқ. Қасиетті 
Құран кітабы мен Мұхаммед (с.ғ.с.) Пайғамбарымыздың 
хадистерінде мұсылман пендесінің асыл қасиеттерінің 
бірі – мейірімділікті аса жоғары бағалайды. Ал әділдік 
– Ислам дінінің, мұсылмандардың алға қоятын басты 
мақсаты. «Бесін» мен «намаздыгер» – бес уақыт намаздың 
екі түрі. Жырау әділдік деген асыл қасиетті таңның бозарып 
атқанына, күннің қызарып батқанына байланыстыру арқылы 
мұсылмандық дәстүрлерді санаға жеткізуге тырысады. 
Мұны жыраудың шеберлігі деп айта аламыз.

Ханның уәдесінде тұрмауы – Құтан жыраудың 
толғауындағы басты нысана. Уәдесіне опасыз ханды сынап, 
мінеп отыр. Ханның қандай уәдені бұзғанын, әрине, біз 
білмейміз. Білетініміз – уәдесінде тұрмаған ханның елді 
басқарар беделінің жоқ екені. Ал уәдеге беріктік Ислам 
дініндегі асыл қасиеттердің бірі екені белгілі.

Бесқала (Қарақалпақстан) аймағында өмір сүрген 
Қанышбек жыраудың жырлайтын «Жылау, жылау, жылау 
күй» деп аталатын толғауының толық нұсқасы мынадай:

 Жылау, жылау, жылау күй,
 Жылаған зарлы мынау күй.
 Мынау күйді тыңдасаң,
 Ойымды тіліп тұр-ау күй.
 Ойымды тіліп тұрған соң
 Толғандырды мынау күй.
 Ноғай-қазақ ұлысын
 Ойға алдырды мынау күй.
 Албыратты мынау күй,
 Зар жылатты мынау күй...
 Қазақ пен ноғай айырылды,
 Қазақ артқа қайырылды.
 Қазақ артқа кеткен соң
 Ноғайлыдай қалың ел
 Күңіреніп қайғырды.
 Күңіренген, қайғырған
 Ерлер кетті айбынды.
 Таулар қалды айбарлы,
 Көлдер қалды айдынды.
 Қарақыпшақ Қобыланды
 Қара орнынан айырды,
 Ел қанаты қайырылды...
    
 Жылау, жылау, жылау күй,
 Жылаған зарлы мынау күй.
 Қалың елдің қайғысын
 Жеткізіп бізге тұр-ау күй.
 Ноғай мен қазақ бірге еді,
 Тар жолменен жүрмеді.
        Қайғырғанда қайғырды,

        Қуанғанда қуанды.
        Қарақыпшақ Қобыланды
        Қара орнынан айырды,
        Ел қанаты қайырылды...
Жыраулар діни ағартушылық бағыттағы  толғауларын елге 

насихаттап, халықты адамгершілік пен ізгілікке баулыды. 

                                                        
Гүлмайра БЕЙСЕНБАЕВА

Семей каласындағы
Геодезия және картография 

колледжінің әдіскер оқытушысы.

ІС ҚАҒАЗДАРЫ СТИЛІНІҢ 
ФУНКцИОНАЛДЫҚ ҚЫЗМЕТТЕРІ

Қазіргі қазақ тілінің функционалдық қызметінде 
ресми стиль өзінің ақпараттық-мазмұндық мәнін толық 
көрсете алады. Қоғамдағы құқықтық, үкімдік, әкімшілік, 
халықаралық ішкі және сыртқы қарым-қатынастардың 
мемлекеттің ішкі басқару жүйесіне қызмет ететін барлық 
құжаттар түрлері ресми стильдің құрамына кіреді. Қазақ 
тілінің функционалдық стильдерінің ішінде ресми стиль 
бізге дейін ауызша, жазбаша құжаттар арқылы жетті. Хандар 
жарлықтары мен қызметтік хаттардың мемлекеттік ресми 
өкімет  билеушілерінің, батырларының, белгілі тарихи 
тұлғалардың жазысқан хаттары арқылы жеткені қазақ әдеби 
тіл тарихынан да, тарихи-мәдени жазба мұрағаттардан да 
белгілі. 

Ресми стильдің жанрлары басқа стиль жанрларына 
қарағанда тақырыбы тұрақты мәтіндерден тұрады. Ресми 
стильді ғылыми стиль жанрларымен салыстырып қарағанда, 
ресми стиль жанрлары анық, дәл, нақты тілдік-стильдік 
белгілерімен ерекшеленіп тұрады. 

Ресми іс қағаздарын жүргізу саласындағы ауызша реттеу 
қызметі, біріншіден, мемлекеттік органның, уәкілетті 
тұлғаның төменгі тұрған органдарға, институттарға, 
ұйымдарға, азаматтарға қатысты берілген нұсқаулары 
арқылы, ал, екіншіден, төменгі тұрған құрылымдардың, 
орындаушылардың, жекелеген азаматтардың жоғары тұрған 
органдарға өтініштерімен, ұстанымдарымен, арыздарымен 
талданып, бұл органдарды қандай да бір іс-қимылдарды 
жасауға, шешімдерді қабылдауға түрткі беру арқылы жүзеге 
асырылады. 

Ал қандай да бір шешімдерді қабылдауға және құқықтық 
іс-әрекеттерді жүзеге асыруға ақпараттық-құқықтық 
негіз қажет, ол қызметтің нақты бір бөлшегінде қалыпты 
жағдайды бекіту арқылы қалыптасады. Ресми-іскерлік 
аясындағы мәтіндерде бір-бірімен қатынас мақсаттары, 
функцияларымен ажыратылатын жеке қызметтің кем дегенде 
үш түрі көрініс табады: нұсқау, өтініш, хабарлау. Осы негізде 
ресми-іскерлік стильдің жанрлары қалыптасады.

Заңнамалық: заң, қаулы, нормативті акт, ереже, т.б.
Құқықтық: сот ережелері, айыптау хаттамалары, тінту, 

т.б.
Әкімшілік: ереже, бұйрық, нұсқау, қызметтік хаттар.
Дипломатиялық: келісім, шарт, нота, конвенция, 

коммюнике, т.б.
Ресми-іскерлік стильдің жанрлық құрылымы өте 

күрделі. Мәтіннің бөліп көрсетілген топтары тілдің белгілі 
бір нысандарында ауызша немесе жазбаша қолданылады. 
Мәселен, нұсқау сипатындағы заң шығарушы мәтіндер тек 

жазба нысанда, ал өтініш және хабарлама сипатындағы 
мәтіндер тек ауызша нысанда жүзеге асырылады. Барлық 
түрдегі әкімшілік мәтіндер жазбаша және ауызша нысандарда 
көрініс табады.

Ресми-іскерлік жазбаша мәтіндер, сонымен қатар 
тілдің синтаксистік  тәсілі оның кеңістік-графикалық 
рәсімделуі бойынша да ажыратылады: байланыстырушы 
тілдің дәстүрлі тізбектеп жазылуы (заң, өмірбаян, 
шарт, үкім, айыптау қорытындысы, т.б.); трафарет – 
өзгеретін ақпаратпен толтырылатын үзінділері бар 
дәстүрлі тізбектеп жазу (хаттама, анықтама, чек, 
келісім-шарт); үзінділер толтырылғаннан кейін жазба 
түгелдей тізбектеліп көрсетіледі; сұхбатнама – алдын 
ала дайындалған сұрақтардың және оларға жауаптардың 
тізбесі (кадрларды есепке алу бойынша жеке парақ, кез 
келген орган түрлері, абитурент арызы); кесте – тігінен 
және көлденеңінен орналасқан бағандарға толтырылған 
сөздік және сандық нысандағы мәліметтердің жиынтығы 
(есептілік, қаржылық ведомость, табель, т.б.). 

Бір мәтіннің құрамында ақпаратты берудің әр түрлі 
тәсілдері бірге қолданылуы мүмкін.

Ресми стиль нақты бір коммуникативті-прагматикалық 
мақсатқа сай құрастырылады, белгілі бір қызмет түрін 
жүзеге асырумен байланысты құжаттың қызметіне сәйкес 
жазбаның сипаты, тілдің құрылысы мен мінездемесі, оның 
мәнерлік қасиеттері, тіл құралдарының іріктелуі анықталады. 
Ресми-іскерлік стиль жанрында әр түрлі дәрежеде ресми 
стильдің стильдік қасиеттері көрініс табады. Мәселен, 
нұсқау сипатындағы мәтіндерде жазбаның өктемділігі және 
сөздің нақтылығы қажет болады, олар құқықтық реттеуші 
қызметінің бұлжытпай жүзеге асырылуына жәрдемдеседі. 
Бұл құжаттарда мемлекет пен азаматтардың қандай да бір 
жиынтығымен арасындағы қатынастар бекітілетіндіктен 

осы мәтіндерге (авторларсыз) жазбаша сипат тән.
Өтініш сипатындағы мәтіндерде өктемділікпен қатар 

ресми-іскерлік стильдің басқа мәтіндерінде кездеспейтін 
жазбаның тұлғалық қасиеттері бар, өйткені бұл құжаттарда, 
бір жағынан, заңды тұлғалар, әкімшілік өкілдері, ал, екінші 
жағынан, жекелеген азаматтар арасындағы қатынастар да өз 
көрінісін тауып отырады.

Осы айтылған іс қағаздары стилінің қоғамдағы 
функционалдық қызметінің күрделілігі оны жоғары және 
орта оқу орындарында терең де жан-жақты оқытылуы 
қажеттілігін талап етері анық.                                                                                                

ЖАНАР, 
ҚХҚ және ӘТУ магистранты.

ҚАЛЫП ЕТІСТІКТЕРІНІҢ 
КӨПМАҒЫНАЛЫҚ ҚЫЗМЕТКЕ   

ИЕ БОЛУ ЕРЕКШЕЛІКТЕРІ

Қазақ тілінің негізгі сөздік қоры мен сөздік құрамы және 
грамматикалық құрылысында етістік ерекше орын алатын сөз 
табы екені аян. Оның синтаксистік  қызметі тек баяндауыш 
болу ғана емес, жай және құрмалас сөйлемдердің, сөйлем 
мүшелері мен сөз тіркестерінің жасалуына тікелей және 
жанама түрде  ықпал етіп отыратыны белгілі. 

Қазақ тілінде қимылдың өту сипатын білдіретін белсенді 
тілдік құралдардың бірі аналитикалық форманттар болып 
табылады. Аналитикалық форманттар – аналитикалық 
формалы етістіктердің көрсеткіштері. Тіл білімінде сөздің 
лексикалық мағынасы мен көмекші сөздің грамматикалық 

мағына беретін тіркесін сөздің аналитикалық формасы деп 
атау қалыптасқан. Етістіктің аналитикалық формасы негізгі 
мағынаға ие  етістіктің көсемше тұлғасында келуі мен 
көмекші етістіктің тіркесі арқылы жасалады.

Адамның басқа заттардың қалпымен байланысты 4 
етістік (отыр, жатыр, тұр, жүр) аналитикалық форманттың 
құрамында көмекші етістік болып қолданылады. Тілде 
олардың дербес мағыналы омонимі бар. Субьектінің 
қимылды 4 қалыптың бірінде жасауы бұлардың етістікке 
тіркесіп қолданылуын қалыптастырған: оқып отыр, оқып 
тұр, оқып жатыр, оқып жүр. Ол – бұлардың көмекшілік 
қызметке көшуіне себеп болған жайлардың бірі.  Жатыр, 
тұр, отыр, жүр төрт етістіктің үшеуі  (отыр, тұр, жүр)  
түбір қалпында қазақ тілінде нақ осы шақ жасайды. Бұл 
етістіктер нақ осы шақта түбір мен жақтық көрсеткіштен 
ғана тұрады. Жат етістігі нақ осы шақта үш морфемадан 
тұрады: жат-ыр-мын. Бұлардың шақтық мағынаны білдіруі 
олардың көмекшілік қызметке ауысуына әсер еткен деп 
санаймыз. Бара-бара бұлар қимылдың аспектісін білдіретін, 
нақ осы шақ жасайтын форманттарға айналған. Бұл көмекші 
етістіктер арқылы тілде бірнеше аналитикалық формант 
қалыптасқан, олар өнімді көмекші етістіктерге жатады. 
Көмекші етістік туралы профессор Нұржамал Оралбаева  
қысқаша мынаны айтады: «1) көмекші етістіктер көне түркі 
тілінен бері қолданылып келеді; 2) көмекші етістіктер жалпы 
мағыналы сөздерден жасалады; 3) көмекші етістіктердің бәрі 
өзінің дербес мағынасынан айырылған; 4) қазақ тіліндегі 
көмекші етістіктердің көбі басқа түркі  туыстас тілдерде 
де  көмекші  етістік болып қолданылады; 5) көмекші 
етістіктер аналитикалық форманттың суреттемелі форма-
лық кұрамында қолданылады; 6) аналитикалық формантсыз 
көмекші етістіктер есім сөздерге тіркесіп, одан құранды 
етістік құрайды; 7) көмекші етістіктердің көбі дербес сөздің 

соңынан тіркеседі, олардың ешқайсысы қазақ тілінде дербес 
сөздің дыбыстық құрамына енбейді» [Қазіргі қазақ тіліндегі 
етістіктің аналитикалық форманттары. А., 1975, 53-б.].

Аналитикалық форманттардың құрамында небәрі 30 
көмекші етістік қолданылады. Қазіргі қазақ тіліндегі 
көсемшенің үнемді түрі мен үнемсіз түрінен бір көмекші 
етістік арқылы екі формант жасалады. Форманттардың 
түрлері: 1) қосарсыз;  2) қосарлы; 3) тектес [78-б.].

Тектес аналитикалық форманттардың қалыптасуына 
негіз болған көмекші етістіктер – тілдегі ең өнімді етістіктер. 
Мұндай өнімді көмекші етістіктерге мыналар жатады: еді, 
бол, жат, кел, қал, жүр, отыр, тұр.

Негізгі етістік пен көмекші етістіктердің айырмашылығы: 
негізгі етістік түбір сөзден жасалса, көмекші етістік жұрнақ 
жалғану арқылы жасалады.

Қалып етістік - қимылдың жасалу алдындағы күйін, 
оның жасалуға бейімделгендігін, дайын екенін -ғалы тұр,  
-ғалы  жүр, -ғалы отыр, -ғалы жатыр форманттары 
арқылы білдіреді. Қалып категориясы үдерістің белгілі бір 
кезеңдерін қамтиды. 

Грамматикалық көрсеткіштер жалғанған етістіктің 
лексикалық мағынасына ешқандай әсер етпейді, тек 
грамматикалық мағына ғана үстейді. Мысалы, оқы етістігін 
грамматикалық  шақ көрсеткіштерімен түрлендірсек, 
өткен шақ оқыды, осы шақ оқып жатыр, келер шақ оқиды 
дегенде  етістік тек грамматикалық мән ғана иеленген, яғни, 
оқу әрекетіне, сөйлеу сәтіне қатысты орындалу мерзімі 
мағынасы қосылған.  

Етістіктердің ішінде отыр, тұр, жатыр, жүр қалып 
етістіктері тікелей жіктік жалғауын қабылдайды. А.Хасенова 
аталған етістіктердің жіктік жалғауымен тікелей түрленуін 
оның тарихымен байланысты қарайды. Олардың қазіргі 
кезде негізгі түбір болып табылғанымен, тарихи тұрғыдан 

түбірге қосымшалары сіңісіп кеткен туынды түбірлер (отыр 
– ол тұрұр, тұр – тұрұр, жатыр – жатырұр, жүр – жүрүр 
дегеннен қалыптасқан) болып табылатындығын айтады 
[Етістіктің лексика-грамматикалық  сипаты. А., «Ғылым», 
1971].

Ыбырайым Маманов көсемшені мағынасы мен тұлғасына 
қарай топтастырады: өткен шақ көсемше; келер шақ 
көсемше; мақсатты көсемше [Қазақ тіл білімі мәселелері. 
А., «Арыс», 2007, 490-б.]. Ғалым өткен шақ көсемшенің 
-ып/-іп, -п жұрнағы арқылы жасалып, пысықтауыш 
қызметінде келіп, іс-әрекеттің болу/болмау себебін, сондай-
ақ қимылға қатысты амал-тәсілді білдіретіндігін айтады. 
Ал келер шақ көсемшенің -а/-е, -й тұлғасында, мақсатты 
көсемшенің -ғалы/-гелі, -қалы/ -келі жұрнақтары арқылы 
жасалатындығына, олардың қызметтеріне тоқталады. Автор 
көсемшелердің аспектуалды семантика жасауға қатысына 
бір көсемше тұлғасының аналитикалық формада жұмсалуы 
тұрғысынан келеді. Ал мақсатты көсемшенің отыр, тұр, 
жүр, жатыр қалып етістіктерімен тіркескенде қимылдың 
даму фазасын көрсететіндігін (басталар алдындағы кезеңі) 
айтады.  

Көсемше тұлғалары белгілі дәрежеде аспектуалды 
семантика жасауға да қатысады. Көсемше тұлғаларының 
қимылдың жасалуына қатысты ерекшеліктерді білдіретін 
қызметіне алғаш рет көңіл бөлген Ахмет Байтұрсынұлы 
болатын. Ол көсемшенің табиғатын айқын тани отырып, 
созымды істі көрсететін -а /-е, -й тұлғалы көсемшені үнемді; 
созымсыз, бірден бітетін істі көрсететін -ып/-іп, -п тұлғалы 
көсемшені үнемсіз; істеуге ниеттеніп тұрған -ғалы/ -гелі 
тұлғалы көсемшені ниетті [Тіл тағылымы. А., 1992, 245-б.] 
деп санайды.

М.Оразов бұл мәселеге толық мағыналы сөз бен көмекші 
етістіктің өзара байланысы тұрғысынан қарайды. Ғалым 

«Көмекші сөздердің мағынасы өздерінің толық мағыналы 
сөз қызметінде қолданғандағы мағынасымен тікелей не 
сатылай байланысты болады. Тікелей байланысты болғанда 
көмекші етістік пен толық мағыналы етістіктің арасындағы 
мағыналық байланыс үзілмейді» дейді. Кейінгі топтағы 
көмекші етістіктер аналитикалық форманттың бірінші 
элементіне мағынасы жағынан өте тығыз байланысты 
болатындығын айтады [Қазақ тілінің семантикасы. А., 
«Рауан», 1991, 216-б.]. 

Қазақ тіліндегі қалып етістіктерінің ерекшеліктерін 
М.Жолшаева өзінің «Қазақ тіліндегі аспектуалды семантика: 
форма және мазмұн» атты докторлық диссертациясында 
(А., 2009) жаңаша зерттеп зерделеген. Мәселен, зерттеуші 
«Сөздің мағына бөлшектерінің (семаларының) арасында 
біреуі басым (доминаттық) сипатта болады. Ол сема сөз 
мағынасын қалыптастыруда шешуші орын алады» деп 
көрсетеді. Мысалы: қалып етістіктерінде: 1) заттың 
кеңістікте қозғалысқа қарама-қарсы қандай да бір не 
көлденең, не тік қалыпта орналасуы;  2) амал-әрекетті 
білдіру; 3) қозғалысты білдіру (жүр етістігіне қатысты); 4) 
созылыңқылықты білдіру семалары бар [300-б.].

Қазіргі тілтанымда қалып етістіктерінің көпмағыналық  
қызметке ие болу ерекшеліктері  олардың басқа тіл 
бірліктерімен өзара тіркесімділігінің негізгі заңдылықтары 
бойынша және соңғы кезде тілтанымда ғылыми-теориялық 
тұрғыдан кең сипатқа ие болып отырған аспектуалды 
семантикалық ерекшеліктерімен түсіндіріледі. 

Сыныптан тыс тәлім

Гүлнар НҮКЕБАЕВА,
Семей қаласындағы

№21 жалпы орта білім беретін 
мектептің мұғалімі.

«АҚЫРЫН ЖҮРІП АНЫҚ БАС...»
1-жүргізуші: - Жүрегін шырақ етіп жандырған кім,
                          Жырымен жан сусынын қандырған кім?
                          Өзіне өзі орнатып ескерткішті,
                          Мұра ғып кейінгіге қалдырған кім?
2-жүргізуші: - Соқтықпалы, соқпақсыз жерде өскен кім,
                          Үнінен әділдіктің лебі ескен кім?
                          Арманын аттандырып келешекке,
                          Бізбенен осы күнге тілдескен кім?
/Абай кіреді/  
Абай: - Жүрегімнің түбіне терең бойла,
              Мен бір жұмбақ адаммын, оны да ойла.
              Соқтықпалы, соқпақсыз жерде өстім,
              Мыңмен жалғыз алыстым, кінә қойма.
/Абай орындыққа барып отырады/.
1-көрініс. Әке – балаға сыншы /Абай мен Құнанбай 

арасындағы әңгіме/.
Құнанбай: - Оралбай келгенде айтармын деп жүр едім. 

Сенің басыңнан үш түрлі мін көрдім, соны тыңда!
Абай: - Айтыңыз, әке!
Құнанбай: - Ең әуелі арзан мен қымбаттың парқын 

айырмайсың. Өзіңдегі барыңды арзан ұстайсың. Бұлдай 
білмейсің. Көп күлкіге, болымсыз ермекке асылыңды 
шашасың, жайдақсың.  Жайдақ суды ит те, құс та жалайды.

Дос пен қасты сараптамайсың, досқа досша, қасқа қасша 
қырың жоқ.  Жұрт бастайтын адам ондай болмайды. Басыңа 



123

ел үйірілмейді.
Орысшылсың. Солай ден қойып барасың. Дін мұсылман 

жат санайтынын ескермейсің.
Абай: - Осы айтқаныңыздың үшеуіне де дау айтам, әке. 

Өзімдікі дұрыс деп айтам. Ең әуелі жайдақ суға теңгердіңіз. 
Қолында құралы бар жалғыз-жарымға ғана пайдасы тиетін 
шыңыраудағы су болғанша құралды-құралсыз кәрі-жасқа 
түгел пайдасы тиетін жайдақ су болғанды артық санаймын.

Екінші, ел алатын тәсілді айттыңыз, ел билейтіндердің 
мінезін айттыңыз. Менің білуімше, ел бір заманда қой 
сияқты болған. Бір қора қойды жалғыз қойшы «әйт» десе 
өргізіп, «шәйт» десе жусататын болған. Бертін келе ел түйе 
сияқты болды. Алдына тас лақтырып, «шөк» десең ақырын 
барып қана бұрылады.  Ал, қазіргі ел бұрынғы ел сияқты 
емес, момындықтан жайлап көзін ашып келеді.  Ендігі ел 
жылқы сияқты болады. Аяз бен боранда шыңдалған, жанын 
аямаған, қар төсеніп, мұз жастанған бақташы ғана баға 
алады. Жанашыры бар, жақсылық пайдасы бар ғана кісі 
бағады.

Үшінші, орысты айттыңыз. Халық үшін де, өзім үшін де 
дүниенің ең асылы – өнер-білім. Әзірге, сол өнер – орыста. 
Мен барлық тірліктен ала алмаған асылды содан алатын 
болсам, ондай жер жат бола ма?! Жатырқап, қашқақтауым 
надандық болса болар, бірақ қасиет болмас.

Абай орнынан тұрып, төңірекке толғана қарап, былай 
деді:

- Фәтуалы болмаса сөзде бар ма қасиет,
  Қасіретті көрмесе көзде бар ма қасиет?!
  Аталы сөзді ұқпаса ұлда бар ма қасиет,
  Ана тілін білмесе елде бар ма қасиет?!
  Қорғамаса өз елін ерде бар ма қасиет,
  Әділдікті білмесе биде бар ма қасиет?!
  Көк орай шалғын болмаса жерде бар ма қасиет?!

  Балғын ғана тіліммен
  Жырлап көрдім өзімді.
  Айта алмасам сырымды, 
  Кешіре көр, қасиет!
Тілек /бала/: - Абай ата, адам ғұмыры, адамзат 

құрайтын қоғам өмірі ондағы мінез-құлық, адамгершілік 
құндылықтары сіздің назарыңыздан ешқашан тыс қалған 
емес. Сол қанатты сөздеріңізден  айтып берсеңіз.

Абай: -  Е, балам, тыңдаушы құлақ болса, мен жалық-
паймын, айтайын.

Сөзіне қарап кісіні ал, Кісіге қарап сөз алма.
Баланың жақсысы – қызық, жаманы – күйік.
Ісім өнсін десең – ретін тап.
Досы жоқпен сырлас,досы көппен сыйлас
«Адамның адамшылығы – ақыл, ғылым, жақсы ата, 

жақсы ана, жақсы құрбы, жақсы ұстаздан болады»; 
«Өзің үшін еңбек қылсаң, өзі үшін оттаған хайуанның 
бірі боласың; адамшылықтың қарызы үшін еңбек қылсаң 
Алланың сүйген құлының бірі боласың». Адам баласы өзі қай 
жолда, қай майданда жүрсе, сол майдандағы кісімен сырлас 
болады».

Ең бастысы – адам болыңдар, балаларым!
/Абай шығып кетеді/.
1-жүргізуші: - Абай кім? Ол – данышпан ақын,
                          Әр жүрекке сондықтан Абай жақын.
                          Мөлдіреген бұлақтай мұрасы бар
                          Сусындап ішкен сайын сарқылмайтын.
2- жүргізуші: - Жырлары жалын атқан жұпар шашар,
                           Абайдың әлі талай даңқы асар.
                           Жылдар жылжып, уақыт өткен сайын
                           Ұлы Абай ұрпағымен мәңгі жасар!- 

деп, Абай атасына жыр арнап келіп отырған «Жас ақындарды» 
ортаға шақырамыз.

Абай дана –

Ғұламасы ғасырдың,
Жырларыңда жоқ жабырқау, жасық мұң.
Өлең болып бізге жетті өнегең,
Сәулесі боп өлең деген асылдың!
Жырларыңыз – тұнып тұрған ұлылық,
Жабырқасам жанға құяр жылылық.
Асыл мұраң – жұмбақ әлем, биік шың,
Болғамыз жоқ әлі Өзіңді ұғынып.

Арай КӨМЕКОВА, 
Шығыс Қазақстан облысының

Аягөз ауданындағы 
«Мыңбұлақ» орта мектебінің мұғалімі.

«ТІЛІМ БАРДА ҚАЗАҒЫМ БАР, 
ХАЛҚЫМ БАР...»

(8-сынып)

Сабақтың мақсаты: білімділік – халықтық педаго-
гикаға негіздей отырып, құрмалас сөйлемнен алған білім 
көлемін анықтау, өтілген материалды жинақтау, жүйелеу,  
қорытындылау; тәрбиелік – туған тіліне, тәуелсіз Отанына 
деген құрмет, мақтан сезімдеріне әсер ету, сауатты да 
салауатты ұрпақ болуды үлгі тұту, білімге деген саналы 
көзқарас қалыптастыра отырып, саяси сауаттылыққа 
тәрбиелеу; дамытушылық – ойлау белсенділіктері мен 
шығармашылық қабілеттерін дамыта түсуге ықпал ету.

Түрі: қайталау сабағы. Типі: сайыс сабақ. Әдісі: сұрақ-
жауап, талдау, тест, тапсырмалар. Көрнекілігі: слайд көрсету 
/киіз үйдің суреті, тапсырмалар/, сөзжұмбақ,  тірек-сызба,  

ойынның қажетті жабдықтары. Пәнаралық байланыс: 
тарих, информатика, география.

Сабақ барысы.
Кіріспе. Киіз үй – ақынның мақтаныш жыры:
Осындай киіз үймен талай ғасыр
Далада көшіп жүрдік салып асыр.
Шығарған қазақ атын мәшһүр жұртқа
Ізіміз сахарада сайрап жатыр.
Құралған біртұтас боп сан бөлшектен
Киіз үй бірлік  деген ұғыммен тең.
Сан ғасыр баспана  етіп пайдаланған,
Халқымыз мұны үлгі  ғып  ойға түйген.
        Шаңырақ – киіз үйдің ұшар басы,
        Түседі түңлікті ашсаң күн шұғыласы.
        Тоғысар барлық уық шаңырақта
        Көтеріп үй еңсесін тұрған шақта.
Сондықтан қара шаңырақ атанған ол,
Жастардың бұдан алар ғибраты мол.
Киіз үй – қара шаңырақ, киелі ошақ,
Бабадан қалған бізге мұрамыз сол.
        Шаңырағын қасиеттеген қазақ елі,
        Қорғаған шыққанынша соңғы демі.
        Ендеше, кейінгі ұрпақ, саған парыз:
        Бойыңда болсын биік білім кені!
Слайд арқылы  киіз үйдің суретін көрсету, суретті 

түсіндіру.
- «Білекті бірді жығар, білімді мыңды жығар». Қазақты 

әлемге танытқан ұлы жазушы Мұхтар Әуезов былай деген 
екен: «Халық пен халықты, адам мен адамды теңестіретін 
нәрсе – білім».

Олай болса, оқушылар, білімдеріңді көрсетіңдер. Білім 
додасын   бастамас бұрын қазылар алқасын сайлап алалық...

I кезең. «Зымыран сұрақтар» (сұрақтарға жылдам 
жауап беру):

1. Тіл білімінің салаларын ата. 2. Грамматика нешеге 

бөлінеді? 3. Морфология нені қарастырады? 4. «Синтаксис» 
деген термин қай халықтың сөзі, қазақша мағынасы. 5. 
Синтаксис нені зерттейді? 6. Сөйлем дегеніміз не? 7. Сөйлем 
құрылысына қарай нешеге бөлінеді? 8. Жай сөйлем дегеніміз 
не? 9. Құрмалас сөйлем дегеніміз не? 10. Байланысу тәсілдері 
мен құрамына қарай нешеге бөлінеді? 11. Құрмалас сөйлемнің 
негізгі топтарын ата. 12. Құрамындағы жай сөйлемнің 
орнын ауыстырып айта беруге болатын салаластың түрі. 
13. Қарсылықты салалас жалғаулығын ата. 14. Бірінші жай 
сөйлемнен кейін сызықша қойылатын салаластың атын ата. 
15. Төмендегі сөйлем сабақтастың қай түрі?

Тарта                                         тай қалар;
Қоя                        жесең,         қой қалар;
Қоймай                                      не қалар?
16. Жарыспалы көп бағыныңқылы сабақтас нешеге 

бөлінеді? 17. Аралас құрмаласта кемінде неше жай сөйлем 
болуы керек? 18. Тек жалғаулық арқылы байланысатын 
салалас түрі.

II кезең. «Ғажайып алаң» ойыны  /Сөйлемдерді  
құрмаластың мағыналық түрлеріне ажырату/.

1. Елбасы талай рет атап көрсеткен, Қазақстанның ең 
басты байлығы да, игілігі де – оның Тәуелсіздігі.

2. Бүгінде Қазақстан бүкіл Орталық  Азияның саяси, 
экономикалық орталығы әрі азаматтарының әлеуметтік 
қорғалуын жақсы қолға алған мемлекет ретінде қалыптасты.

3. Халқымыз 300 жыл бойы өзге елдің бұғауында болды, 
– жарқын болашақтан  үмітін үзген жоқ.

4. Ата-бабамыздан қалған асыл бар: ол – мынау көсіліп 
жатқан кең дала.

5. 1993 жылы 18 қаңтарда тәуелсіз Қазақстанның 
тұңғыш Ата Заңы қабылданды, алайда ол кейін бірнеше рет 
толықтырылды.

6. Елбасы Қазақстанды Тәуелсіз мемлекет ретінде 
орнықтырып, бүкіл әлемге мойындатса да, арпалысатын 
қайшылықтар мен қиындықтар аз емес.

7. Мектебімізде Қазақстан Тәуелсіздігінің 20 жылдығына 
орай апталықтың жоғары деңгейде өткені сонша – оқушылар 
мұндай іс-шараларды көптеп өткізуге ниет білдірді.

8. Дүниеде адал еңбек, ақ жүрек, арлы ақыл үстем болмай, 
адам баласына тыныштықта өмір сүруге мүмкіндік жоқ.

9. Біз ТМД, Балтық өңірі  елдерінің арасында бірінші болып 
ЕҚЫҰ-ға төраға болдық және 56 мемлекет басшыларының 
саммитін өткіздік.

10. Біз 27 мемлекет қатысқан VII  Қысқы Азия ойындарын  
жоғары деңгейде ұйымдастыра білдік әрі еліміз осы ойында 
өз спортшыларымыздың  мықты екенін  дәлелдеді.

11. Туымыз, Елтаңбамыз, Әнұранымыз Қазақстан жұрт-
шылығын ортақ мақсатқа жұмылдырып, барлық қауымды 
қасиетті істерге рухтандырып, шақырып тұрса екен деймін.

12. Әзірлігі мен шеберлігі астасқан біздің спорт-
шыларымыз байрақты бәсекеде намысты  қолдан бермеу 
үшін  Жапон, Корей, Қытай сынды азулы елдердің өзін 
жер мен көктей басымдылықпен жеңіп,  бүкіл әлемге қазақ 
халқының мәртебесін асқақтата   көтерді.

13. 1992 жылы 2 наурызда Қазақстан Біріккен 
Ұлттар Ұйымына мүше болып кірді және 4 маусымда 
республикамыздың рәміздері: Туы, Әнұраны, Елтаңбасы 
туралы заң қабылданды.

III кезең.  «Сыңарыңды тап» ойыны /Мақалдың жал-
ғасын табу/.

IV кезең.  «Жас лингвистер» (шығармашылық   тап-
сырмалар).

1. Атаң қазақ болған соң
    Жеті атаңды білген жөн.
    Жеті атасын білмейтін
    Жетесіз ұлға күлген жөн.
Сендер жеті аталарыңды білесіңдер ме? /Құрмаластың 

түрлерінің жеті атасын ойлап табу/.
2. Жұмбақты шешу.



129

Жұбын жазбай үшеуі  
Оқулықта бір жүрер.
Ойлаңдаршы, балалар,
Бұл атауды кім білер?   
        Синтаксистік бір атау
        Күрделі ойды білдірер,
        Үш салаға бөлінер.
        Әрбір жай сөйлемі тең тіркеседі,
        Бірінен-бірін бөліп айтса да,
        Әрқайсысы жеке ойды  көрсетеді. 
/Алдын ала берілген үй тапсырмалары/.
3. Венн  диаграммасы.
4. Тестік қорға үлес /тест тапсырмаларын оқу/. Сайыстың   

қорытындысын   шығару).
/Жеңген топ  шаңырақты шығарады, ондағы жазылған 

сөйлемді оқып береді/
Егемен елдің тілегі – бейбітшілік, тыныштық,  келешегі 

– білімді ұрпақ. 
Топ басшысы сөйлемге сатылай кешенді талдау жасайды. 

Дұрыс талданған үлгісімен салыстыру.
V кезең. «Кіші ұлдың еншісін беру» /қорытынды/.
Бір  кішкентай  бөлшегіміз Отанның,
Мынау – қара  шаңырағы  атамның.
Келешекке  аманат  қып  арқалап,
Қанаттанып  бұл  өмірге  бет  алдың ,-

деп  жеңген  топқа  алғыс  білдіріп , кіші  ұлдың  еншісін  
беру. 

Үш  жүздің  шаңырағы  ортақ  тіккен,
Сыры  көп  ғасырларға орап  бүккен,
Еншісін айырмапты  бір-бірінен,
Мүлік үшін аттамаған ала жіптен.
Оқушыларды  бағалау. Үйге: жасалу  жолдарына  схема 

жасап келу.

Оңаша жыр отауы
Жеңіскүл ТОҒЫЗОВА,

Тұрар Рысқұлов атындағы 
жалпы орта мектептің мұғалімі.

Оңтүстік Қазақстан облысы,
Түлкібас ауданы.

ЖҮРЕГІМНІҢ ТҮБІНДЕ БІР 
МҰҢЫМ БАР...

Жүрегімді мұң басады кей түнде,
Жаным менің жабырқаулы бұл күнде.
Орта жастан асып қапты жасымыз,
Біздің жаққа бақ келері мүмкін бе?!
           Жүрегімді мұң басады бейуақта,
           Жаным менің жабырқайды кей шақта.
           Күздің күңгірт бұлтты аспаны сияқты
           Екі көзден жас тамады кей уақта.
                    *** *** ***
Қуалап жүрмін сағымды,
Жүрегім сені сағынды.
Қолға түспес арман ба ең,
Түсінші менің барымды.
           Өмірім саған мәлім-ді,
           Арнадым осы әнімді.
           Қолға түспес бақ па ең,
           Жасыта көрме жанымды.
                     *** *** *** 
Ақтаратын мұңымды,
Тарқататын шерімді,
Ауырсынбай
Тыңдар жүрек бар ма екен?!
Сырласар ем...

Мұңдасар ем...
Жүрегімді тыңдашы.
            *** *** ***
Жаңбыр шертті мұңлы күй...
Қаңырады көңіл-күй.
Жабырқаған жүрекпен
Әнді сүйсең – мені сүй!

Олжас БАЙМАХАН,
Халықаралық ақпараттық технологиялар 

университетінің студенті.

МЕНІҢ МҰҢЫМ – АНА ТІЛІМ  
Ана тілім – еркін жүзер айдыным,
Тіршілікте жалғыз сол ғой бар мұңым!
Өйткені ол бабалардан аманат –
Болды менің арқа сүйер айбыным!

Ана тілім – өмірдегі тірегім,
«Тілім» дейді жұдырықтай жүрегім.
Болса екен арыстандай айбарлы
Бойымдағы күш-қайратым, білегім!

Ана тілім – адастырмас шырағым,
Ана тілім – шуағы мол жұмағым.
Арнасынан асып-тасып шалқыған
Менің мәңгі сарқылмайтын бұлағым!

Ана тілдің жолында көп сор кесір,
Ей, жас ұрпақ, сол кесірді тез көшір!
Ана тілдің мәртебесі күшейсе,
Онда елдің қуанышы көл-көсір!

Игілікті іс-шара
Серік ЕЛІКБАЕВ,

 Павлодар мемлекеттік педагогикалық
 институтының доценті, ф.ғ.к.

«ЕРТІС ДАРЫНЫ»: ТАҒЫЛЫМДЫ 
СЕМИНАР

Кереку өңіріндегі «Ертіс дарыны» аймақтық ғылыми-
тәжірибелік орталығы әр кезде игілікті істерге бастау 
болуда. Әсіресе, «Ертіс дарынындағы» жоталы жетістіктер 
білікті басшы, тәлімді маман Түгелбаева Анар Тоқтарқызы 
келгеннен бері көзге түсіп, көңілге кестеленуде. Халықара-
лық, республикалық байқауларда, олимпиадаларда, ғылыми 
жобаларда Кереку ұландарының қоржыны бос қайтқан емес.

Аталмыш білім орталығы бүгінгі әдебиеттегі шығарма 
мәселелері бойынша былтырғы 9-10 қарашада семинар 
ұйымдастырды. Ол қазақ әдебиеті пәніне арналған 
оқу бағдарламасының, қазақ тілі мен әдебиеті пәнінің, 
электронды оқулықтардың авторы, Абай атындағы Қазақ 
ұлттық педагогикалық университетінің қазақ әдебиеті 
кафедрасының профессоры, педагогика ғылымдарының 
докторы Жұмажанова Төкен Қонысбайқызының қатысуымен 
өтті. 

Оқушының рухани дамуы ғана емес, тұлға ретінде 
қалыптасуына әсер ететін факторлардың бірі – оқырмандық 
мәдениетті қалыптастыру, шығарма жазуға баулу. Ақпараттар 
тасқыны кезінде рухани байлығымыз – кітап оқуға деген 
ынта мен қызығушылық азайып кетті. Соның салдарынан 
классикалық шығарма жазу дәстүрі кенжелеп қалды.

Өз сөзінде «Ертіс дарыны» АҒТО директоры негізгі 
қазық байлар мына ойларды баса айтты:

1. «Ертіс дарыны» АҒТО оқушылардың шығарма 
жазу дағдыларын қалыптастыру мен шығарма жазудың 
технологиясын үйрету мақсатында республикалық 
деңгейдегі танымал ғалымдардың қатысуымен бірнеше 

семинарлар өткізуді жоспарлап отыр. Семинарға тек қана 
тыңдаушы болып қана келмей, ой қозғап, келелі кеңес 
жасайды деп ойлаймыз;

2.  «Жақсыны көрмек үшін» дейтін халқымызда 
даналық сөз бар, былтырғы оқу жылында облыстық 
пән олимпиадасында үздік шыққан оқушылардың  
шығармаларын іріктеп, «Алтын қауырсын»  атты жинағын 
шығарып, сіздердің назарларыңызға ұсынып отырмыз;

3. Облысымыздағы өз ісінің асқан білгір мамандарын 
тарта отырып, бүгінгі семинарда «Шығарма жазудың 
теориялық, әдістемелік нұсқаулығын» тараттық;

4. Оқушылардың шығармашылық қабілеттерін шың-
дау мақсатында 9-11-сынып оқушылары арасында 
«Тәуелсіздіктің тағылымды 20 жылы» атты шығарма байқа-
уын ұйымдастырдық. Үздік деп танылған шығармалардың 
барлығы да арнайы жинақта басылатын болады. Оза 
шауып, ерекше қабілет танытқан оқушыларымызға арнайы 
дайындаған жүлделі сыйлықтарымыз да бар екендігін айта 
кеткім келеді;

5. «Өлеңге әркімнің-ақ бар таласы» деп Абай атамыз 
айтқандай, біздің облысымыздың оқушылары жыл сайын  
Абай, Махамбет, Мұқағали атындағы республикалық 
оқулардан жүлделі оралып жүр. Биылғы оқу жылында өнер 
бәйгесінен үздік шыққысы келетін жастарға үлгі болсын деп 
Олжас Сүлейменовтің алғысөзімен «Жыр жазамын Абайдың 
үлгісімен» атты жыр жинағы дайындалу үстінде.

Бұдан соң сөз алған педагогика ғылымдарының докторы, 
профессор Төкен Жұмажанова шығарма  тек барды баяндау, 
көргенді айту емес, оқушының төл туындысы екеніне 
тоқталды. «Шығарма жаза білу, ойлай білу, көркем көре 
білу, түйін түйе білу – үлкен өнер, шеберлікті қажет етеді»,- 
деді ғалым. Әдебиетті оқытуда ғалым өзге дамыған елдерде, 
мәселен, Жапония, Малайзия мемлекеттерінде шығармаға 
қойылар баға межесі, параметрлері туралы мол мәліметпен 
түсіндіріп берді. Төкен Қонысбайқызы бүгінгі болашақ 
әдебиетші болар жандардың шығарма жазбай оқуға түсеріне 

өкініш білдірді. Сондықтан да кейінгі мамандардың тілі 
қасаң, құрғақ, телеграф тілді екендігіне қынжылды ұлағатты 
ұстаз.

Келесі болып сөз алған «Ертіс дарыны» орталығының 
әдіскері, әдебиетші маман Шабажанова Салтанат 
Қалиасқарқызы өз сөзінде былай деді: «Адамның ішкі жан 
дүниесі  –  тұнып тұрған әлем.Сол әлемді ұққыңыз келсе, 
ең алдымен, оқушы шығармасына үңіліп оқып көру керек». 
Көркем әдебиет нәрін қандыра сіңдіріп, қадірімен қайтара 
білетін оқушы шығармасы шырайлы болатынын айтты. 
Әдіскер өз сөзінде әр оқушының бойындағы түрлі талант 
ұшқынын бір ортақ аяға, адаспас арнаға салу арқылы  сом,  
салмақты шығарма жазылатынына мән берді.

Бұдан соң сөз тізгінін алған Павлодар облыстық педагог 
мамандар білімін жетілдіру институтының әдіскері Даирова 
Айтжамал Қабиденқызы өз пікірін ортаға салды. Шығарма 
жаздырар ұстаздың бойында шығармашылық қасиет 
болуы керек екендігіне тоқталды. Келесі баяндамашы  
дарынды балаларға арналған №10 Абай атындағы лицей 
мектебі директорының орынбасары Шәрбат Жұмаділова 
өзінің шығарма жазғызатын қолтаңбасы бөлек қызықты 
тәжірибелерін тілге тиек етті. Білікті ұстаз керек дәйек, 
тірек сөздерді қалай пайдаланатынын әңгімелеп, шығарма 
жазғызуды төменгі сыныптан бастау керектігін айтты. Әр 
сыныпта жас ерекшелігіне байланысты көркемдік құралдар, 
слайдтар, көріністер, көркем әдебиеттер, фильмдерді қалай 
қажетіне жарататыны туралы ой бөлісті.

Түстен кейінгі тәжірибелік сабақ кезінде п. ғ. докторы,  
профессор Төкен Жұмажанова өз электрондық оқулығынан 
мәлімет беріп, қазақ классиктері жайында түсірген деректі 
фильмдерді көрсетіп, семинарға  қатысушылармен  пікір-
лесті.

10 қарашада осы құрамның жұмысы Екібастұз қаласында 
қайта жанданды. Бұл берері мол өміршең семинар тағы 
да жалғасар деген облыс мұғалімдерінің тілегі биыл да 
ескерілер деген ойдамыз.

Жас маманға жәрдем
Фариза ІЗМАҒАМБЕТОВА,

 Атырау қаласындағы
Махамбет Өтемісұлы атындағы

орта мектептің мұғалімі.

АБАЙДЫҢ «ҚҰЛАҚТАН КІРІП 
БОЙДЫ АЛАР» ӨЛЕҢІ

Сабақтың мақсаты: а) Абайдың ән мен күй өнеріне 
сыншылдық көзқарасы, өнердің қоғамдағы рөлі, өнерден зор 
қуат алу идеясын ашу; ә) өлеңді талдай отырып өз пікірін 
айта білу, салыстыру, дәлелдеу, шығармашылық дағдыларын 
дамыту; б) өнерді сүюге, қастерлеуге, білім алуға, халық 
мұрасын дамытуға үлес қосуға тәрбиелеу.

Түрі: сайыс сабағы. Типі: білім мен дағдыны, іскерлікті 
қолдану сабағы. Әдісі: баяндау, мәнерлеп оқу, сұрақ-жауап, 
ойтолғау, кешенді талдау, «Топтастыру». Көрнекілігі: 
интерактивті тақта, тақырыпқа байланысты слайдтар, Абай, 
Мұхтар портреттері, бейнетаспа, бағалау дөңгелекшелері. 
Пәнаралық байланыс: қазақ тілі, өнер, тарих.

Сабақтың барысы.
I. Ұйымдастыру. Оқушыларды түгелдеу, үш топқа бөлу.    

(1-топ «Өркен», 2-топ «Өнер», 3-топ «Өсер» деп аталды). 
Сабақтың мақсатын, жарыс мәнін, бағалау дөңгелек-

шелерінің маңызын түсіндіру.
II. Үй тапсырмасын сұрау. Абайдың «Отыз бірінші 

қарасөзін» жатқа айту (3 оқушы  3 топтан).
               Сұрақтар:
1. Абайдың неше қарасөзі бар?
2. Қарасөз жазудағы мақсаты нешінші сөзде айтылады?
3. «Отыз бірінші қарасөздің» тәрбиелік мәні неде?
4. Есте сақтаудың себептерін ата (тыңдау, ұғу, еске сақтау, 

үлгі алу)

5. Ой кеселдерін ата (уайымсыздық, салғырттық, 
күлкішілдік, қайғыға салыну)

6. Қарасөздің өлеңнен айырмасын айт.
III. Үй тапсырмасын бекіту. «Топтастыру».
1-топ. Абайдың қарасөздері идеялық мағынасы жағынан 

неге үндейді?
2-топ. Қарасөз. Сөз құрамына кешенді талдау.
3-топ  Абайды әлемге танытқан кім? Ол туралы не біле-

сің?                            
IV.  Жаңа сабақ. 
Қазақтың ойын-сауығы, қуаныш-қайғысы, шаттығы 

әнмен, жырмен айтылады. Ақын өнердің қоғамдық күшіне, 
ән мен жырдың адам өміріндегі рөліне баса көңіл бөледі. 
Соның бірі – «Құлақтан кіріп бойды алар» өлеңі». Бұл – ән-
күй туралы жазылған, идеялық жағынан өте күшті, көркемдік 
қасиеті де соған сай келген тамаша шығарма. Тақырыбы, 
идеясы жағынан «Мен жазбаймын өлеңді ермек үшін», 
«Өлең – сөздің патшасы, сөз сарасы» деген өлеңдерімен 
тығыз байланысты. Бұл өлең – Абайдың сөз өнерін жоғары 
бағалағандығының айғағы.

(«Желсіз түнде жарық ай» әуені тыңдалады).
V. Жоспармен таныстыру.
I. Кіріспе. Әсем ән мен тәтті күй.    
II. Негізгі бөлім. 
1. Ән – сезім күйі.
2. Ән – өмір шындығы.
3. Өткен күндер – қызықты елес.
III. Қорытынды. Ән – сырласың, ән – мұңдасың.
Абайдың «Құлақтан кіріп бойды алар» өлеңін мәнерлеп 

оқып беремін.
«Абай – сазгер» слайдтарымен таныстыру.               
VI. Мәтінмен жұмыс. Оқушыларға мәнерлеп оқыту (3 

топтан).

1-топ. Нағыз әншінің әнді нақышына келтіріп орындауы.
2-топ. Тыңдаушының алған әсері.
3-топ.  Әнге ақынның көзқарасы.
(Ойшыл,сыршыл көзқарас. Бәріне бас шұлғи беруге бола 

ма?)
VII. Өлең құрылысына талдау.
VIII. «Қылқалам өрнегі»: шығарма бойынша сурет 

салу.
«Көзімнің қарасы» бейнетаспасы қойылады.
IX. Ойтолғау: «Менің сүйікті әнім».
X. Сабақты бекіту. Жидебай қорығы (слайд-сурет).
XI. Қорытынды. Осы өлеңнен Абайдың жас шамасын 

аңғаруға бола ма? Дәлелде. 
Ән арқылы өткен өмірін еске түсіреді, тартысты, 

қайшылықты күндерін елестетеді. «Өткен күннің уларын 
ішіп» терең ойға шомады...

XII. Бағалау. Дөңгелекшелер санына қарай бағаланады.

Аманғайша ЖАЙЫРБАЕВА,
Семей қаласындағы

№20 орта мектептің мұғалімі.

ПЕДАГОГИКАЛЫҚ ІЗДЕНІС: 
ОҚУШЫ ҚАБІЛЕТІН ҰШТАУ

«Сабақ беру үйреншiктi жай ғана шеберлiк емес, ол – 
жаңадан жаңаны табатын өнер» деген Жүсіпбек Аймауытов 
(Педагогика. А., «Санат», 2002, 48-б.). Педагогикалық 
ізденіс – мұғалiмнiң кәсiби қызметiн жаңартушы және 

сатыланып жоспарланған нәтижеге жетуге мүмкiндiк 
беретiн iс-әрекеттер жиынтығы. Жаңа технологияны 
қолдану төмендегiдей алғышарттар арқылы iске асады:1-
кезең – оқып-үйрену; 2-кезең – меңгеру;3-кезең – өмiрге 
ендiру; 4-кезең – дамыту.

Сабақты өту барысында алдымен  жаңа сабаққа деген 
оқушы  қызығуын, белсендiлiгiн арттырудың  маңызы зор. 
Бұл кезеңде жаңа сабақты бастамас бұрын түрлi әдiстер 
арқылы ойландыратын сауалдар бере отырып, оқушының 
«ненi бiлетiнiн», «не қызықтыратынын» аңғаруға болады.

6-сыныпта Мұқағали Мақатаевтың «Елiм барда» өлеңiн 
өткен кезде алдымен оқушыдан ақын туралы не бiлетiндiгi 
сұралады. Бұл жерде мынадай кесте ұсынған орынды:

Бiлемiн Бiлгiм келедi Үйрендiм

Балалар 5-сыныптан естерiнде қалғандарын жаза 
бастайды, ал «Бiлгiм келедi» бөлiгiне түрлiше жазады. 
Өмiрi, шығармашылығы туралы бейнесюжет пен слайдтар 
арқылы түсiндiрiп өткен соң «Елiм барда» өлеңiн оқулықтан 
өздерiне оқытып, тақырыбы мен идеясын ашу үшiн екi 
жақты түсiндiрме күнделiгiн толтыру керек. Ол «Тіркестер» 
және «Оқушы пікірі» деген бағандарға жазылады. Жаңа 
сабақты қорытындылау кезiнде оқушы кестенің соңғы 
«үйрендiм» бөлiгiн толтырады.

Көне түркi жазба ескерткiштерiнiң бiрi «Күлтегiн жы-
рын» өткенде жыр мәтiнiмен таныспас бұрын оқушыларға 
Күлтегiн ескерткiшiнiң суретiн көрсете отырып, «Балалар, 
бұл ескерткiште не туралы жазылған деп ойлайсыңдар?» 
деп сауал берген жөн. Бұл жерде оқушының жаңа сабаққа 
қызығушылығын арттыру мақсатында «Болжау кестесi» 
әдiсiн пайдаланған орынды.

Не жазылған деп 
ойлайсың?

Қандай дәлелiң 
бар?

Шындығында  не 
болды?

Бұл әдiс арқылы, әсiресе, «Шындығында не болды?» 
бөлiгiн орындау кезiнде оқушы қызығушылығы оянары анық. 
Оқушы мәтiнмен таныса отырып, тақырыбы мен идеясын, 
батырлар жырымен ұқсастықтарын салыстыра отырып 
бiлетiн ойларын  жазады.

8-сыныпта «Аққулар ұйықтағанда» поэмасын өткенде 
кейiпкерлер iс-әрекетi арқылы баға беру, мiнезiн ашу 
жұмыстарында мынадай сауал берген жөн: «Аққу – киелi 
құс саналады. Бiрақ ана осы аққудың киелi екенiн бiле тұра 
атты. Ананың iс-әрекетi дұрыс па?» Мұнда «Дискуссиялық 
карта» әдiсiн қолдану қажет. 

«Иә» «Жоқ»
Менiң дәлелiм... Менiң дәлелiм...

Бұл әдiс арқылы оқушының жеке көзқарасы танылады, 
оқушы өз ойын, пiкiрiн ортаға салады, өзгелермен 
келiспейтiн болса, дәлелдеуге тырысады. Сабақтың, әсiресе, 
«Ой толғаныс» кезеңi – оқушының жеке шығармашылық 
қызығушылығы артып, түрлi ой-пiкiрлер, жазба жұмыста-
рын орындап дараланатын кезеңi.

Шыңдалған ойдан туған оқушы әрекетi қандай болмақ? 
Мысалы, 5-сыныпта әдебиет сабағында Сәкен Жүнiсовтың 
«Ақырғы бәйге» мен Қабдеш Жұмадiловтың «Қозыкүрең» 
әңгiмелерiн «Әңгiме кестесi» әдiсi бойынша салыстырамыз.

Шығарманың аты «Ақырғы бәйге» «Қозыкүрең»
Авторы Сәкен Жүнiсов Қабдеш Жұмадiлов
Бас кейiпкер
Оқиға қайда өтедi?
Аттарды сынаған кiмдер?
Оқиға немен аяқталды?
Мағыналас мақал-мәтел
Бұл әдiс арқылы оқушы әңгiме мәтiнiн толық меңгере 

отырып, екi әңгiменi түрлi сауалдар бойынша салыстырады, 
ұқсастығын аңғарады, алынған бiлiмдi жинақтайды.

Сонымен қатар шығарма мәтiнiне жан-жақты талдау 
жүргiзгеннен кейiн шығармадағы жағымды, жағымсыз 
кейiпкерлер бейнесi оқушылардың жан дүниесiне 
әсер етедi. Шығарманың авторына, кейiпкерiне деген 
көзқарас пайда болады. Ой толғаныс кезiнде жазылатын 
жұмыстардың бiрi – «Кейiпкерге хат» әдiсi. Хат арқылы 
кейiпкердiң iс-әрекетiндегi кемшiлiктерiн, өздерiне 
ерекше ұнаған жерлерiн айтып сыр бөлiседi. Дулат 
Исабековтың «Дермене» повесiндегi Омашқа хатта оның 
қатыгездiгi айтылса, Әбділда Тәжiбаевтың «Толағай» 
ертегiсiндегi Толағайға жазған хаттардан оның ерлiгi, 
халқына жасаған көмегi ерекше ұнағаны байқалды. Ой 
толғаныс сатысында жазылатын эссе – оқушылардың ең 
сүйiктi iсi. Олардың эсселерiн оқу кезiнде оқырмандарға, 
авторға сұрақ тастай отырып жазатынын аңғаруға болады. 
«Тiл ұстарту» сабағында арнайы тақырыптар бере отырып, 
оқушының жазба жұмысына деген қызығушылығын 
арттыру қажет. Кей жағдайда өлең немесе РАФТ әдiсi 
бойынша әңгiме құрастыру да ұсынылады. Мысалы, 
Ахмет Байтұрсынұлының «Өгiз бен бақа» мысал өлеңiн 
өткенде тақырыбы мен идеясын аша отырып, сабақта осы 
мысалдағы идеяны негiзге алып  әңгiме құрастырған тиімді.

Оқудың осындай жаңа технологияларын пайдаланғанда 
төмендегі мәселелер шешіледі: 1) Оқушылардың неге 
қызығатынын білу. 2) Әдеби шығарманы әр қырынан 
талдау. 3) Дұрыс болжам жасауға, бiр-бiрiнiң пiкiрiн 
тыңдауға және өз пiкiрiн дәлелдей бiлуге үйрету.

Осы әдiстердi пайдалану арқылы оқушылар мыналарға қол 
жеткiзедi: 1) әр нәрсеге өз көзқарасын қалыптастырады; 
2) бұрынғы бiлетiндiктерiн еске түсiре отырып 
салыстырады; 3) жазу әрекетi, оқушының ойлау қабiлетiн 
дамытады; 4) өзiндiк жеке көзқарас қалыптастырады,  
бiр-бiрiнiң пiкiрiн тыңдауға, құрметтеуге, бағалауға 

үйретеді; 5) баспасөз бетiнде жарияланған жұмыстары 
пәнге деген қызығушылығын арттыра түседі.

Ұлы немiс педагогы А.Дистерверг «Жаман мұғалiм 
ақиқатты өзi айтып бередi, ал жақсы мұғалiм оқушының 
өзiн iзденуге жетелейдi, оқуға үйретедi» [Педагогикалық 
тағылым. А., «Мектеп», 1998, 31-б. дегенi мәлiм. Демек, 
кiмде-кiм мұғалiмнiң үйреткенiн меңгере отырып, ойлап, 
өз бетiнше қорытынды жасап үйренсе, оқушының жеке 
көзқарасы, ойлауы, дүниетанымы кеңейедi. Сондықтан 
сапалы бiлiм беру тiкелей мұғалiмдердiң қолында деп 
есептеймiн.  

    
   Сандуғаш МӘМБЕТОВА,

Ақтөбе облысының
Темір ауданындағы

    Нұрпейіс Байғанин атындағы 
мектеп-балабақшасының

    мұғалімі.

ШӘКӘРІМНІҢ «ЕҢЛІК-КЕБЕК» 
ПОЭМАСЫ 

(10-сынып)

Сабақтың мақсаты: білімділік – Шәкәрім мұрасын 
тереңдей оқытып үйрету, дастанның  мазмұнын меңгерту, 
көркемдік ерекшелігін ашу; дамытушылық – оқушылардың 
логикалық ойлау қабілеттерін, шығармашылық 
белсенділіктерін шыңдау, көркем мәтінмен жұмыс істеуді 
дамыту; тәрбиелік –кейіпкер тағдырына ортақтастыра 
білу, қауымдасып жұмыс істеуге, бір-бірінің пікірін дамыта 
отырып өзара сыйластыққа үйрету.

Әдісі: сұрақ-жауап, пікірлесу, талдау. Көрнекілігі: 
сызбалар, ақын портреті, интерактивті тақта.

Сабақ барысы. 
Сынып оқушыларын үш топқа бөлу. Топтық тапсырмалар 

беру.
І топ. Шәкәрім кім? Ол туралы не білесіңдер? Шәкәрім 

қандай өлең, дастандар жазған?
ІІ топ. «Еңлік-Кебек» поэмасы кімнің ақыл-кеңесімен 

жазылған? Абайдың Шәкәрім шығармашылығына тигізген 
әсері жайлы баянда.

ІІІ топ. «Еңлік-Кебек» поэмасының оқиға желісі қандай? 
Бұл поэманы қандай жанрға жатқызуға болады? Өлең 
құрылысы жайлы баянда.

Оқушылар төмендегі тірек кестелер бойынша 
тапсырмаларды айтып шығады.

Шәкәрім Құдайбердіұлы (1858-1931)                                         1-кесте
Туған жері – бұрынғы Семей облысы, Абай ауданы. 
Абай басшылығымен араб, парсы, түрік, орыс тілдерін жетік 
меңгерген. 
1905-1906 жылдары Меккеге қажылыққа барған.
Поэмалары: «Нартайлақ-Айсұлу», «Қалқаман-Мамыр», 
«Ләйлі-Мәжнүн», «Еңлік-Кебек», «Мұтылғанның өмірі».

«Еңлік-Кебек » 1891 жылы жазылған.                                        2-кесте
Оқиға болған жер – Шыңғыстау өңірі, XVIII ғасырдың сексенінші 
жылдары.
Жанры – эпикалық-ғашықтық дастан.
Тақырыбы – екі жастың махаббат  трагедиясы.
Идеясы – қоғамның әділетсіздігіне, озбырлығына қарсылық.
Өлең құрылысы – 11 буынды, қара өлең ұйқасымен жазылған.

Поэманың  композициялық-сюжеттік құрылысы
Р/с Оқиға желісі Оқиға өрісі
1 Экспозиция. Кебектің Нысан абызға бал ашқызуы.
2 Оқиғаның 

басталуы.
Кебектің аңға шығуы. Еңлікпен кездесуі.

3 Оқиғаның  дамуы. Кебек  пен Еңліктің байланысы.  
4 Оқиғаның 

шиеленісуі.
Кебектің Еңлікті алып қашуы, сәбиінің 
дүниеге келуі.

5 Оқиғаның 
шарықтауы.

Екі жасты өлтіруге шешім қабылдауы.



143

6 Оқиғаның шешімі Екі жастың өлімі, сәбидің тауда қалуы.

Топтық тапсырма. Әр топ оқушыларына кейіпкерлерге 
мінездеме бергізу.

І топ Еңлік – сұлу, намысшыл, қайсар, өз теңін іздеуші, антына 
адал, ақылды.

ІІ топ Кебек – батыр, сөзге берік, ержүрек, т.б.
ІІІ топ Кеңгірбай – мінезі қатты кісі, қатыгез, ескі салтты 

қорғаушы .
Пікірталас ұйымдастыру. «Еңлік пен Кебектің өліміне 

кім кінәлі?» деген тақырыпта пікірталас жүргізу. Әр топ өз 
пікірлерін қорғап шығады.

І топ.   Ру басылары кінәлі.
ІІ топ.  Екі жастың өздері кінәлі.
ІІІ топ. Сарапшы қазылар. 
Қай топ  ұтымды пікір айтады, соларға баға береді, 

қорытынды  шығарады. 
Оқушылар пікірі. І.Қондаева: - Екі жастың өліміне 

ру басылары кінәлі. Ру басылары екі жастың жалындаған  
махаббатына қарсы болып, оларға келісім бермейді. Егер 
олар келісім бергенде бақытты да баянды өмір сүрер еді 
және жас сәбидің өліміне де себепкер болмас еді.

Ә.Рахатова: - Бұған екі жас кінәлі деп ойлаймын. Екі жас 
ата-анасының келісімінсіз алты айдай кездесіп жүріп, тауға 
қашып кетіп балалы да болады.Ата-анасының келісімін 
алмады, нәтижесінде олардың зардабын сәбиі тартты.
Әрбір адам дүниеге келген соң ата-анасының үмітін ақтап, 
ризалығын алу керек.Сонда ғана барлығы жақсы болады деп 
ойлаймын.

Сабақты  қорытындылау үшін берілетін сұрақтар:
 «Еңлік-Кебек » поэмасында қандай мәселе көтерілген?
Автор шешімімен келісесің бе? Егер сен авторлардың 

орынында болсаң, шығарманы қалай аяқтаған болар едің?
Шәкәрімнің  осы  поэма арқылы  айтпақ ойы не?     
Дастанды оқи отырып қандай ой түйдің?

